
	“УЛСЫН ХЭВЛЭЛИЙН ГАЗАР” Улаанбаатар хотноо 1981 онд эрхлэн хэвлүүлсэн “ЗОХИОЛУУД II” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Чойжамцын Ойдов бол манай үеийн жүжгийн нэрт зохиолчийн нэг билээ. Монголын зохиолчдын эвлэлийн хороо түүний уран бүтээлийн өвийг цуглуулан судалж, хоёр ботид багтаан хэвлэхээр шийдвэрлэсэн юм. Түүний нэг дүгээрийг 1969 онд «Өмнөх үгийн» хамт хэвлүүлжээ. Түүнд Ч. Ойдовын туурвисан том хэлбэрийн жүжгийн 12 зохиол оржээ. Хоёрдугаар ботид нь түүний бичсэн нэг бүлэгт жүжиг, жижиг үзэгдэл, кино тууж, өгүүллэг, найруулал, туужийг оруулж байна. Энэхүү хоёрдугаар боть нь нэгдүгээр ботитойгоо нийлээд Ч. Ойдовын уран бүтээлийн шинжийг бүрэн харуулж чадна гэж үзэж байна. Энэхүү боть нь Ч. Ойдовын уран бүтээл төдийгүй 40-50-аад оны үеийн манай орны ялангуяа жүжиг, киноны зохиолын хөгжлийг танин мэдэхэд тус болно. Нэгдүгээр ботийн «Өмнөх үг»-д Ч. Ойдовын бичсэн том хэмжээний жүжгийн зохиолын тухай өгүүлсэн учир энд зөвхөн нэг бүлэгт жүжиг, жижиг үзэгдэл, кино тууж, өгүүллэг, тууж, найруулал, тэмдэглэлийн талаар дурдав.

	Ч. Ойдов бол жүжгийн том зохиол бичихийн зэрэгцээгээр сайн дурын уран сайханчдад зориулж, нэг бүлэгт жүжиг, жижиг үзэгдэл олныг туурвисан байна. Тэр нь жүжгийн том зохиолын нэг адил тухайн үеийн шаардлагын дагуу ургаж гарсан байна.

	Дөчөөд оны дундуур энх тайван цаг эхэлж, улс ардын аж ахуй соёлыг удаан хугацааны төлөвлөгөөтэйгөөр хөгжүүлэх, бүх нийтийг бичигтэн болгох, амьдралын гүнд шинээр бий болон хөгжиж байсан социалист өмчийг арвижуулан хөгжүүлэх зорилт хурцаар тавигдаж байсан бол тавиад онд түүнийг амжилттай биелүүлээд, аж үйлдвэр, тээвэрт социалист шинэ шинэ салбар бай болж, сангийн аж ахуй өргөжин, хөдөө аж ахуйн нэгдлүүд үүсэн дэлгэрч байлаа. Хөдөлмөрчдийн боловсролыг ахиулах, соёлч байдлыг дээшлүүлэх хөдөлгөөн өрнөж байв. Ч. Ойдовын уран бүтээлд энэ бүхэн тусгалаа олжээ. Тэр нь «Гэмшил» нэг бүлэгт жүжгийн зохиолдоо хайхрамжгүй, сахилгагүй, нэрэлхүү байдал, бичиг үсэг үл мэдэх явдлын муухайг дээгүүр зантай, нэрэлхүү Лувсангийн дүрээр элэглэн шүүмжилжээ. Өртөөний морийг хайр гамгүй эдэлж, гэмтээн үхүүлсний төлбөр нэхэмжилсэн бичгийг Лувсан тахал гарсан байна гэж буруу уншаад, нутгийнхныгаа сандаргаж, эцэст нь өөрөө шившгээ тарьж байна. Хэтрүүлэггүй шог зохиол байдаггүй билээ.

	Ч. Лодойдамба, Ц. Зандраа хоёрын бичсэн «Нэгэн оройн хэрэг» өгүүллэгийн сэдвээр Ч. Ойдов «Шинэ жил» нэг бүлэгт жүжгийн зохиол туурвижээ. Мөн тэр өгүүллэгээр хийсэн богино хэмжээний кино ч бий. «Шинэ жил» жүжгийн зохиолд халуун намраар шинэ жил хийнэ гэдэг үг сонсоод, бэртэй болохын хүслэн болж явсан Бүтэд, хүү минь эхнэртэй болох гэж байгаа хэрэг гэж тааварлан, найз авгайтайгаа илбэн хуримын юм бэлтгэж эхэлнэ. Гэтэл хүү нь жилийн төлөвлөгөөг биелүүлээд, дараа жилийн ажилд орж байгаа баяр тэмдэглэх гэсэн юм байжээ. «Шинэ жилд» ингэж тус улсыг хөгжүүлэх анхдугаар таван жилийн төлөвлөгөөний жилүүдэд ажилчин түмний сэтгэл санаанд бий болж байгаа шинэ зүйл, ажил хөдөлмөрийн амжилт, хамт олны сайхан шинжийг хөгжил баясал, инээдтэйгээр дүрслэн үзүүлжээ. Мөн «Уралдаан» гэдэг жүжгийн зохиолдоо тавиад оны үеийн хүний сэтгэл санаа, ёс суртахуунд гарч байгаа их өөрчлөлтийг социалист уралдааны явц дундуур нээн харуулсан байна.

	Ч. Ойдов шинэ үеийн гэр бүлийн сэдвээр «Миний алт шиг авгай» «Гэр бүлийн асуудал» зэрэг нэг бүлэгт жүжгийн зохиол бичжээ. Үүний сүүлчийнхийг Зөвлөлтийн зохиолч М. Талвестын зохиолоос санаа авч туурвисан байна. Эдгээр зохиолд гэр зуурын ажлыг хамтарч хийх, эмэгтэйчүүдийг хүндэтгэх асуудлыг дэвшүүлжээ. Сэрээтэр гэргийнхээ эзгүй хойгуур гэртээ хоол унд хийж завгүй байхад Данзан гэргийгээ хүлээж ядаад, айлынхаа хоол «буудаж», бас гэргийгээ хүндэтгэдэг, гэрийн ажилд сайн хүн болох гэж нэрэлхэн будилж явна. Тэгэхэд Баатар ухуулга яриандаа эмэгтэйчүүдийг хүндэтгэх, гэр зуурын ажлыг хамтран хийх талаар жигтэйхэн сайхан ярьдаг хэр нь гэртээ орохтойгоо зэрэг алжаасан, сонин уншсан хүн болж хэвтдэг зантай хүн. Түүний гэргий Цэвэлмаа Баатараас дутуугүй албан ажилтай хэр нь хүүхдээ арчлах, хоол унд бэлтгэх хийх гэсээр байгаад өдрийн сонин ч харж, радио ч сонсож амжихгүй явна. Баатарын дүү бүсгүй бэргэнтэйгээ үгсэн ахыгаа хүүхдээ арчлах, гэр зуурын ажилд сургаж байна. Ч. Ойдовын бичсэн нэг бүлэгт жүжгийн зохиол, жижиг үзэгдлүүд нь хуучны дадал заншлын балгийг уран хошноор төөнөн шатааж, амьдралын гүнд бий болж байгаа шинэ зүйл, шинэ дадал заншлын оч, цогийг дэмжин дүрэлзүүлэх гэсэн санаагаар дүүрэн билээ.

	Ч. Ойдов бол манай үеийн хошин жүжгийг хөгжүүлэх талаар санаа тавьж явлаа. Түүний бичсэн «Далан худалч» алдартай билээ. Мөн «Юун тухай будилаан бэ?», «Амархан адрес» зэрэг хошин жүжиг, жижиг үзэгдэл бичжээ. Эдгээрийн аль аль нь ажил хөдөлмөр, мэдлэг боловсролоо дээшлүүлэх, эелдэг сайхан харилцаанд саад тотгор болж байгаа залхуу хойрго, сахилга журамгүй, салан задгай байдал, хэрцгий догшин зан авирыг элэглэн жигшүүлж байна.

	Ч. Ойдов бага, дунд ангийн насны хүүхдүүдэд зориулсан жүжгийн зохиол олныг бичжээ. Үүндээ ардын аман зохиолыг чадамгай ашиглаж байв. «Аргат бяцхан баатар» жүжгийн зохиолдоо ядуу хүний хүүхдийн сэргэлэн цовоо байдал уран арга, мэргэн ухаанаараа ихэмсэг ноёд, түүний бараа бологчдыг дамшиглан ялж байгааг үзүүлжээ. Энэ зохиолд бас адгуусан амьтныг хүмүүнчлэн дүрслээд, чоныг ноёнтой, туулайг харц ядуусын хүүхэдтэй адилтгажээ. Туулай «хүн чамд тус болсон бол санаж яваарай! Түүнийг үүрд!» гэж байна. Энэ бол үлгэрийн баатрын үгээр хүүхдүүдэд хэлж байгаа нинжин сэтгэл, хамт олны тухай үнэтэй сургаал мөн. «Эвийн энх» жүжгийн зохиолдоо хүйтэн дайныг халуун дайн болгох гэсэн империалистуудын эсрэг тив дэлхийн сайн санаат хүмүүс нэгдэн тэмцэж, ялан дийлж байгааг үлгэрийн хэлбэрээр үзүүлжээ. Энэ зохиолын баатар Харандаа африкийнхныг, Цагаандай цагаан арьстныг, Шарандай шар арьстныг төлөөлж байна. Тэд бие биеийнхээ арьс өнгө, шашин шүглэг, зан заншлын онцлогийг үл ялгаварлан, дайнч мангасын эсрэг санаа нийлэн тэмцэж, түүнийг сөнөөн дарж байна. «Аюулт дайныг бид дийлж чадлаа. Алтан дэлхийн хүн амьтан ингэж хоорондоо үгээ ололцон, эвээ сахиж байх юм бол хүн төрөлхтөн хоорондоо байлдах байтугай хүүхдүүд хоорондоо зөрөлдөхгүй байх» юм гэж Шарандай хэлж байна. Энэ бол одоо ч гэсэн хүн төрөлхтний амар жимэр аж төрөхийн амин гол асуудал хэвээр байна.

	Ч. Ойдов Э. Оюунтай хамжиж афган, албани, орос, хятад, энэтхэг ардын үлгэрийн цоморлогоос сэдэж, хүүхдэд зориулан жижиг үзэгдэл олныг бичсэн юм. Түүнийгээ үлгэрийн чуулга гэж нэрлэжээ. Тэр хамтран ажиллахыг эрхэмлэн явжээ. Тэр нь 1947 онд Ч. Лодойдамбатай хамтарч «Хуйвалдлага» жүжгийн зохиол бичиж, социалист өмчийг бүрэлгэн сүйтгэгчдийн хорон санаа хорт явууллагыг шүүмжлэн илрүүлжээ. Түүнийг анх «Сайн дурын уран сайханчдад тусламж» сэтгүүлийн 1948 оны дөрөвдүгээрт хэвлэжээ. Дараа нь 1977 онд Ч. Лодойдамбын түүвэр зохиолд оруулсан байна. Ч. Ойдов 1951 онд Ч. Чимидтэй хамтарч «Жаргалын зам» дуурийн цомнол бичжээ. Энэхүү цомнолд дорно зүгт дүрэлзэж байсан дайны голомтыг унтраалцаж, энх цагийн бүтээн байгуулах их хөдөлмөр эхэлж байсан түүхэн үеийг дүрслэн үзүүлжээ. Ингэж хамтран ажиллах нь бие биедээ санаа өгч, бие биеийнхээ уран сэтгэмжийг баяжуулан, урлах эрдмийн туршлагаас харилцан сурахад ач холбогдолтой билээ.

	Ч. Ойдов, Э. Оюун хоёр үлгэрийн чуулгадаа «Үлгэрийг одоо үеийн зохиолын өвөг эцэг, эмэг эх» гэж нэрлээд «үндэстэн бүрийн үлгэрүүд их сонин байдаг. Буг чөтгөр, бурхан сахиусыг бодитой мэт ярина. Адгуус амьтан, жигүүртэн шувууг хэлтэй яриатай болгон хувилгана. Наран, саран, салхи шуургыг хооронд нь тэмцүүлнэ. Тэгэхдээ ямар ч үндэстний үлгэрүүдэд хоорондоо нэг их адилхан төстэй тал байдаг. Тэр юу вэ гэвэл харгис бурангуй нь хэзээд ялагдаж, үнэн шударга нь хэзээд ялдгаараа ард түмний үлгэрүүдэд хоорондоо тун адилхан шүү» гэж бичжээ. Монгол ардын үлгэрээр бичсэн жүжигт уран аргат шар үнэг муу санаат хөх чоно, бардам дээрэнгүй бар хоёрыг залилан чадаж байхад афган ардын үлгэрээр бичсэн жүжигт цэвэрлэгч ядуу өвгөн баяныг ухаан самбаагаараа давж байна. Орос ардын үлгэрээр бичсэн жүжигт ажилч хичээнгүй тариачин ховдог шунахай ламыг сайн нөхдийнхөө дэмжлэг тусламжтайгаар ялан давж байна. Энэ үлгэрт шашны номлолын хуурмагийг илрүүлэн жигшүүлсэн байхад энэтхэг ардын үлгэрээр зохиосон жижиг үзэгдэлд ядуу цэрэг тариачин хоёр илбэж байгаад хааныг ялж, хаангүй ард, хаангүй цэрэг, хаангүй улс байж болохыг үзүүлжээ.

	Энэхүү үлгэрийн чуулга бол олон үндэстний оюун санааны дээжийг хүүхэд багачуудад танилцуулан, тэдний оюун ухааныг тэлж, бодлыг гүнзгийрүүлэн, уран сэтгэлгээг хөгжүүлэхэд тус болж байна.

	Ч. Ойдов хэд хэдэн кино тууж бичжээ. Түүний бичсэн «Их жанжин Сүхбаатар танаа» кино туужаар Д. Жигжид. О. Уртнасан нар «Ардын элч» кино бүтээсэн юм. Энэ нь зохиолч, найруулагч, оператор, жүжигчин, зураач нарын бүтээлч хамтын ажиллагаа, уран сайхны уйгагүй эрлийн үр дүн билээ. Ямар ч жүжиг киног ганц хоёрхон хүн бүтээдэггүй тэр нь хамт олны бүтээл нийлэг урлаг билээ. Жүжиг, кино хоёрын аль аль нь уг зохиолоос зөрөх явдал ч байдаг. «Их жанжин Сүхбаатар танаа» гэдэг нэрийг кино дэлгэцнээ «Ардын элч» гэж өөрчилжээ. Уг кино туужийг дэлгэцтэй зэрэгцүүлж үзэхэд үндсэн санаа нь ижил боловч зарим үйл явдал зөрж байна. Уг кино туужийг уншиж байхад хөдөө нутгийн ардын хурлаас их жанжин Сүхбаатарт бичсэн бичгийг Дарьбазар авч яваад, дайсанд баригддагийн даваан дээр учрыг нь хэлж Ариунаад өгч өөрөө зам буруулан зугтдаг бол кино дэлгэцэд үзэж байхад Бадарч авч яваад дайсанд хариугүй баригддагийн даваан дээр Дарьбазарт өгч, Дарьбазар улмаар Ариунаад өгч, зам буруулан явна. Кино туужийг уншиж байхад Ариунаа зэгсэн малтай товхийсэн айлын ганц охин бөгөөд амьдралын хатуу бэрхийг даван туулж, хал үзэж халуун чулуу долоосон өвөг эцгээ өргөн тэтгэж явдаг бол мөн кинонд Ариунаа бол албанд явсан Дарьбазарыг мөрөөдөн бяцхан хүүтэйгээ хоёул аж төрж явна. Бас мөн кино зохиолд цагаантан, гамингийн үлдэгдлүүд орон нутгийн харгис лам ноёдтой хуйвалдан ардын хувьсгал, ардын засгийн эсрэг тэмцэж байхад уг кинонд цагааны дээрэмчдийн дотор хувьсгалч, интернационалч нар ажиллаж хамгийн аймшигтай үед Ариунаад тусалж байна. Тэрчлэн зохиолын Ламчинг кинонд Дүлзэн гэж нэрлэжээ. Зохиолыг нь үзэж байхад ардын засгийг зөвшөөрөхгүй гэсэн орон нутгийн феодалуудын эсэргүүцлийн бичгийг Ламчин Сүхбаатарт хүргэх гэж ардын элч Ариунаатай өрсөлдөн хүрээ орж байхад уг кинонд цагаантантай шууд нийлсэн Дүлзэн Ариунааг ой дотор гүйцээд буудах гэж байгаад тэдний дотор ажиллаж явсан хувьсгалч цэрэгт буудуулж байна. Кино тууж, дэлгэц хоёрын иймэрхүү зөрөө бол үйл явдлын дэс дарааг дэлгэц дээр өрж, түүний үзэл санаа, зөрчлийг тодруулах явцад гардаг байна.

	«Их жанжин Сүхбаатар танаа» кино тууж, «Ардын элч» кино хоёрын аль алинд нь хувьсгалжсан ард түмний зориг тэмцэл, нам, жолоодогч, ард түмний холбоо ангийн тэмцлийн шуурган дундуур үүсэн бэхжиж ямар ч дайсанд ялагдашгүй хүч болж байгааг уран дүрээр дурайлгажээ. Үүнийг үзэж, уншиж байхад 1921 оны ардын хувьсгал бол зөвхөн үндэсний хүрээгээр хязгаарлагдмал буюу орон нутгийн шинжтэй биш, харин дэлхийн хувьсгал, дэлхий дахины үндэсний эрх чөлөөний хөдөлгөөний салшгүй хэсэг байсныг тод дүрслэн үзүүлжээ.

	Ч. Ойдов, Ч. Чимидтэй хамтарч «Зам» жүжгийн зохиолыг кино тууж болгожээ. Жүжгийн зохиолын үйл явдлыг тайз дээр өрж зөрчлийг нь тодруулдаг бол кино зохиолыг дэлгэц дээр өрж дэс дарааг нь олж бичдэг байна. Түүний үйл явцад засвар өөрчлөлт ч хийж болдог билээ. «Зам» кино туужийг уг жүжгийн зохиолтой нь зэрэгцүүлэн үзэхэд үйл явдал, баатруудын үзэл санаа, шинж чанарын хувьд нэлээд засвар хийсэн байна. Уг жүжгийн зохиолд Жамба панзчин гардаг бол кино туужид Жамба бол панзчин биш, харин биеийн амрыг харамтгай, хөнгөн, марзандуу залуугийн дүрийг дурайлгаж байна. Тэрчлэн их сургуулийн хүн эмнэлгийн ангийнхны төгсөлт, концертын хэсгийг кино туужаас хасжээ. «Зам» жүжгийн зохиолд сүжиг бишрэл, хувийн шуналд идэгдсэн Дондов нэг дүгээрт сүжигтнийг ашиглан, хоёр дугаарт өөрөө мэдэхгүйн гайгаар аюулт халдварт өвчний үүр бий болгож гамшиг тарьсан ч гэсэн олны дотор чөлөөтэй тэнэж, эцсийн эцэст Чойбалсанд «битгий намайг муулж хэлээрэй» гэж байдаг бол уг кино туужид түүнийг Түдэв гэж нэрлээд, өөр байдал гайгаар гаргажээ. Түдэв ял эдлээд, нутагтаа ирсэн боловч онгон уулын хөрсийг хөндөж, гацаа хянгыг сэтэлж, зам тавихыг эсэргүүцэж, малын халдварт өвчний нян тарааж, аадар бороог далимдуулж, хад чулууг сэм нурааж, гай тарьсаар яваад, эцсийн эцэст олны эсэргүүцэлтэй тулгаран, уулын үерт өөрөө урсан алга болж байна. «Зам» жүжгийн зохиолд гардаг их сургуулийн оюутан Төмөрийн шинж чанар уг кино туужид инженер Төмөрийн дүрд шингэж үү дээ гэмээр болжээ. Төмөр дээд сургууль төгсөж нутагтаа амралтаар ирээд байх завсар намын байгууллага олны саналыг дэмжиж, зам засах ажлыг удирдалцаж явна. Уг жүжгийн зохиолд сумын хөдөлмөрчид уулыг сэглэж зам тавьж, утсан харилцаатай болоод маршал Чойбалсантай утсаар ярьж байдаг бол мөн кино туужид Чойбалсан ирж, шинэ замын хөдөлгөөний нээлтэд оролцож байна. Гэхдээ түүний дүр хиймэлдүү болжээ. Уулыг сэтэлж, зам тавих түмний тэмцлийн явцад Төмөр, Гэрэл, Самдан, Удвал, Насанбат нарын үзэл санаа, зан чанар тодорч байна. Тэдний шинэ санаачилга, баатарлаг үйлсийг нам, засаг, түмэн олон нийтээр дэмжиж байна.

	«Зам» жүжгийн зохиол кино туужийн аль алины нь үзэл санаа, үйл явдал тухайн үедээ мөрөөдлийн шинжтэй байсан бол өнөөдөр бүх ард түмний үйлс болж байна. Насанбат, Төмөр нарын дүр бол хамт олны хөдөлмөр баатарлалын үйлс, шинэ санаачилгын уриа дуудлага болж байна. Ч. Ойдов ингэж хөдөлмөрч түмнийхээ санаа сэтгэлийг илэрхийлж, хамтын хөдөлмөрийн давуу чанарыг бахархан дуулж явжээ. Түүний «Зам» жүжгийн зохиол, кино туужийн сэдвээр «Давааны цаана даваа» кино бүтээв.

	Ч. Ойдов «Гурван найз», «Баясгалан» зэрэг кино тууж бичсэн байна. Түүндээ шинэ үеийн шинэ хүний ёс суртахууны нандин чанарыг тусган харуулжээ. «Гурван найз» кино туужийг үзэж байхад хөдөөгийн малчин залуу Гантөмөр эрдэм сурч, техник эзэмших гэсэн хүсэл, ХЗЭ-ийн байгууллагын дэмжлэгтэйгээр уурхайчин болж байна. Замбага, Жаргалт нар түүнд баярлаж үдэн явуулаад, захидлаар байнга харилцаж зол жаргалаа хуваалцаж явна. Гантөмөр ч гэсэн зорьсондоо хүрч, уурхайчин олны хүндэтгэлийг хүлээж байна. Гэсэн ч гай газар доороос гэгчээр уурхай нурж, нөхдийнхөө амийг аврах гэсээр яваад, нүүрсэнд даруулан хүнд гэмтжээ. Жаргалт, Замбага хоёр тэрхүү аймшигтай мэдээг сонсмогц хөдөөгөөс яаралтай ирж, уурхай, эмнэлгээр орж, жижүүр, сувилагч нараас сурагласан боловч золгүй мэдээ сонсоод, нутагтаа буцаж байна. Хоёр жил гаруй сураг алга. Жаргалт анхандаа Замбагыг саваагүй залуусаас хамгаалж явсаар эцэст нь дэр нийлүүлэн суужээ. Гантөмөр монгол зөвлөлтийн эмнэлэг дамжин олон сар ухаангүй хэвтэж эмчлүүлсээр эдгээд, хэдийгээр эрэмдэг зэрэмдэг болсон ч гэсэн аймгийн сонинд ажиллаж байна. Намын байгууллын ачаар Жаргалт, Замбага хоёрыг гүтгэлгээс аварч байна. Энэхүү үйл явдлын дундуур сэтгэл санаа, ёс суртахууны эмзэг донсолгоо, мөргөлдөөн болж байна. Ялангуяа Жаргалт, Замбага хоёр жаахан гоомой хандсаны уршгаар найзынхаа өмнө гэмтэй мэт үзэгдэж байна. Энэ нь сургамжтай ч болжээ. Гурван найзын бие биеийнхээ учир шалтгааныг ойлгохгүй будилж яваа явцад тэдний сайн санаа, энэрэнгүй үзэл илэрч байна.

	«Баясгалан» кино туужийн бичлэгийн хэлбэр, зураглал аятайхан болжээ. Энэхүү туужаар найруулагч Д. Хишигт кино бүтээсэн юм. Уг туужийг уншиж, киног үзэж байхад Баясгалан Дарьсүрэнгийн тусархаг сайхан сэтгэл, Чаминчулууны уран бүтээлийн хөдөлмөр хоёрыг буруугаар ойлгож гомдон «Би та нараас дутуугүй эрдэмтэй болно» гэж шаралхан, ажил мэргэжлээ өөрчлөхөөр шийдээд хот суурин газраар хэсэж явна. Уурхайчин, галт тэрэгний жолооч болох гээд амжсангүй. Бөх болох гээд ч чадсангүй. Эцэст нь бага балчраасаа шилж сонгосон адуучнаас нь сайхан ажил байхгүй гэдгийг ухаарч байна. «Баясгалан» тууж, кино хоёрын аль аль нь «уул үзэлгүй хормой битгий шуу. Ус үзэлгүй гутал битгий тайл», «Хүний сайныг ханилан явж тань» гэдэг шиг сургаалтай болжээ. Уг киноны эцсийн шийдвэрлэлт нь туужийнхаасаа илүү үнэмшилтэй билээ.

	Ч. Ойдов бол үргэлжилсэн үгийн зохиолч байлаа. Тэр нь хорь гаруй өгүүлэг, тууж бичжээ. Түүний олонх нь амьдралын гүнд шинээр бий болж байгаа юмыг товойлгон тодруулахад чиглэгдэж байна. Тэр нь «Чөтгөртэй бууц» өгүүллэгтээ ардын хувьсгалын үеийн малчдын үзэл санаанд хувьсгал болж байгааг үзүүлжээ. Урьдын цагт нэг айл аюулт халдварт өвчний гайгаар голомтоороо сүйрсэн юм байжээ. Түүнээс хойш тэрхүү нутгийг чөтгөртэй боллоо гэж цуу тараад, айлууд дүрвэн нүүжээ. Сайн эр түүнийг нь дэврүүлэн, ноёд феодалуудын мөрдлөг, хавчлагаас нуугдаж тэнд амьдарч явжээ. Гагцхүү ардын хувьсгалын ялалтын ачаар малчид гэгээрч буг чөтгөр гэж хорвоод байдаггүйг амьдралаараа батлан үзүүлж иржээ. Үүнийг Гончиг тэргүүтэй малчдын ажил үйлсээр тодруулжээ.

	Ч. Ойдов «Давхар баяр» өгүүллэгтээ малчин хүний үнэнч шударга хөдөлмөр алдар гавьяаны хэрэг болж байгааг хоньчин Борын дүрээр товойлгосон бол, «Давхар майхан» өгүүллэгтээ малчид ажил амьдралдаа шинэ зүйлийг нэвтрүүлж, малынхаа ашиг шимийг дээшлүүлж явааг өвгөн Хичээнгүйн дүрээр дурайлгажээ.

	— Хүү минь эрдэнэ шишийн дарш гэдэг мөн эрдэнэ шиг ашигтай юм даа. Манай эмгэн олигтой сүүтэй ганц үнээгээ аваад, дөрвөн ачтайгаа сумын төвд сууж байгаа юм. Энэ даршны ачаар үнээ нь бараг зуныхаа саалийг өгөөд тэд тараг бүрж байдаг шүү гэж Хичээнгүй бахархан ярьж байна. Эрдэнэ шиш тарьж, дарш хийх явдал бол тухайн үедээ шив шинэхэн зүйл байв.

	Ч. Ойдов «Амьдралын замд» өгүүллэгтээ нэгдэлжих хөдөлгөөн олны сэтгэл санааг эзэмдэж байгааг зөрчил тэмцлийн дундуур дурайлгажээ. Дашдоржийнх хүн бүл муутай, өвс бордоо, хашаа саравчгүйн харгаагаар цасан шуурганд өртөн баларчээ. Энэ байдалдаа харамсан «Намар жаахан ч гэсэн хадлан авсан болоосой» гэж Дашдоржийн гэмшиж явахад мал малын захтай Наваан Дашдоржийн энэ байдлыг ажаад «Мал харах хүнтэй боллоо» гэж баярлан:

	— Манай саалийг саана биз. Бид сайнаар яривал садан төрөл болох улс хойно доо гэж байна. Үүнийг өнгөн талаас нь харахад зудад малаа барчхаад байгаад нь сэтгэл зовж, их л өрөвч байдал гаргаж байгаа юм шиг боловч уг чанартаа Дашдоржийнхыг зарцлах уран нарийн арга сэдэж байна. Тэгэхэд сумын намын үүрийн нарийн бичгийн дарга Бадамдорж тэднийд ирээд, аж амьдралтай нь танилцаад:

	— Шударга ард хаана ч газардахгүй. Хамгийн наад зах нь та нар улсаас удаан хугацааны зээллэг авч болох байна. Нэгдэл, сангийн аж ахуйд ажиллаж болох байна гэж зөвлөв. Бас нэгдлийн дарга тааралдаад, хөдөө аж ахуйн нэгдлийн ач тусыг өгүүлж байна. Энэ бүхний ачаар Дашдоржийнх Навааны зарц бололгүй нэгдэлд элсэж, нэгдлийн малчин болохоор шийдэж байна.

	Ч. Ойдов «Хуучин танил» өгүүллэгтээ малчин ардыг морин өртөөний албанаас үүрд чөлөөлж, улсын авто өртөө байгуулагдсан түүхэн үйл явдлыг ахмад дайчин хоёр өвгөний яриагаар дүрслэн харуулжээ. Тэр хоёрын хэн хэн нь ийм л үйлсийн төлөө хувьсгал хийлцэж, хувьсгалаа хамгаалалцаж явжээ.

	Ч. Ойдов бол зөвлөлтийн мэргэжилтний яриаг сонсож, ном, сонин уншсаар яваад орос хэл сурсан билээ. Түүнээсээ санаа авч «Билэгт» өгүүллэг бичсэн юм. Түүний нь гол баатар Билэгт механикч болоод хөдөө нутагт ажиллаж байхдаа анхандаа гаргаж байгаа орос киноныхоо учрыг олохгүй, үзэгчдэд тайлбарлаж чадахгүй ичдэг байжээ. Түүний улмаас нэг киног олон дахин гаргаж баатруудын нь яриаг цөмийг цээжилж байна. Толь бичиг, орос хэл мэддэг хүмүүсийн тусламжтайгаар тэрхүү цээжилсэн үгийнхээ учрыг ойлгодог болжээ. Дараа дараачийн кинонд мэддэггүй үг нь цөөр цөөрсөөр киног ойлгож бусдад тайлбарладаг төдийгүй оросоор ярьдаг болжээ. Билэгт ингэж орос хэл сурч, эрдмийн оргил өөд мацах замаа олж байна. Тэр нь «Эв зүй» өгүүллэгтээ «өөрийн бодол санал ч байхгүй, хүн юу гэж хэлнэ түүнийг дагаад, хийсэн ажил, бүтээсэн бүтээлгүй хоёрын хооронд мөртөө сайн нэртэй явдаг» хүнийг шүүмжлэн, «хийдэг, хэлдэг, сайн муу нэр дуулдаг» шударга хүний дүрийг дурайлгажээ.

	Ч. Ойдов ингэж шинэ зүйл, ирээдүйтэй бүхнийг гярхай, ажиж, үгээр дүрслэн үзүүлэхийн зэрэгцээгээр манай урагшлах хөдөлгөөнд саад тотгор болж байгаа зүйл, социалист өмчид хүйтэн цэвдэг сэтгэлээр хандаж улс түмэнд хохирол учруулагчдыг элэглэн шүүмжилж олонд нүцгэлэн жигшүүлж явжээ. Үүнд жишээ болгож «Балбар» өгүүллэгийг хэлж болох юм. Балбар даргын шинж байдал гэнэтхэн өөрчлөгджээ. Ажлынхан нь «манай хэлтсийн дарга яагаад дуу цөөнтэй, уруу, царайтай болчхов» гэлцдэг болжээ. Хүн бүр Балбарыг муухай хараад байх шиг санагдана. Энэ бүхний улмаас Балбар өөрийнхөө бузар явдлыг өөрөө шүүж байна. «Бидний ашигласан энэ зүйл хөдөөгийн, нэг багийг лавтай хангаж чадах байх. Тэгэхэд арван айлын хэрэглэх зүйлийг би ганцаараа ашиглах гэдэг юу болж байна вэ! Энэ бүхнийг бодоод байж суух газаргүй болсон шиг бодогдоно. Тэгсээр яваад Балбар хуулийн байгууллагад очиж, өөрийгөө хуйвалдагчдын хамт илчилж байна. Тэр нь «Алтан цаг» өгүүллэгтээ эрдмийг биш эрхийг сурсан, ажлыг биш гангалахыг хичээсэн өөдгүй чанарыг элэглэн шүүмжилсэн байна. Оюутан Батсүх найз бүсгүйнхээ цагийг авч өгөх гээд болгоомжгүйн гайгаар хөсөр алдаад эвдчихжээ. Түүний улмаас юу болсон гэж санана вэ? Нөгөө бүсгүй нь:

	— Арай гэж алтан цагтай болж байхад минь гээд мэгшин уйлжээ. Тэр нь Батсүхтэй танилцсанаас хойш иймэрхүү байдлыг олон удаа гаргажээ.

	— Би урьд нь уйлж байгаа хүнийг хараад дандаа өрөвдөж, хайрладаг сан. Энэ удаа уйлж байгаа хүнийг харахад харин жигших сэтгэл төрөөд түүнээс хойш уулзахаа больсон гэж Батсүх хэлж байна. Энэ бол эдийн шуналтныг жигшсэн жигшил мөн. Ч. Ойдов хэд хэдэн шог яриа зураглал бичиж, панз наймаа хийх, хувиа хичээх, мэдэмхийрэн дээрэнгүйлэх зэрэг өөдгүй чанарыг элэглэн шүүмжилж, олонд жигшүүлж явжээ.

	Тэр нь «Бөхбат» тууж бичжээ. Түүнийг нь «Хөдөлмөр» сонинд ажиллаж байхдаа хэд хэдэн дугаар дамжуулан нийтэлснээ тодхон санаж байнам. Зохиолч эл тууждаа архи шилээсээ бусдыг ууж, хэчнээн сайхан хүнийг хүн биш болгож, амь насанд нь аюул учруулдгийг сэтгэлд хоногштол дүрслэн үзүүлжээ. «Эхлээд хүн архийг уудаг юм. Ахиж байгаа явдал бол архи хүнийг ууж байгаа нь тэр юм» гэж Ч. Ойдов бичжээ. Түүнийг Бөхбатын үйл явдал, тэвчээргүй шинжээр дүрслэн үзүүлжээ. Бөхбат бол дээд боловсролтой, оролдлого сайтай, аятайхан залуугийн дүр билээ. Тэр нь Навчтай дэр нийлүүлжээ. «Навч бол ганцхан зөөлөн цагаан царайгаараа, тунгалаг хар нүдээрээ, инээхэд тодордог баруун хацар дээрх хөөрхөн хонхроороо биш, ариун цагаан сэтгэлээрээ, ааш зангийн хөөрхнөөрөө хүн бүгдийн дурыг булаам хүүхэн билээ. Түүний ээж нь «Бурхан» шиг сайхан сэтгэлтэй авгай. Энэ хоёрын шинж төрх зан чанарыг тун аятайхан дүрслэн үзүүлжээ. Бөхбат ямар нэг юманд хавчигдаж ядарсан юмгүй хангалуун сайхан л аж төрж явлаа. Багшлахын зэрэгцээгээр ном орчуулж, олны хайр хүндэтгэлийг ч хүлээж эхэлжээ. Гагцхүү үүндээ эрдэж толгойн ядаргааг гаргах нэрийдлээр шар айраг, архи балгадаг болжээ. Даамжирсаар шараа архи, шар айргаар тайлдаг болжээ. Хашир хүмүүс түүнийг нь буруушаавч хайхарсангүй. Сургууль багш нарынхаа зэмлэлийг ч тоосонгүй. Архичин «найз» нартай болж тэдэндээ уруу татагдаад баларч явна. «Архи уух ерөөсөө муухай юм байна. Мөнгөөрөө өвчин худалдаж авсан хэрэг. Үүнээс хойш архи уухыг больё» гэж олон дахин бодож, гэргийдээ олон дахин ам өчиг өгчээ. Гэсэн ч бодсон бодол, өгсөн ам тангарагтаа хүрэлгүй, гэргий, хадам ээжийнхээ сайхан сэтгэлийг бузарлаж гүйцэв. Хадам ээж нь архинаас гаргах арга сураглаж, «хулгана хуураад өгье», «Арцтай архи уулгая» гэж ч байна. Бөхбат ариухан сэтгэлтэй хөөрхөн шавь нарынхаа урмыг ч хугалж гүйцэв. Сургуулийн захиргаа, ХЗЭ-ийн байгууллага түүнийг өөд татах гэж янз бүрийн арга хэрэглэж байна. Тэр болгонд Бөхбат өөрийгөө өмөөрч эднүүс намайг ад үзэж байна гэж үзэж жинхэнэ нөхдөдөө гомдож байна. Яв явсаар солиорч эхлэв. Энэ туужид Бөхбат, Навч нарын сэтгэлийн өчгийг сайн гаргажээ. 

	«Ийм хүнтэй хувь заяагаа яаж холбон суух вэ гэж хэлээд салах бол хамгийн амархан санагдана. Харин сайн сайхан нэртэй алдартай явахад нь суучхаад, нэгэнт ийм болохоор нь хаяад явна гэдэг туйлын буруу. Манай үеийн хүний дотор байж болохгүй зүйл. Хувьсгалт залуучуудын эвлэлийн гишүүний өөрийн нь үүрэг зорилгод таарахгүй. Нөгөө талаар одоо сэтгэл санаагаар ийм уналтад байгаа хүн хэрэв намайг салах юм бол бүр замаа алдана. Ямар ч л гэсэн нөхрийгөө хүмүүжүүлж авахын төлөө бүх хүчээ дайчилъя. Ийм болгосон явдал надад ч бас буруу бий» гэж Навч сэтгэлийн өчгөө илэрхийлж байна. Ингээд Бөхбатыг сүү таргаар эмчилж байна. Үүнд гагцхүү Бөхбатын тэвчээр л шийднэ. Ч. Ойдов:

	— Бөхбат эрдэм билигтэй хэчнээн сайхан залуу байлаа даа. Архи түүнийг ямар болгож вэ? Тэр нь уншигчдын ой тойнд шингэж, архийг үнэхээр жигшүүлж л чадвал Бөхбатыг бичсэний минь зорилго бүтнэ гэж ярьдаг байж билээ. «Бөхбат» бол хүний ариун сэтгэлийг хүндэтгэж архийг жигшүүлэх, архаг архичныг эмчлэх «увдисаар» дүүрэн билээ.

	Ч. Ойдов бол сэтгүүлч хүн байлаа. Тэр нь 1945 оны ариун дайны өдрүүдэд «Улаан од» сонины сурвалжлагчаар ажиллаж явав. Тэр нь аян дайны хатуу бэрхийг туулж, ардын армийн дайчдын эрэлхэг баатарлаг үйлсийг илтгэн харуулсан. «Даригангаас Долнуур хүртэл», «Манай цэрэг Жэ-хэд орсон нь», «Фронтод явсан замын тэмдэглэл», «Цэргийн дуу бүжгийн чуулга Өвөр Монголд тоглов» зэрэг олон тэмдэглэл, сурвалжилга, найруулал бичсэн байна. Тэдгээртээ болсон түүхэн явдлыг ямар нэгэн хачиргүйгээр өгүүлжээ. Манай армийн дайчид зөвлөлтийн армийнхантай мөр зэрэгцэн давшиж, уул, хад, ус мөрөн, элс манхныг зориг баатарлагаар даван туулж дайсны эсэргүүцлийг хиар цохин, өвөр монгол, зүүн хойд хятадыг японы самуурай нарын савраас чөлөөлөлцөж билээ. Морьт цэрэг, танкны анги давшиж дотоод монголын нутагт оров... «Илдэн бэйлийн хошууны нэг ард японы түрэмгийлэн эзлэгч бузар яргачдыг бүрмөсөн устгах, их хэрэгт зориулъя гэж дөчин тэмээгээ хурандаа Доржийн ангид бэлэглэж байв» гэх мэтээр чөлөөлөгдсөн нутгийн ард түмэн манай армийн дайчдыг өөрийнхөө жинхэнэ чөлөөлөгч, аврагч гэж үзэж халуун тодоор угтаж байсныг хэлжээ. Долнуур хотын зах руу ормогц гуйлгачин хүмүүс үзэгдэж, мөн хотын гол гудамжинд нь хүн тамирдан үхэж байгаа нь харагдаж байжээ. Манай ардын дайчид зөвлөлтийн армийнхантай хамт урагшилж, нийтийн дайсныг сөнөөн дарж, тиймэрхүү хүмүүст эрх чөлөөгөө олоход нь тусалсан түүхтэй. Түүнийг хэн, хэдийд ч түүхийн хуудаснаас баллаж чадахгүй.

	Ч. Ойдов дөчөөд оны эцэс, тавиад оны эхээр БНУАУ, ЗСБНХУ-аар айлчилсан билээ. Тэр нь «Улаанбаатараас Москва хүртэл» тэмдэглэлдээ социализмын ууган орны нийслэл Москвагийн хөгжил бадралыг голдуу тоо баримтаар батлан өгүүлжээ. «Москвагийн хүн маш эелдэг зантай, найрсгийн дээр хотын доторх ямар ч тээвэр, олон нийтийн газар эмэгтэйчүүд, хөгшид босоо зогсоод, залуучууд сууж байдаггүй... Бас хэчнээн олон хүн цугларавч бие биесийг түлхэх осол гаргадаггүйн гадна ямар нэг газар орж гарахад Москвагийн хүмүүс ямагт дэргэдэх хүнээ хүндэтгэнэ» гэх мэтээр Москвагийнхны эрдэм соёл ажил хөдөлмөр, зан заншлыг бахархан бичсэн байна. Энэ нь Москвагийнхнаас бидэнд сурч хэвшүүлбэл зохих зүйл их байна гэсэн санаагаар нэвтэрхий билээ. Ч. Ойдов Унгарын ард түмний хувьсгалт тэмцлийн ололт амжилтыг илтгэсэн хэд хэдэн тэмдэглэл бичиж сонин сэтгүүлд нийтлүүлжээ.

	Тэр нь тавиад онд «Матар» сэтгүүлд ажиллаж байв. Зохиолч, сэтгүүлч, кино найруулагч, операторуудтай цуг эх орноороо их аялжээ. Ингэж явахдаа хөдөлмөрч түмнийхээ амьдрал тэмцлийн тухай олон тэмдэглэл найруулал бичсэн байна. Тэр нь «Түүхт нутаг» тэмдэглэлдээ харийн зэвсэгт дээрэмчдийн довтолгоог Магсаржав, Сүхбаатар нарын удирдлагын дор бут ниргэж байсан нутаг, Японы самуурай нарын түрэмгийллийг Монгол Зөвлөлтийн дайчдын ниргэсэн нутаг Халх голынхон энх тайван цагт тэнэгэр сайхан аж төрж байгааг өгүүлжээ. Суртлын бригадынхан малчин ардуудад шашингүйн суртал нэвтрүүлэг хийж, кино үзүүлж байна. Тал нутаг, ялангуяа Буйр нуурын сайхныг үгээр зураад, «их ус харсан хүн уйддаггүй гэж үнэн шүү» гэжээ.

	Ч. Ойдов олон найруулал бичиж, малчин, ажилчны хөдөлмөрч, тусархаг сайхан чанарыг товойлгожээ. «Өртөөний гадаа» найруулалдаа хуучин цагт өртөөний алба намын алба байсныг өвгөн Чойжилын яриагаар дүрслэн харуулжээ. Тэр нь Өвөрхангай аймгийн авто өртөөний гадаа шуудангийн машинд суух гэж байхдаа:

	— Би урьд нь хүний хошуу нутагт очиж манжийн өртөө хийж байсан юм. Тэгээд...ах дүү төрөл төрөгсдөөсөө холдчихоод, тэдэнтэйгээ уулзаж бараг чаддаггүй байлаа. Харин улсын авто өртөө байгуулагдсанаас хойш жил бүр очиж, ирж байдаг боллоо гэж ярьж байна. Ингэж манай орны малчид эх орныхоо хөгжлийн эрч, далайц, техникийн ач тусыг алхмаас алхамд үзэж, түүгээрээ бахархаж иржээ.

	Ч. Ойдов «Говийн хүүхнүүд» найруулалдаа Өмнөговийн ажилч хичээнгүй бүсгүйчүүдийн зан чанар, шинж төрхийг зуржээ. Баяндалай сумын артелийн мужаан Догоо, баяны зарцаас үйлдвэрийн ажилчин болж жаргалаа эдэлж явна. Тэр нь гэрийн мод, худгийн онгоц хийж, бас гантиг чулуугаар бичгийн хэрэглэл урлаж байна. Тэгээд:

	Артель бол миний гэр орон болсон юм гэж бахархан өгүүлж байна. Нэгдлийн малчин Долгор хатуу ширүүн байгальтай эрэлхэг баатарлагаар тулалдаж, хөдөлмөрөөр хатуужжээ. Тэр нь юм үзэж нүд тайлахын хүслэнгээр бялхаж явна.

	— Цаг эрт, нас залуу байна. Ганцхан сайн ажиллаад л бүтээл гаргаж л байвал учир бий гэж ярьж байна. Тэгэхэд Цэнджав малаа хариулж, ном уншиж, соёлжиж явна. Зохиолч энэ бүхнийг бахархан дүрслээд:

	— Говь нутгийн хүүхнүүд гойд сайн ажилтай гэдэг үнэн юм даа гэж бичжээ.

	Ч. Ойдов «Алтайн оргил», «Хоёр оргил» зэрэг найруулалдаа Алтайн цаадах хөдөө аж ахуйн нэгдлийнхний ажил, амьдрал, сэтгэл санааг өгүүлээд, малын тэжээлийн бат бааз байгуулахын чухлыг сайн муу хоёр нэгдлийн ажлаар үзүүлжээ. «Шумуул хөх түрүү хоёр зай завсаргүй бужигнасан шатам халуунд цагаан морь улаан болтлоо шумуулд идүүлээд байхад зориг төгөлдөр хадланчид зогсоо зайгүй ажиллан... өвсийг налуулж байхад хойноос нь тармуурчид явж цуглуулна. Түүний хойноос... бухалдаж байна». Тэгэхэд хадлан авдаггүй нэгдлийн гишүүд «сэрүүн сайхан ууландаа ганц нэг шуудай өвс зулгаасан болоод сууж байна». Тийм хүмүүс өвөл хатуудаад ирэхлээр нь бачимдаж, нэгдлийн зөвлөл, намын хороонд асуудал тавьж, тогтоол гаргуулаад, хадлан их авсан нэгдлээс авдаг байна. Зохиолч үүнийг шүүмжлээд, ид хадлангийн үед их ажилламаар юм гэсэн санааг дэвшүүлжээ.

	Ч. Ойдов «Тракторчдын дунд» найруулалдаа хөдөө аж ахуйн механикжуулагч нарын ажил хөдөлмөр, хамтач сайхан чанар, зориг хатуужлыг товойлгосон байна. Гунан үхрийн эвэр хуга хөлдөм гурван есийн хүйтэнд тракторч нар засвар хийж, жин тээж, малчид тариаланчдад тусалж байна.

	— Манай бригадынханд ер нь чиний миний ажил гэж байдаггүй гэж тракторч Хишигдорж ярьж байна.

	Ч. Ойдов жүжгийн зохиол, киноны тухай хэд хэдэн шүүмж бичжээ. Тэр нь «Жүжгийн зохиолын уралдааныг чанаржуулъя» өгүүлэлдээ жүжгийн зохиолын сэдвийг зөв сонгож олох, баатруудын үйл явдал, хөдлөл, зан чанар, зөрчлийг тайз дээр өрж тааруулан, үзэл санааг тодруулахын чухлыг онцлон өгүүлсэн байна. Тэр нь жүжгийн зохиолд хүмүүсийн зан байдал, шинэ хуучны зөрчлийг тод гаргасан байх ёстой гэж үзээд, зохиолоо энэ л зарчмаар бичиж явлаа. Жүжгийн зохиолч, авьяастныг тодруулан, бүтээл дээр нь өсгөх явдал Монголын зохиолчдын эвлэлийн хороо, Урлагийн хэрэг эрхлэх хороо (Одоогийн Соёлын Яам), орон нутгийн нам, улс олон нийтийн байгууллага утга зохиолын секц (одоогийн утга зохиолын нэгдэл) их үүрэгтэй гэж байжээ.

	Ч. Ойдов бол манай үеийн жүжиг, киноны нэрт зохиолчийн нэг мөн. Тэр нь Улсын хөгжимт драмын театр, «Монгол кино» үйлдвэрийн уран бүтээлч жүжиг киноны зохиолчидтой хамтран ажиллаж, тэднээс цуцалтгүй сурах замаар уран бүтээлийн амжилт олж байв. Тэрчлэн сайн дурын уран сайханчдын эрэлт хэрэгцээг соргогоор ажиглаж, тэдний урын санг баяжуулах үйлст хувь нэмрээ оруулсан байна. Түүний бичсэн нэг бүлэгт жүжиг, жижиг үзэгдлүүд нь тухайн үедээ үзэгч олны анхаарлыг татаж байсан асуудлыг хөндөж, хурц тод, товчхоноор үзүүлэхэд чиглэж байв. Зохиолч, сэтгүүлч, уран бүтээлч нөхөдтэй цуг хөдөө нутгаар аялж, малчин түмнийхээ аж амьдрал, үзэл санаа ёс суртахууны их өөрчлөлтийг гярхай ажиглаж, тухай бүрд нь найруулал тэмдэглэл бичиж явжээ. Энэ нь түүний уран сэтгэлгээний өсөлт, уран бүтээлийн сэдвийн ширгэшгүй ундарга болж байв. Ч. Ойдовын зохиол бүтээл бол голдуу ухуулгын шинжтэй бөгөөд ойлгомжтой билээ. Түүний урласан Төмөр, Насанбат, Баясгалан, Дарьбазар, Ариунаа мэтийн дүрүүд уншигч, үзэгч түмний сэтгэлд шингэж, амьдрал, тэмцлийн нь дотнын зөвлөгч болж явна.

	 

	Г. Жамсранжав

	1979 он

	 


ЭХ ОРНЫ БАТ ХЭРЭМ

	Тусгаар тогтносон Бүгд Найрамдах Монгол Ард Улс бол... дайчин, эрэлхэг цэрэгжил, баатар шинж чанар дээр үндэслэгдсэн ардын хувьсгалт хүчирхэг армиар хамгаалагдсан улс юм.

	... Сүүлийн үед монголын хүчирхэг дайчин сүр, тусгаар тогтносон улс гэр, эх нутаг юугаан мунхаг хэдэн феодалууд харийн түрэмгийлэн эзлэгч нарт худалдан өгөв. Гэвч монголын ард түмний эрэлхэг зориг, дайчин уламжлал нь дарагдан мөхсөнгүй. Түрэмгийлэн эзлэгч нартай хэдэн зуун жилийн турш эсэргүүцэн тэмцсэн байна. Монголын ард түмний тэр тэмцлийн дотроос гагцхүү, 1921 онд чин зоригт суут баатар жанжин Сүхбаатар, Чойбалсан түүний ардын хувьсгалт намаар удирдуулсан зэвсэгт тэмцэл нь ялалтад хүрэв.

	Монголын олон түмэн ардыг өчүүхэн ч эрх чөлөөгүй байлгаж эд баялаг, эх орныг сорон мөлжигч гадаадын харгис зандалчдын цэрэг шунахай худалдаачин, мөнгө хүүлэгч, тэдний гар хөл бологч ард түмнээ дарлалын туйлд хүргэж байсан хар шар феодалуудыг устган арилгаж, монгол улсыг тусгаар тогтносон улс гэр болгоход зэвсэгт хүчин хамгийг шийдвэрлэх ёстой байв.

	Монголын ард түмний шилдэг хөвүүд айхыг үл мэдэгч зоригт жанжин Сүхбаатар, Чойбалсан нар монгол улсын тусгаар тогтнолыг... мандуулахын төлөө арлын зэвсэгт хүчнийг зохион байгуулав. Тус улсын дотор үүрлэн бугшиж байсан гадаадын үй түмэн дайсныг Сүхбаатар, Чойбалсан, Магсаржав нарын удирдлагаар даран устгасан алдарт партизан цэргийн үндсэн дээр одоогийн их хүчирхэг арми байгуулагджээ.

	Монгол ардын хувьсгалт цэрэг, анх байгуулагдсан өдрөөс эхлэн их Зөвлөлт улсын алдарт улаан армитай өөрийн тэмцлийн халуун цусаар, эвдэршгүй бат, ахан дүүгийн их холбоог байгуулав. Монгол ардын хувьсгалт цэрэг анх байгуулагдсан өдрөөсөө эхлэн монгол улсын тусгаар тогтнол, ард түмний эрх чөлөө, жаргалант амьдралыг хамгаалан дайснуудтай ширүүн тэмцлийг хийж өөрийн их ялалтыг байгуулан ирсэн түүхтэй билээ. Монгол ард түмний шилдэг хөвүүд, партизан нар тоогоор цөөн, зэвсэг муутай, хоол хүнс, хувцас хунар, байлдааны хэрэгслээр харийн дайсны цэргээс олон зуун хувь дутуу байсан боловч, эх орон, эртний үеэс уламжлагдаж ирсэн гал голомт, ард түмнийхээ эрх чөлөөний төлөө чин зоригийг гаргаж амь биеэ хайрлахгүй тулалдаж гадаадын олон мянган цэргийг бут ниргэж устгасан байна. Монголын ард түмний эрх чөлөөний тэмцлийн тэргүүнд зэвсэг барин боссон ардын партизан цэрэг манай ард түмний олон зуун жилийн хүслийг биелүүлж тусгаар тогтносон монгол ард улсыг босгон байгуулж өгөв.

	Манай ардын хувьсгалт нам засаг, түүний алдарт зохион байгуулагч Сүхбаатар, Чойбалсан нар монгол улсын тусгаар тогтнол, ард түмний эрх чөлөө, жаргалант сайхан амьдралыг улам бэхжүүлэн шинэ монгол улсыг дэлхий дахинаа алдаршуулан мандуулахад юуны өмнө тус улсыг батлан хамгаалах зэвсэгт хүчнийг бэхжүүлэн өргөжүүлэхэд хамаг анхаарлаа тавьсан байна. Монголын олон түмэн ард, өөрийн эрх чөлөө, энх тайван, жаргалант байдлаа хэнд ч булаагдахгүйн тул түүнийгээ өөрсдийн амь биеэр батлан хамгаалахад бүх хүчээ зориулав. Манай алдарт жанжин Сүхбаатар, Чойбалсан нар ард түмнийхээ хүсэл эрмэлзэл, эх орныхоо тусгаар тогтнолын төлөө байгаа бүх хүчээ гаргаж харийн дарлагч нарыг хатуугаар байлдан устгасан ардын партизан цэргийг зохион байгуулалт, хүчний талаар өөрчлөн монгол ард улсын зэвсэгт хүчин, ардын хувьсгалт цэргийг байгуулжээ.

	Монгол ардын хувьсгалт цэрэг анх байгуулагдсан өдрөөс эхлэн монгол ард улсын тусгаар тогтнолын төлөө ширүүн тулалдаануудад хатуужин бэхжээд гадаад дотоодын өдий төдий зэвсэгт тэмцлүүдийг тухай бүр бут цохиж өөрийн түүхэн шинэ шинэ хуудсыг нээж ирэв. Монголын ард түмэн өөрийн тусгаар тогтнол, эрх чөлөөгөө улам мандуулан бэхжүүлэхэд юуны өмнө түүнийгээ батлан хамгаалах зэвсэгт хүчнийг бэхжүүлэн бататгахад хамаг анхаарлаа тавьж юу байдгаа энэ хэрэгт чиглүүлж ирсэн байна. Ард түмэн эх орон, нам засаг, их удирдагч Сүхбаатар, Чойбалсан нараас санаа тавьж тэмцсэний үрээр монгол ардын хувьсгалт цэрэг, энэ завсар зохион байгуулалт, тоо, техник зэвсгийн талаар асар түргэн хөгжиж аварга их хүчтэй алдарт арми болжээ.

	Монгол ардын хувьсгалт цэрэг, Зөвлөлт, Монгол улсын ард түмний эвдэршгүй их найрамдал, зөвлөлтийн ард түмэн, түүний алдарт улаан армитай ах дүүгийн дайчин холбоогоо улам бэхжүүлж, Зөвлөлт улс, түүний армийн хүчирхэг тусламжийг үргэлж хүлээн авч байдгаараа улам хүчирхэг арми болов.

	Зөвлөлтийн ард түмэн, манай улсын тусгаар тогтнолыг мандуулан түүний эдийн засаг, соёлыг улам хөгжүүлэхийн төлөө зүйл бүрээр тусалсныхаа нэгэн адил монгол улсын зэвсэгт хүчнийг улам ялагдашгүй болгоход ах дүүгийн их тусламжийг үзүүлсэн юм. Үүний үрээр монгол ардын хувьсгалт цэрэг одоогийн байлдааны техник, зэвсгээр дүүрэн хангагдаж дэлхий дээр хамгийн хүчирхэг арми-улаан цэргийн байлдааны хосгүй их эрдмийн үндсэн дээр суралцаж... байна. Монгол ардын хувьсгалт цэрэг, Зөвлөлтийн алдарт улаан армийн хамтаар өөрийн улсын тусгаар тогтнолын жилүүдэд гадаадын дайснуудын элдэв довтолгооны тухай бүр бут цохин устгаж, алдар сүр, дайчин гүрнээ дэлхий дахинаа цуурайтуулан ирсэн байна.

	Манай цэрэг, Японы эзэрхэг түрэмгий нарын удаа дараагийн довтолгоог бут цохин устгаж монгол улсын тусгаар тогтнолыг батаар хамгаалан чадах алдарт арми болохоо олон удаагийн байлдаанд үзүүлэв. 1921 оны хятадын олон мянган гамин цэрэг, цагааны өдий төдий дээрэмчин цэргийг улаан армийн хамтаар бут цохиж монгол орныг гадаадын дайсны дарлалаас чөлөөлж, ард түмнийхээ эрх чөлөөг олгож анхдугаар их ялалтыг хийсэн юм. 1935 оноос эхлэн Японы эзэрхэг түрэмгий нарын харгис халдлагыг тухай бүр хатуугаар цохиж ирэв.

	1939 онд Халх гол орчмоор довтолсон Японы эзэрхэг түрэмгий нарыг улаан армитай мөр зэрэгцэн явж бут ниргэж устгасан өөрийн алдар сүр, байлдах чадвараа дахин цуурайтуулав. Манай ард түмний хосгүй сайхан эрх чөлөө, жаргалант амьдралыг устгаж, манай эх орны шавхагдашгүй арвин баялгийг сорон мөлжихийг эрмэлзэн тус улсын торгон хилийг зөрчсөн дайснууд монгол ард улсын үнэнч хамгаалагч манай ардын хувьсгалт цэргийн аварга цохилтын доор устгагдан сөнөж байв. Манай цэрэг өөрийн эх орны төлөө, түүний ард түмэн, нам-засгийн... төлөө ямар ч бэрхшээл тохиолдовч түүнийг зоригтойгоор туулан давахад амь биеэ хайрлахгүй тэмцэх ариун зорилгоор хүмүүжсэн юм. Монгол ардын хувьсгалт цэрэг манай эх орны ялалтын туг болсон Монгол Ардын Хувьсгалт Намаар удирдуулан түүний үнэнч шударга үзэл суртлаар хүмүүжсэн цэрэг билээ.

	Манай цэрэг ард түмний шилдэг дайчин баатар Сүхбаатар, Чойбалсан нар ба ардын хатан баатар Магсаржав, манлай баатар Дамдинсүрэнгийн дайчин замналаар хүмүүжиж эх орны төлөө тэдний дайчин баатарлаг жишээг дагаж тэмцэхийн их хатан зориг, эх оронч хүмүүжил, байлдааны их авьяастай юм. Монгол ардын хувьсгалт цэрэг манай эх орны эрх чөлөө, тусгаар тогтнолын төлөө бидний хамт цусаа урсган байлдсан дэлхийд алдартай, хамгийн хүчирхэг улаан армитай ах дүүгийн дайчин холбоотой юм. Улаан армийн аварга их тусламжийг хүлээснээр монгол ардын хувьсгалт цэрэг хүчирхэгжив.

	Монгол ардын хувьсгалт цэрэг байлдаанд ялж дийлсэн өөрийн их түүхийн дотор олон баатар дайчин нарыг хүмүүжүүлэн гаргажээ. Манай алдарт монгол улсын тусгаар тогтнолын төлөө баатарлагаар тэмцэж, төрсөн нутгийн сөөм бүрийг дайсны довтолгооноос хамгаалсан улсын баатар Дандар, Гонгор, Олзвой, Дампил, Данзанваанчиг, Аюуш нар байна. Бас эх орны төлөө дайснуудтай хатуу тэмцэн байлдаж... дайчин алдраан мандуулан улсын дээд шагнал Улаан тугийн одонгоор шагнуулагдсан анги нэгтгэлүүд ч байна. Манай армийн генерал, офицер, түрүүч, байлдагч нар эх орноо батлан хамгаалах байлдаануудад амь бие, хүчин чадлаар нэвтэрхий хүмүүжсэн юм. Энэ учраас удаа дараагийн тулалдаануудад онц гарамгай байлдаж дайсныг дараад улсын дээд гавьяаны одон медалиар хэдэн мянган хүмүүс шагнагдсан байна. Энэ бол монголын армийн хүчин чадал, өөрийн тусгаар тогтнолын төлөө юуг ч ялж чадахын хүчийг харуулах онцгой баримт юм.

	Монгол ардын хувьсгалт цэрэг тус улсын тусгаар тогтнолын жилүүдэд харийн түрэмгийлэн эзлэгч нарыг бут ниргэн устгасан байлдаануудад эх орон, ард түмэн, ачит нам засагтаа хязгааргүй хайртай, түүний төлөө амь биеэ хайрлахгүй зүтгэх дээд зэргийн хүмүүжил мэдлэгтэй болохоо харуулсан юм. Монгол ардын хувьсгалт цэрэг өөрийн байлдах хүчин, эрдэм чадлаар өдөр тутам, өргөжин дээшилсээр... генерал, офицерын алдар цол, шинэ погон тэмдэгтэй болж ирэв. Энэ бол манай цэргийн хүмүүжлийн их алхмыг харуулж байна. Манай цэрэг Япон эзэрхэг түрэмгий нарыг эсэргүүцэн шударга хүн төрөлхтний дайчин жагсаалд багтаж байлдааны алдар замыг туулаад нийтийн дайсныг даралцаж ах дүү монголчуудаа чөлөөлөн дархан алдраан дахин мандуулав. Хувьсгалын жилүүдэд манай улсын хөгжил нь бүх талаар танигдашгүй болж ардын эрх чөлөө, аж амьдрал, манай эдийн засаг, соёлын хөгжил нь хэлж баршгүй алхсан байна. Манай энэхүү ололт бол монгол орны хувьсгалт цэрэг улаан армийн хамтаар өөрийн улсыг хатуу бэхээр хамгаалан ирсний үр юм.

	Энэ бүхий л байдлаас үзэхэд тусгаар тогтносон Бүгд Найрамдах Монгол Ард Улсын хөгжил бадралыг батлан хамгаалах баатарлаг дайчин жагсаал болсон манай зэвсэгт хүчин нь улсын бат бэх хэрэм нь болж түүний цэцэглэлт хөгжлийг үргэлжид хамгаалан чадахаа дэлхий дахинд үзүүлэв.

	Монгол ардын хувьсгалт цэрэг эх оронч санал сэтгэл, байлдааны эрдэм чадвар, зохион байгуулалт техникийн бэлтгэлээр тэргүүний хүчирхэг арми болсноо хувьсгалын жилүүдэд үзүүлсэн байна.

	Манай алдарт ардын хувьсгалт цэрэг Зөвлөлтийн ард түмэн, улаан армийн тусламжийг үргэлжлэн хүлээж түүний байлдаанд ялсан их туршлага дээр үндэслэн суралцаж байлдах чадвараа улам нэмэгдүүлж байна. Монгол ардын хувьсгалт цэрэг өөрийн алдарт жанжин Сүхбаатар, Чойбалсан нарын жишээгээр өөрийн улсын тусгаар тогтнолыг батлан хамгаалах хамгийн найдвартай хүчин болж өсөөд, манай энхрий хайрт эх орныг дайсны элдэв довтолгооноос хамгаалж чадах аварга хүчтэй арми болов. 

	 

	1945 он


ДАРИГАНГААС ДОЛНУУР

	Монгол ардын хувьсгалт цэрэг зөвлөлтийн баатарлаг улаан армийн хамтаар 8 дугаар сард, нэгэн өглөө эх орныхоо хилийг давав. Морин цэрэг, танкны анги давшиж, дотоод монголын нутаг руу оров.

	Манай цэрэг Даригангаас Долнуур, Хаалган орох чиглэлээр нэвтэрч хилийн харуул, цэргийн ангитай тулалдаж устгасаар явав. Хилээс төдий л холдоогүй явахад дотоод монголын ядуу айлууд хөөрхийлөлтэй харагдана. Хамаг малыг нь японы дээрэмчин нар талан хоосруулжээ. Энэ айлуудад хүүхэд, эмэгтэйчүүд, 60-аас дээш насны өвгөд үлджээ. Тэдний аж төрөх байдал, хэл яриа нь манай говь нутгийн ардуудтай адил юм. Гагцхүү хүнд дарлалд олон жил нэрвэгдэж эрх чөлөө, жаргал баясгалан гэдгийг бүх насаараа үзээгүй улс тул хүн бүр тохиолдогсдод мөргөн шүтэх, жаа гэх зэргээр биеэ хэтэрхий доор үзэх заншлаар хүмүүжжээ. Уудам тал, хааяа бяцхан толгод, манай говийнхны тээг уул гэж нэрлэдэг тэгшхэн оройтой уулс элбэг үзэгдэнэ.

	Их цэргийн цувааг үзээд нутгийн ах дүү нар анхандаа баахан эмээж байсан боловч яваандаа дасаж учрыг ойлгон өөрсдөө чөлөөлөгчдийг таньж их баярлаж байна. Японы түрэмгийлэн эзлэгчид, улааныхан ирвэл мал хөрөнгийг чинь цөлбөж, эхнэр хүүхдийг чинь ална гэж ухуулан ятгадаг байсан нь бут цохигджээ.

	Дотоод монголын Илдэн бээлийн хошууны нэгэн ард японы түрэмгийлэн эзлэгч бузар яргачдыг бүр мөсөн устгах их хэрэгт зориулъя гэж 40 тэмээгээ хурандаа Доржийн ангид бэлэглэж байв. Дотоод монголын ард түмнээс японы дээрэмдэн авсан өдий төдий суурь хонь, агт морийг манай цэрэг тэдний гараас мулталж авав. Долнуур ойртох тутам зам үлэмж муудаж байлаа. Эцэстээ авто машинаар өдөржин яваад ч барагдахгүй манхан элс тохиолдох болов. Энд хааяа хааяа үргэлжилсэн их бургас үзэгдэнэ. Япончууд энэ чигээр монгол улсыг байлдах гэж засмал зам төхөөрч байсан авч, чадал нь хүрсэнгүй юм байна. Ажиглаваас 5, 6 жилийн өмнө зам засаж байсан бололтой хагалсан газар ба хөөргөн цемент энд тэндгүй хэвтэх нь харагдана. Манайхны тэрэг хөсөгтэй олонх, их элсэнд шигдэн боогдовч нэг хоёр гурваа гэж хашхиран хүч нийлүүлэн түрж минут тутам урагшилсаар 100 гаруй километр үргэлжилсэн манхан элсийг гатлаад бяцхан явмагц Долнуур гэдэг бага хотын бараа харагдав. Хуучин цагт «Долоон нуур» гэдэг байжээ.1691 онд монгол ноёд эх орноо манжийн түрэмгийлэгчдэд анх худалдсан газар энэ аж. Манжийн Энх амгалан хаанаас, монголын ард түмнийг худалдсан ноёдын гавьяа зүтгэлийг илэрхийлж байгуулсан Хөх сүм гэдэг бяцхан хийд тохиолдов. Дараа нь жинхэнэ Долнуур гэдэг ядуу хотод орлоо. Хотын захад орохтой зэрэг идэх юм гуйж яваа гуйланчин өдий төдийгөөр харагдав. Бас хотын гол гудамжинд нь саа өвчтэй гуйланчин хүн таталдан үхэж байгаа нь үзэгдэв. «Их наран улс» дорнод азийг иймэрхүү янзаар «тохинуулан хөгжүүлж» байжээ. Хотын ард түмэн, манай цэргийг халуунаар угтаж баярыг хүргэв. Манай цэргүүд цааш улам шуурхайлан Жехэ хотод оров.

ТАНКНЫ ЦУВАА ЖЕ-ХЭ-Д ОРОВ

	Хүдэр том танкны мундаг урт буу, зам ойрхон ойрхон тахирлан мурийхад уулын бэрх хад чулуу мөргөчих гээд, явахад тун хэцүү байв. Зөвлөлтийн танкны... дугаар бригадын дарга аргаа барахад буунуудаа хойш нь эргүүлэх тушаал өгөв... Зам хэдий засмал боловч маш нарийхан бөгөөд олон хоногийн бороонд их норсон тул халтирч гулгах аюул захаас аван элбэг тохиолдож байв. Өчүүхэн осолдвол маш өндөр хадан халил дээрээс унаж болох энэ айхавтар замд хүнд танкнууд тун зовлонтой явна. Танкны асар том бие, жолоодож байгаа хүнд, бэрх байдаг бололтой. Ялангуяа олон дахин тахиралдаж, огцом эргэх, газрын уруу ороход бүр хэцүү ажээ.

	Бид Ань-жи-тун гэдэг бяцхан хотоос өглөө 7 цагт гарч 60 км яваад Же-хэ хотод 5 км ойртон, хамгийн сүүлчийн өндөр даваан дээр 19 цагт арайхан гарав. Эндээс Же-хэ хот, уулын нарийхан хавцалд орших бяцхан хот шиг харагдаж байв. Биднээс урдхан манай 7 дугаар дивиз, Зөвлөлтийн...дугаар морьт анги, Же-хэ-д ороод байсан ажээ. Япончуудын зарим нь бууж өгсөн боловч үлдсэн хэсэг нь тулалдсаар байсан тул эсэргүүцэл арайхан зогсоогүй, бууны дуу сонсогдсоор байв.

	Бүх танк байлдаанд бэлэн болж, экипаж нь болд цамхаг дотроо орцгоов. Дээр нь шавааралдан суусан, танкны десантынхан, хуяг нэвтлэгчид, автоматаа бэлтгэн хотын зүг хурдлан довтлоход хүчит гинж нь шаврыг мөндөр мэт үсэргэж байв. Танкчид удалгүй хот дунд оров.

	Хотынхон урьд үзээгүй хүчирхэг том машиныг гайхан сонирхож, нарийхан гудамжиндаа багтаж ядан зогсоод алга ташин баяр хүргэж байв. Хотын хаалга бүрд улаан дарцаг хийсэж, хүн бүхэн ханцуйдаа улаан даавуу хаджээ. Нэг барилгын туурганд наран мандаж буй Япон улсын зүгт мөргөж буй янзаар зурсан зургийг хэдэн хүн баллаж байгаа үзэгдэв. 22 цагт хотын дунд дахь нэгэн цэцэрлэгт танкнууд оров. Байдал төдий л аюултай биш бололтой байв. Энд үлэмжхэн хүн байсны дээр Долнуур, Даригангын чиглэлээс бас асар их хүч ухран иржээ. Гэтэл тэд түр зуур эсэргүүцэн амжилт олохгүйгээ мэдмэгц бууж өгчээ.

	Танкныхан цөм буудаллаж, хээрийн хоол хийж гарав. Бууны дуу тасраагүй хол, ойр, энд тэнд винтовоор буудалцах нь сонсогдсоор л байв. Эд бол өөрийн эзэн хаан, их наран улсдаа үхэн үхтлээ үнэнч самуурай нар бууж өгөхийг зөвшөөрөхгүй эсэргүүцэн буудалцаж байгаа нь энэ ажээ. Ганц хоёроороо нуугдан бүгж байгаад баригдсан Япончуудыг Орос, Монгол цэргүүд авчирч ижилд нь нийлүүлнэ.

	Бид дайн эхэлснээс хойш яг 10 хоног дээрээ Же-хэ хотод орсон нь энэ билээ. Хотын дотор эмх журам тогтож хараахан амжаагүй, цахилгаан гэрэл, телефон станц цөм ажилгүй болоод харилцаа тасарсан ажээ.

	Үүлний завсраар хааяа цухуйх сарны гэрэлд зохион байгуулалтгүй барьсан хятадын энэ хот, дундад эртний хотын төрх байдлыг санагдуулна.

	Энэ хот урьд Манжийн хааны зуслан байсан тул зарим талаар маш тохитой юм. Манай нөхөд нийлж суугаад ярьж гарав. Эдний дотор Германы фашистын эсрэг сүрт тулалдаанд явагсад, Германы нутагт анх түрүүн орж, Дорнод Пруссийг эзэлсэн, хэд хэдэн одон медаль гялалзуулсан гвардийн дайчин эрс байлцав. Тэд зүүн зүг энэ байлдаанд үзэж өнгөрүүлсэн алдарт явдлаа ярьцгаана.

	Зарим нь Хянганыг давсан энэ зам бол Карпатыг давсан замаас давуу хэцүү гэнэ. Тэгээд тэд цааш аль чиглэлд, байлдахыг сонирхон ярьсаар байна.

	Намрын богинохон шөнө өнгөрч үүр цайж эхлэв. Танкныхан машинуудаа асааж шалгаж байв. Гэтэл Японы самуурай энэ дайнд ялагдсанаа хүлээж, бүр мөсөн бууж өгсөн мэдээ сонсогдлоо.

МАНАЙ ЦЭРЭГ ЖЕ-ХЭ ХОТОД ОРСОН НЬ:

	Ойрдоо хүн амьтан яваагүй, эдгэрсэн бүдэг замаар их цэрэг цувж байв. Хааяа өндөр уулын бартаатай оройгоор замнан явав. Өдөр бүр бороо орж, шавар шалбааг ихтэй, халтиргаатай, намагт минут тутам саатах боловч манай цэрэг шуурхайлан давшсаар байлаа.

	Дорнод тал нутаг, Дол нуурын орчим шувтарч, Хянганы их нурууны салбар Их Шан хэмээх нурууг давах ёстой болов. Энэ замын бэрхийг зүйрлэн хэлэх үг олдомгүй байна. Ам бүр нь устай, өндөр сүрхий уулс ба хад асга боосон даваа гүвээ үргэлжилжээ. Мөн уулын ширүүн урсгалтай олон голыг нэвтэрснээс ихэнх нь гүүр үгүй юм. Бидний явж ирсэн энэ зам алдарт Карпатын замтай бараг адил юм гэнэ. Бууж өгсөн Япон цэргийн нэгэн хурандаа, ийм бэрх замаар богинохон цагийн дотор өдий үлэмж тэрэг хөсөг нэвтэрч ирнэ гэж санаагүй гэжээ. Замд Хятадын тосгон үргэлж тохиолдоно. Ядуу тариачид сагс дүүрэн жимс бариад, хуучин хувцас гуйж гүйлдэнэ.

	Уулын орой, хяр, төмөр замын товгор шорооны дагуу бүх замыг ашиглаж, эрдэнэ шиш, буудай, усан үзэм, бусад жимсний баялаг тариалантай боловч, энэ бүгдийг Японы шулан дээрэмдэгчид цөлбөдөг учир, тэдний өмсөхөд нь байтугай, идэж хүрэлцэхгүй бяцхан хувь ноогддог байсан ажээ.

	Манай цэрэг замдаа олон бяцхан хотыг эзлэн авсаар 8 дугаар сарын 19-ны өдөр Же-хэ хотыг эзлэн авав. Юнф гэдэг голын эрэг дээр орших энэ хот, хуучин цагт манжийн хааны зуслан байсан бөгөөд одоо төмөр зам, засмал замын зангилгаа том хот болжээ. Эндээс Бээжин 200 шахам километр, чиг замаар Шар далай 200-аад километр аж. Сая гаруй хүн суух томхон хот боловч олон нийтийн цэнгэлийн ордон, гуанз нэг ч үгүй юм. Айсаар байгаад далдираа болчихсон 7-8 настай бяцхан хүүхдүүд тээрэмд ороод зүтгэж байхыг үзэв.

	Тахир нарийн гудамжинд сийрсээр биеэ хучаад унтаж байгаа ядуучууд, энд тэнд харагдана. Сагсанд идэх юм хийгээд дуудан худалдаж яваа худалдаачид тун олон.

	Энэ хотод байсан Япон цэргүүд анхандаа эсэргүүцсэн боловч Зөвлөлт, Монголын хүчинд бут цохигдоод үлдсэн 7000 цэрэг нь зэвсгээ хураалган бууж өгөв. Манай цэрэг Японы бэлтгэн нийлүүлэх олон төрлийн агуулах, зэвсэг техникийг олзлов.

ЦЭРГИЙН ДУУ БҮЖГИЙН ЧУУЛГА ӨВӨР МОНГОЛД ТОГЛОВ

	Намрын жихүүн салхийг сөрөн довтлох дөрвөн машин, уудам талд зэрэглээ адил сүүмэлзэж байгаа хийдийн зүг минут тутам ойртоно. Энэ бол Өвөр Монголын Шилийн голын чуулганы төв Бандид гэгээний хийд ажээ.

	Эндхийн ноёд лам нар монгол Ардын хувьсгалт цэргийн дуу бүжгийн чуулгынхныг мөд ирнэ гэж хэд хоногийн өмнө сонсоод сонирхон хүлээж, орон байр сэлтийг аль хэдийн бэлтгэсэн байжээ.

	Хийдийн өмнө талаар Шилийн гол гэдэг нарийхан гол урсана. Энд Япончууд Өвөр Монголын шударга ард түмнийг байцаан шийтгэх тусгай газар, түрэмгий цэргийн гарнизоныг байгуулахаар төлөвлөж байгаад ухрахдаа орон байр, хамаг юмаа шатааж дэлбэлээд явсан тул одоо эвдэрхий балгас уйтгарлан үлджээ.

	Үдийн алдад ардын хувьсгалт цэргийн төв клубийн ухуулах асруудад олон лам ноёд ирцгээн сонирхож байв. Хийдийг мэдэгч их ламаас бидэнд хэлсэн нь:

	— Цэргийн дарга эрхэм ноёд оо! Одоо манай цогчин дуганд хурал хурж байгаа тул хүн цөөнтэй байна. Мөд хурал гадаалах цаг болно. Тэгэхлээр би тушаал өгч хүн олон цуглуулах дохио өгье гэж билээ. Цогчин дуганд хурж байсан хурал гадаалав. Их лам хэлсэн ёсоороо дохио өгч том хэнгэрэг дэлдэх чимээ сонсогдоно. Удалгүй зүг бүрээс лам хар олон хүн цугларан ирж, Ардын хувьсгалт цэргийн уран сайхныг сонирхон үзэхээр баяр хөөр болж байлаа. Тоглолт эхлэв.

	Өөрийн үндэсний хэл дээр өөрийн үндэсний бүжиг наадмыг монгол хүмүүс ингэж сайхан дуулж бүжиглэж байхыг анх удаа үзэж байгаа эдгээр олон, бараг үзээгүй юмаа үзэж байгаа нь энэ ажээ. Ялангуяа алдарт дуучин Пунцаг гуайг «Өвгөн шувуу» гэдэг дууг дуулахад нь нэг өвгөн лам ярьсан нь:

	— Энэ дуу уг нь ар газрын дуу байх. Бас манай энд ч дуулдаг юм. Гэвч энэ буурал толгойтой хүн гуай шиг сайхан дуулдаг хүнийг ер үзэж сонсож явсангүй. Заримдаа буцаж яваа ангир шувууны дуу шиг яасан сайхан дуулна вэ гэж хэлэв.

	Хагацал зовлон их үзэж уян зөөлөн сэтгэлтэй болчихсон эмэгтэйчүүд, өвгөд, жаргалант, орны хээр талын уянгат сайхан дууг сонсоод тэсэлгүй нулимс унагаж байгаа нь үзэгдэнэ.

	Ардын хувьсгалт цэргийн дуу бүжгийн чуулга тэндхийн ард олны гуйсан ёсоор хоёр өдөр өнжиж, дөрвөн удаа тоглолт хийв. Тэд хариуд нь үндэсний бөхийн барилдаан үзүүлэв.

	Шилийн голын бөхчүүд бол манай халхын бөхчүүдээс их ондоо барилдаатай юм. Зодог шуудгийн оронд маш том өмд мэт зүйл өмсөөд, хүзүүндээ бэх бат зангиа зүүж барилдана.

	Дэвж шавахдаа ч бас өөр хэлбэр хөдөлгөөнтэй бөгөөд барилдахдаа гар нь гараараа хөл нь хөлөөрөө барилдана. Бидний буцахад, хайрт ах дүү нар минь олон дахин ирж энэ сайхан юмаа үзүүлж байгаарай гэж дахин дахин гуйж, арай ядан салж билээ.

	 

	1945 он


АРДЫН ЦЭРЭГ АЛТАН ЖОЛООГОО НУТГИЙН ЗҮГ ЗАЛСАН НЬ

	Хятадын Же-хэ хот бол Шар тэнгист 200-аад км ойрхон учир зөөлөн дулаан улиралтай юм. Олон хоног үргэлжилсэн их борооны эцэст хэдэн хоног хулуун нар шарж, бид бүхнийг залхаан, сүүдэр хүсэх болгож билээ. Хотын баруун хойд талаас орж ирсэн төмөр, засмал замын дагуу сүрт их уулсын хавцлаар монгол цэргийн ногоон майхнууд маш журамтай буудаллажээ. Дайснаа дарсан Монгол дайчид Дорнод Азийг булаан дээрэмдэх бузар дайныг дэгдээж байсан Японы самуурай нарыг бүр мөсөн буулган аваад тэдний тогтоосон аймшигт шинэ журмыг устган арилгаж, Өвөр Монгол ба Хятадын ард түмнийг Японы дарлалаас чөлөөлөх үүргээ нэртэй сайнаар биелүүлээд өөрийн сайхан эх орноо хүсэн мөрөөдөж, 

	 

	Хөдөө тал минь малаар дүүрэн

	Хөвч ой минь ангаар бүрэн

	Хөрсөн дор нь эрдэнээр арвин

	Хүний хэрэгцээ цөм багтсан

	Яндаж болддоггүй далай шиг

	Яасан баян нутаг вэ

	Ямар их хувь заяагаар

	Бид эзэн нь болж төрөв.

	 

	гэж дуулцгаана. Нээрэн төрсөн нутаг гэдэг хэчнээн сайхан юм бэ? Ялангуяа манай эх орон шиг ийм жаргалтай нутаг ертөнцөд одоо хэр тун ховор оо. Зөвлөлт улсын ундран хальж байгаа эрх жаргалын ариун мөрнөөс эх авсан манай гэрэлт үндсэн хуулийн ариун булаг, жаргал цэнгэл, зориг хүчний рашаан болон урсаж байдаг. Ийм сайхан эх орноо санан дурдаж дуулах дуу бол санамсаргүй дуулсан нь бус, хамаг мэддэг дуу бүхнээсээ шилж сонгож олсон нь тэр байжээ.

	Ахлах түрүүч Готов, нарын хурц гэрэлд нэвт халсан бяцхан майхандаа дуулж сууснаа 9-р сарын 18 хүртэл бас 3 хоног байна шүү гээд өврийн хуанлийн 15 гэсэн тоог дарав.

	Би 18-ны өдрийг тэсгэлгүй хүлээсэн юм. Учир нь энэ өдөр эх орноо чиглэн хөдлөх ёстой байсан билээ. Тэгээд агт морьд хэрэглэл тоног юугаа бэлэн зэлэн болгоод, хэзээ хэзээгүй мордоход бэлхэн байв. Өмнөөс умрыг чиглэн бөөн үүл нүүж, зайлшгүй орох их бороог зөгнөн, агаар хүндэрч, нар тэсэхүй яа бэрх шарж байв.

	Тэгтэл бүрээ хангинаж, халуунд туйлдаж ядарсан хүмүүсийг түргэн жагсаалд дуудах нь хад уулын цуурайтай хослон нэн сүртэй сонстоно. Бид ингэнэ гэж огт санаагүй байсан боловч агшин зуур агт морьд, хамаг юм бэлэн болов.

	Гурван хоногийн дараа биш өнөөдөр нутгийн зүг эргэх болжээ. Их цэргийн байрлаж байсан газар бөртийх ч юмгүй цэвэрхэн үлдэх нь энд юу ч байгаагүй юм шиг санагдана.

	Гал улаан тугаа өндөрт мандуулсан Монголын хувьсгалт цэрэг анги ангиараа хөдлөв. Морьт цэргийн жагсаалын дуу хөгжмийн аялгуу сонстон, яарсан сэтгэлийг гижигдэхэд унасан морь минь хүртэл толгой хаялан үүрсэж баярлана. Бидний хүн бүрийн сэтгэл ихэд хөдлөв. Замд тохиолдсон хот бүхний гудамжаар дүүрэн жагссан хятадын ард түмэн, харийн түрэмгийлэн эзлэгчдийн дарлалаас үүрд ангижруулсан Монголын чөлөөлөгч дайчдыг баяртайгаар үдэж, алга ташицгаан «түм насал!» гэж хашхиралдана. Монголын хувьсгалт цэргийн энэ их гавьяа үнэхээр түм түмэн онд мөнх юм.

	Биднийг очиж явахад их Хянганы салбар Ин Шаны нуруу, намрын сэрүүн аадарт нэвт цохиулсан юм шиг алхам бүр намаг шалбааг тохиолдож, явахад бэрхтэй байсан билээ. Биднийг эргэж ирэхэд улам хэцүү болсон байв. Уулын нарийхан жимээр үер буусан нь түргэн урсгалт гол болоод бас нэг явж үзээгүй сонин замаар харанхуй их бороог хайхралгүй явж байлаа.

	Их Шаны нурууг давахдаа таван их даваа, гүүргүй арван найман гол, ургаа том том чулуугаар дүүрсэн хавцлуудаар явж байв. Ийм замд тэрэг хөсөг байн байн саатах боловч манай цэрэгт давшгүй саад гэж огт байгаагүй билээ. Долон нуурын элс гэж алдаршсан 150 гаруй километр үргэлж их манхан элс бол уул тал хоёрыг заагласан зааг юм.

	Монгол ардын хувьсгалт цэргийн ангиуд эх орон, нам засгийнхаа өгсөн үүргийг гарамгай сайн биелүүлээд эх болсон өлгий сайхан Монгол нутгийнхаа хил хязгаарт нэвтрэн орж ирлээ. 

	 

	1945 он


УЛААНБААТАРААС МОСКВА ХҮРТЭЛ

	(Москва хотын 800 жилийн ойд зочлон очсон замын тэмдэглэл)

	 

	1947 оны 9 дүгээр сарын 4-ний оройн 5 цагийн үед Улаанбаатар хотын орчмын нэг аэродром дээр хоёр онгоц нисэхэд бэлтгэж байв. Энэ онгоцны нэгэнд нөхөр Багаа, Дамдин нар, нөгөөд би суух болов. Хэдийгээр ингэж бэлтгэж байгаа боловч бушуухан нисэхийг бодохоос сэтгэл улам яарч ганцхан бүх насны мөрөөдөл болсон Москвагийн тухай бодогдоно.

	Удалгүй хоёр онгоц газраас тасрав. Аэродромоо хоёр дахин эргэж улам өндөрт гарч байтал миний суусан онгоц яасныг мэдэхгүй гэнэт доошилсоор буув. Ямар гай тохиолдох нь энэ вэ? Одоо яадаг билээ манай нөхөд намайг орхиод явчихна. Би ингээд үлдэх нь гэж тэвдэн байтал ашгүй амархан засжээ. Хэдхэн минут болоод тэр доороо дахин нисэж хойд зүгийг чиглэн одоход сая нэг сэтгэл амрав. Хоёрхон цаг нисээд хэзээний танил Алтанбулагт хүрэхэд яг 7 цаг хагас болж байв.

	Үдшийн бүрэнхий болсон тул цааш нисэх аргагүй болчхов. Алтанбулагт унтахад нисэгч нартайгаа тун дотно танилцав. Ялангуяа миний сууж яваа онгоцны нисэгч нөхөр Осор тун алиа хөгжилтэй хүн байв. Шөнө турш инээдэмтэй яриа гаргаж, биднийг ихэд хөгжүүлэв. Энэ шөнө миний нойр тун хүрсэнгүй. Онгоцоор олон нисэж үзээгүй болоод бие нэг л хачин байсны дээр үргэлжийн хүсэл болсон ариун сайхан Москва түүний гайхамшигт 800 жилийн ойн баяр бодогдож бушуухан очихыг яарахаас босоод хувцасламаар санагдаж байлаа. Ингэж бодсоор бараг үүр цайлгав. Би урьд өдрийг бодвол онгоцонд дасаж их л сэхээтэй болжээ. Айх эргэлзэх нь гайгүй болж газрын байдлыг ажиглах, замын тэмдэглэлээ бичих зэрэг зугаатай явав.

	Нисэгч нөхөр Осор маань суудал доороо прашюттай юм. Би ажигласангүй явжээ. Миний суудал дор алга, ядаж онгоц минь ямагт арзайж сэрзийсэн сүртэй уулс ба давчуу газар байгуулсан хот орны дээгүүр ниснэ. Ийм газар ямар нэг осол тохиолдох бий гэж бодохтой зэрэг аргагүй сэтгэл зовно. Гэтэл, жолооч маань юу юугүй газаа хасаж эхлэв. Чих дөжрүүлсэн их чимээ намдаад зөвхөн хүчтэй салхины шуугих, моторын пад пад гэж буудах хоёр сонсогдоно. Энэ нь Улаан-үдэд ирээд буух гэж явсан ажээ. Би Улаан-үдэд ийм хурдан хүрнэ гэж бодсонгүй билээ. Тэгээд бид энд буухад 8 цаг хорин минут болж байв.

	Биднийг СССР-ийн Гадаад Явдлын Яамны төлөөлөгч нөхөр Цэрэндоржеев хүлээн авав. 1 цаг 20 минутад цааш өөр хоёр онгоцоор нисэв. Энэ онгоц өвчтөн хүнийг тээвэрлэхэд зориулагдсан тул дотроо их л тохилог сууж явахад тохиромжтой онгоц ажээ. Миний онгоцны нисэгч залуухан орос хүн байв. Би аар саар ачаатайгаа ганцаар нэг онгоцонд явав. Урьд шөнө нойр муутай хоносон ба одоо энэ битүү тохилог онгоцонд бие нозоорон их л таатай санагдаж нойр хүрч эхлэв. Бяцхан зүүрмэглэж явтал нисэгч маань намайг сэрээж хэлсэн нь: Одоо Байгал дээгүүр нислээ шүү. Хэрэв та анх удаа явж байгаа бол сонирхохгүй юу гэнэ. Харвал үнэхээр Байгаль нуурт тулан ирчихсэн байна. Байгалын цаад эрэг тод бус харагдаж, баруун зүүн гар талд шингэн хөх манан татах ба хязгааргүй мэт үзэгдэнэ. Усны долгионыг ажиглахад эгц өмнөөс зөөлөн салхитай бололтой долгио мяралзан урсаж байгаа шиг харагдана. Байгалын ус, зарим газар нов ногоон, зарим газар тэнгэрийн туссан өнгө тэр хэвээрээ сайхан хөх цэнхэр үзэгдэнэ. Удалгүй Байгалын цаад эрэг тодорхой харагдав. Өндөр сүртэй уулс ба хадан улаан хавцгайгаар хүрээлэгдсэн нь маш үзэсгэлэнтэй ажээ. Байгалиас цааш битүү модоор хучигдсан шовх шовх уулс үргэлжлэхэд онгоц ихэд дайвалзаж бие нэлээд зүдрэв.

	Удалгүй Эрхүү хотноо ирэв. Хотын ойр тойрон тариалангийн их талбайнууд үзэгдэж комбайн машин ажиллаж байгаа харагдана. Эрхүү хотын онгоцны буудал хэмжээгээр маш их бөгөөд тоо томшгүй олон онгоц үзэгдэнэ. Бид энд хонох болов.

	9 дүгээр сарын 6-ны өглөө «Дуглас» гэдэг онгоцоор нисэв. Бидэнтэй хамт Эрхүү хотын хүнс бэлтгэн нийлүүлэх газрын жимсний агент нэг хүн хамт явалцав. Энэ хүн Ташкент хотоос 40 тонн жимсний үр авчрах гэж яваа гэж ярьж байв. 12 цаг 50 минутад Красноярскт буув. Эндээс биднийг хүлээж байсан «ИЛ 12» гэдэг Зөвлөлт Холбоот Улсын саяхан үйлдвэрлэн гаргаж байгаа цоо шинэ онгоцонд суув.

	Бид Улаанбаатараас гараад 43 цаг болсон гэхэд ниссэн цаг маань дөнгөж 8 цаг бөгөөд бусад нь саатсан цаг болно. Өнөөдөр баярын угтлагын хурал болох тул сэтгэл ихэд яаравч газар хол хэвээр тул хэрхэх билээ, дэмий л дотор бачимдана. Красноярскт төдий л удсангүй 4 цаг 5 минутад цааш нисэв. Энэ онгоц бусад ямар ч онгоцтой зүйрлэмгүй туйлын боловсон ажээ. Дотор нь сувилагч нэг хүн үргэлж явах ба халуун цай, идэш ууш худалдаалах газартай, хүн нэг бүр ор мэт хэрэглэж болох түшлэгтэй зөөлөн сандлыг хэрэглэж явна. Доторх багтаамж нь их бөгөөд бид хорин хэдүүлээ тонн илүү ачаатай яваа боловч бас л зайтай уужим явна. Дотроо халуун хүйтний хэмжүүр байгаа нь онгоцны дотор хэтэрхий бүгчим буюу эсвэл хэтэрхий хүйтэн болгохгүй гэж болгоомжилсон биз. Бас суудал бүрийн дээр автоматаар ажиллах салхивчтай бөгөөд сувилагчийг дуудах буюу цай унд захихыг хүссэн хүн хажуу дахь цахилгаан товчийг дарснаар бүх хэрэг бүтнэ. Бас тамхи татахад хориггүй юм. Онгоцон дээр сууж яваа Зөвлөлтийн хүмүүс цөм эелдэг сайхан зантай, нөхөрсөг, олонх нь ном унших ба эмэгтэйчүүд нь ноосон сүлжмэл хатгаж явах юм. Нийгэм журамт орны ард иргэний соёлжсон боловсон байдал, хангагдсан чөлөөт амьдралыг заавал түүний төвд хүрэлгүй хангалттай мэдэж болохоор байв.

	Онгоц маань маш өндөрт гарч, битүү их үүлний дээгүүр нисэв. Хаашаа ч харсан газрын бараа харагдахгүй үргэлжилсэн их цагаан үүлэн дээр нарны хурц гэрэл туссан нь нүд гялбам харагдаад, их далайн дээгүүр нисэж байгаа мэт санагдана. Алсад цасан цагаан уулс шиг өндөр сүртэй үүлэн уулс сүндэрлэнэ. Хааяа ийм үүлийг нэвтлэн гарахад онгоц бага зэрэг доргиод далавч нь харагдамгүй бүрхэг болно. Хөвөн цагаан үүл хөх номин тэнгэр хоёрын хооронд ийнхүү нисэж явахад үнэхээр үзэсгэлэнтэй сайхан авч газар маань хэзээд итгэлтэй санагдаж, хэзээ дахин газартаа бууна даа гэдэг бодол төрсөөр явав. Онгоц маань дорогшилсоор үүлний доогуур ороход газар, бороо орж будантай байв. Үүлтэй тэнгэрийн доогуур үзүүртэй модны дээгүүр ниссээр явж Улаанбаатарын цагаар 21 цаг 15 минутад Омск хотноо ирэв. Олон хоног үргэлжилсэн зүс бороо орж байв. Одоо Москва хүрэхэд 3000 километр үлджээ. Бид энд унтав.

	7-ны өдрийн өглөө дахин нисэв. Агаарын байдал тун муу, бороо орж өчигдрийн нэг адил байсан авч, манай онгоц дахин үүлний дээр гарч одов. Одоо бид шууд явах онгоцонд суусан тул ямар ч саадгүй болов. Гэвч Москвад бушуухан очих сон гэхээс байж боломгүй сэтгэл хөдөлнө. Ялангуяа өнөөдөр баяр болж байгаа гэж бодохоос бүр ч арга барагдана. Удалгүй Свердловскт буув. Бид Омскоос цай ундгүй ниссэн учир энд өглөөний цай уув. Онгоц маань шатахуунаа дүүргэж авав. Хоёр том цистерн гэдэг бензин тээдэг машин ирээд онгоцны хоёр мотор руу нь хамаг бензинээ цутгаж орхив. Хүч тамир сайтай хүн, их идэж уудаг шиг манай энэ хүчит онгоц мөн ч сайн идэж уудаг юм байна гэж бодогдов. Свердловскт сийрэг нимгэн үүлтэй, агаарын байдал нэлээд сайжирсан байлаа. Цааш нисэхэд газар нутаг хагас хээрийн байдалтай тоо томшгүй олон суурин газрууд тохиолдоно. Зөвлөлт орны их нийслэлд ойртох тутам замын хот орнууд улам гоё үзэсгэлэнтэй сайхан болно. Бид Эрхүүгийн онгоцны буудлын лут томыг гайхаж байсан, одоогийн тохиолдож байгаа буудлууд маань Эрхүүгийн буудлаас хэдэн хувь илүү өргөн бөгөөд гоёмсог юм.

	Онгоц бас л 4, 5 мянган метр өндөрт гарч нисэв. Хөх тэнгэрийн чимэг болон хөвсийж байдаг сэмжин цагаан үүлс, одоо ногоон номин газрыг чимэглэн тэр дор хэвтэх нь төдий л зохиогүй чимэг шиг санагдав. Замд тохиолдох олон хот тосгон ба газар орныг сонирхон явтал гэнэт нэг их хотын дээгүүр нисэв. Энэ нь Москва байжээ. 9 дүгээр сарын 7-нд Улаанбаатарын цагаар өглөөний 7, Москвагийн цагаар 2 цагт Москвагийн Внуковский гэдэг аэродром дээр буув. Биднийг Москва хотын зөвлөлийн даргын орлогчид, элчин сайд нөхөр Ядамжав, мөн элчний бусад нөхөд угтаж авав.

	Энэ өдөр бол Москва хотын 800 жилийн ойн баярын өдөр бөгөөд хотын ихэнх хүмүүс «Динамо» гэдэг олны цэнгэлдэх газар баяраа хийж байсан ажээ. Биднийг СССР-ээс гадаадтай соёлоор харилдах газрын ажилтан, монгол хэл мэдэх нэг эмэгтэй зочлон хүндэтгэж байв. Энэ хүн манай нөхөд Багаа, Дамдин нартай урьд Дорно дахиныг судлах дээд сургуульд хамт суралцаж байсан танил нөхөр нь ажээ.

	Нисэх онгоцны буудлаас ЗИС 110 гэдэг машинд суугаад хотын зүг явахад 1941 онд Москваг хамгаалж байсан бэхлэлт ба урагш явах тутам уул хад шиг том өнгө үзэсгэлэн сайтай сайхан барилгууд олон мянган хүний зөрөлдөх баясгалант үймээн улам ихэднэ. Энэ бүгдийг сонирхсоор явтал 30 километрийн холыг ч мэдсэнгүй билээ. Бид олон давхарлаг асар том байшингийн дэргэд ирэв. Хотын төвд байгаа зочид буух «Москва» гэдэг байшин байжээ. Энэ буудлын газар бүгд 15 давхар бөгөөд давхарлаг бүр нь 100 гаруй айлын сууцтай юм. Бид 6 дугаар давхарлагийн 601, 602, 603 дугаар байруудад буусан бөгөөд би 602 дугаар байранд оров. Шил толь, хивс, торго болсон энэ сайхан байрын дотоод үзэсгэлэнг тоочиж баршгүй юм. Нэг айлын бүх хэрэглэлийг цөм үнэтэй ховор зүйлээр бүрэлдүүлсний гадна бие угаах болон бусад ариун цэврийн газар цөм бүрэн төгс ажээ. Би гадуур явж үзэхийг яарч, хувцсаа бушуухан сольж өмсөв. Гадна гудамж дүүрэн хүмүүс зөрөлдөж сүртэй сайхан жагсаал, дуулан яваа үзэгдэнэ. Энэ бол «Динамаас» жагсаал тараад явж байгаа хэрэг ажээ. Бид нар өчигдөр оройн угтлагын хурал, энэ өдрийн баярын жагсаал, Москва хотыг анх үүсгэн байгуулагч Юри Долгорукийн дурсгалын хөшөөний суурийг тавилцах энэ гурваас хожигджээ. Гэвч хожигдоогүй юмнууд олон байна. Москвад үзсэн сайхан юм бүрийг тоочиж баршгүй.

	 

	1. Москва хотын 800 жилийн ойд ёслолын баярын буудлага

	Бид тэр оройгоо гадаад олон улсын төлөөлөгчдийн хамт Кремлийн хашаан дотроос энэхүү буудлагыг үзэв. Амьд явсан хүн алтан аяганаас ус уудаг гэгч үнэн юм даа гэж аргагүй бодогдоно. Эрх чөлөө энх тайвны голомт болсон алдарт нийслэл Москвагийн баярт өөрийн эх орны нийслэлийг төлөөлөн ирээд агуу их Сталины ажиллан суудаг энэ гайхамшигт ордны алтан босгыг алхана гэдэг олдошгүй их завшаан мөн юм. Буудлага эхлэхээс өмнө улс бүрийн төлөөлөгчдийн дэргэд тэр улсын хэлийг сайн мэдэх хэлмэрч нар Кремлийн хашаан доторх эрт үеийн гайхамшигт барилгуудыг тайлбарлан танилцуулж байв. Олон одоор чимэглэгдсэн үдшийн цэлмэг тэнгэр нам гүм байтал их бууны зэрэг буудах чимээ аянгын дуу адил нижигнэж эрдэнэ сацрал өнгөтэй үй түмэн галт сум Москвагийн тэнгэрийг чимэглэв. Секунд тутам тасралтгүй үсрэн гарах энэ олон сумын сүр жавхлан агуу сайхан хотын гэрэл үзэсгэлэнг улам тодруулж дэлхий дээр өөр хаа ч байхгүй гайхамшигт энэ орныхоо бадрал мандлыг дүрсэлсэн мэт харагдана. Тэртээ тэнгэрийн оргилд Ленин, Сталин хоёрын хөрөг ба Зөвлөлт Холбоот Улсын далбаа, 800 жилийн ой гэсэн олон дүрснүүд тодорч түүнийг гэрэлтүүлсэн хүчит цахилгаан гэрлүүд хөх огторгуйг баганадаж байгаа мэт харагдана. Энэ бүхий сонин сайхан үзэгдлүүдийг санаандаа багтаан бодож байгаа сайхан бодол буюу зүүдэндээ үзэж байгаа үзэгдэл мэт санагдав. Баярын энэ буудлага цаг шахам үргэлжилсний дараа галын наадам шөнөжин үргэлжлэв. Москва хотын төв их гудамжууд хүнээр дүүрч ганц ч тээвэр нэвтэрч болох зайгүй болсон байв. Москва хотынхон өөрийн хайрт нийслэлийн алдарт энэ ойг хэрхэн баяр баясгалантай өнгөрүүлж байгаа нь сэтгэл хөдлөм сайхан юм. Үдшийн 8, 9 цагийн үеэс эхлэн өглөөний 5, 6 цаг хүртэл олон нийтийн цэнгэлийн ажил явагдаж гудамж чөлөө бүхэн хүнээр үерлэсэн мэт дүүрэн байгааг харахад бахтай бөгөөд энэ бол ялагч ард түмэн, дэлхийн шударга хүн төрөлхтний хайрыг булааж, хань нөхөд нь болсон ард түмэн, амарч ч чаддаг юм, ажиллаж ч чаддаг юм гэж бид бахархан харж байлаа.

	 

	2. Москва-Ижил мөрний сувагт «Михаил Калинин» гэдэг хөлөг онгоц дээр

	Урьд цагт Москва хотын усны үндсэн баялаг нь Москва гол байжээ. Энэ гол нь усны багтаамжийн хувьд Туул голтой зэрэгцүүлбэл гурав дахин илүү их юм. Москвагийн хүн амын өсөлт ба усны хэрэгцээнээс үзэхэд нэг хоногт 60 сая хувин ус ордог ажээ. Гэтэл Москва гол нь нэг хоногт яг 60 сая хувин ус ирүүлдэг тул ирээдүйд Москва голын ус хотын хөдөлмөрчдийн хэрэгцээг хангаж чадахгүй нь илэрхий учир, хотыг элбэг их усаар хангах ба усан буудлын том хот болгохын тул Москва Ижил мөрөн хоёрыг холбожээ. Москвагийн ба Зөвлөлтийн хөдөлмөрчид уртаараа 128 километр сувгийг байгуулж одоогоос яг 10 жилийн өмнө 1937 оны 5 дугаар сарын 2-т ажилд нь оруулж хоёр их мөрний усыг нийлүүлжээ. Энэ суваг шинэ үеийн техникээр бүрэн хангагдсан дэлхий дээр тэргүүн зэрэгт орох суваг юм. Хувьсгалын өмнөх Москва нэг хоногт 28 сая хувин усыг хэрэглэж байсан бол одоо энэхүү сувгийн ачаар 230 сая хувин усыг хэрэглэж байна. Түүнчлэн 1950 онд 130 сая хувин ус нэмж хэрэглэнэ гэж төлөвлөсөн байна. Усыг ашиглах талаар Москва дэлхий дээр тэргүүн зэрэгт орно. Бас Москвад усан хоолойн аварга том станц байгаа нь Европт тэргүүлэх бөгөөд үүнээс гадна 16 усны станц ажилладгийн дээр буртаг усыг цэвэрлэх 64 станц байдаг гэнэ. Москва Ижил мөрний сувгийг байгуулснаар Москва хот ингэж усаар хангагдсаны дээр Москваг гурван тэнгисийн усан буудлын (порт) хот болгожээ. Энэ сувгаар бид 9 дүгээр сарын 8-ны өдөр гадаадын 40 гаруй улсын төлөөлөгчдийн хамт зугаалан явав. Навчит мод түрүүч нь дөнгөж шарлаж байгаа Москвагийн намар эрт хэвээрээ байв.

	«Михаил Калинин» гэдэг хөлөг онгоц Химкинский гэдэг мөрөн голын буудал дээр биднийг хүлээн хөх судалтай цагаан далбаагаа дээр өргөн зогсож байв. Онгоцоор явахын өмнө буудлын эрх баригчид баримтуудыг хэлж, сувгийн жижиглэсэн дүрс (макет)-ыг сонирхуулав. Энэ загварын бүх ажиллагаа цөм механизмаар ажиллах зохион байгуулалттайн дээр Парис хотноо болсон үзэсгэлэнд энэ макет тэргүүн суурийг эзэлсэн юм гэнэ. Тэр макет хэний ч тайлбаргүйгээр бидэнд мэдрүүлсэн нь урьд цагт Москвагаас усан замаар Ленинград хүрэхэд 2600 километр, Горький хүрэхэд 1066 километр тус тус явдаг байсан бол одоо Ленинград 1500, Горький 896 километр болов. Одоо сувгаар 14 мянган тонн усан багтаамж бүхий олон арван хөлөг онгоц зорчин явдаг бөгөөд тээвэрлэсэн зүйл нь галт тэрэгний 16 цуваатай тэнцэх юм гэнэ. Энэ сувгаар 1940 онд 1 сая 80 мянган хүнийг тээвэрлэсэн бол 1950 онд гурван сая хүнийг тээвэрлэхээр төлөвлөсөн гэж бидэнд хэлж өгөв. Тэгээд бид хөлөг онгоцонд сууцгаав. Хүн бүрд нэг нэг тасалгаа эзлүүлэв. Онгоцны дотоод тал нь маш үзэсгэлэнтэй бөгөөд гурван давхар байртай юм. Ганцхан хоолны газар нь 300 хүн хооллохоор том ажээ. Тасалгаандаа ороод суухад явж байгаа гэж мэдэгдэхгүй, зөвхөн онгоцны механизмын ажиллаж байгаа бүдэг чимээ сонсогдоно. Цонхны цаана элбэг их ус, цэлэлзэж эргийн чулуун хашаас ачаа бараа ачих ба буулгаж байгаа суваг, дээгүүр тавьсан лут том гүүр зэрэг үзэж баршгүй олон юмнууд дайралдана.

	Ийнхүү хэдэн цаг явсны дараа анхдугаар «Шлюз» гэдэг буудал дээр ирэв. Ийм буудал Ижил мөрөн хүртэл 11 бий. Ижил мөрөн Москвагаас дор нам газар байх тул газрын намд буух ба өндөрт гарахад энэ буудал дээрээс дээш гарч доош буудаг байна. Энэ буудал дээр зогсож 10 метр намд буугаад, цааш дамжин явсан билээ. Энэ үеэр онгоц дахь хоолны гэрт үдийн хоол идэв.

	Улс бүрийн төлөөлөгчид, тус тусдаа нэг нэг ширээ эзлэн суусан бөгөөд энэ хоол идэх хүртэл бид нар хэн хэнийгээ ямар ямар улсын төлөөлөгчид болохыг мэдэхгүй байв. Гэтэл Польшийн төлөөлөгчдөөс эхлэн бид ардчилсан Польш улсын ард түмний өмнөөс биднийг ийнхүү халуунаар зочлон хүлээж байгаа, Москва хотын зөвлөлийн дарга нөхөр Поповын эрүүл мэндийн тул энэ хундагыг өргөе гэж хэлснийг бүгдээр баяртай хүлээн авч, цааш өөр өөрийн улсын нэрийг дурдаж янз бүрийн ерөөл хэлж олон хундага өргөцгөөв.

	Манай төлөөлөгчдийн дарга нөхөр Багаагийн өргөсөн хундага маш их амжилттай болов. Би Бүгд Найрамдах Монгол Ард Улсын өмнөөс Москва хотын баатарлаг ард түмэнд баяр хүргэж ууя гэхэд, Югослав улсын төлөөлөгч нэг эмэгтэй угтаж аваад Ардчилсан Бүгд Найрамдах Монгол Ард Улс мандтугай! Урай! гэж орос хэлээр их л цэвэрхэн хэлэхэд хүмүүс босоцгоож урай хашхирав. Ийнхүү урай хашхирагсдын дотор ардчилсан бус улсын ялангуяа өмнөд Америкийн улсуудын ба Франц, Голланд, Гоминданы хятадын зэрэг нэлээд олон улсын төлөөлөгчид байсан авч аргагүй болж манай улсыг мандтугай гэж зөвшөөрөн хашхирав. Үүнд миний сэтгэлд нэг бодол төрөв. Та нар хэдийгээр манай улсын тусгаар тогтнол бүрэн эрхт байдлыг зөвшөөрөн хүлээгээгүй элдвээр хавчин занаж байдаг боловч хэзээ нэг цагт энэ урай хашхирсан шигээ манай улсыг зөвшөөрөн хүлээж бишрэх цаг зайлшгүй ирнэ гэдгийг сануулан хэлмээр санагдав.

	Үүнээс хойш Югославын төлөөлөгчид бид нар тун элэгсэг дотно болсон бөгөөд тэдний гуйсан ёсоор хамт зургаа авхуулцгааж, тус тусын хувь зургуудын ард бие биедээ дурсгал болгосон үгийг бичиж солилцов. Энэ нь ардчилсан улсуудын холбоо хэчнээн өсөж бэхжиж байгааг гэрчилж байгаа хэрэг юм. Югослав улсын төлөөлөгчдийн бүрэлдэхүүн нь Белград хотын дарга Нинко Петрович, мөн хотын олон нийтийн байгууллагын ухуулагчид бөгөөд хоёулаа партизан отрядын ухуулагчаар 4 жил гаруй ажилласан Станка, Василева нар байв.

	 

	3. Москва хотын 800 жилийн ойд зориулсан Москва хотын түүхт үзэсгэлэн

	Энд их Москвагийн хөгжлийг бүрэн нарийнаар тодорхойлон үзүүлэхдээ бодит баримт, хувьсгалын өмнөх ба одоогийн байдал, таван жилийн хойно болох байдал гэх зэрэг зэрэгцүүлэн тавьсан олон жишээтэй юм. Үүний заримыг дурдвал: Москва 1917 онд 17, 700 га газрыг эзэлж байсан бол одоо 300 дөрвөлжин хавтгай километр талбарыг эзэлж байна. Москвад одоо 4 сая илүү хүн оршин сууж байгаа бөгөөд энэ нь Норвег, Дани улс буюу эсхүл Финландын хүн амаас илүү юм. Хувьсгалын жилүүдэд Москвад 6 сая хавтгай дөрвөлжин метр орон сууцын барилгыг барьсан нь хувьсгалаас өмнөх 770 жилийн дотор барьсан бүх орон сууцын барилгын тал хувиас илүүг эзэлж байна. 1913 онд Москвад 6-7 давхар байшин 107 байсан бол 1940 онд 6-аас дээш давхартай байшин 2000, үүнээс гадна 1950 онд шинээр 31 сая хавтгай дөрвөлжин метрийн орон сууцын барилгыг барих бөгөөд үүний дотор 7 давхар байшин 600, 16 давхар байшин 5, 26 давхар байшин 2, 32 давхар байшин 1-ийг барихаар төлөвлөсний гадна Ленин ууланд 10 сая ном хадгалах 16 давхар том барилга баригдаж байна. Зөвлөлт засгийн үед 5 сая гаруй дөрвөлжин метрийн гудамжийг асфальталсан нь 1913 оны байдлаас 26 дахин нэмэгджээ. Мөн 1913 онд Москва хотын 800 га газар цэцэрлэгжсэн байсан бол одоо 4000 га газрыг цэцэрлэгжүүлжээ.

	 

	4. Москвагийн метро ба бусад тээвэр харилцааны байдал

	Москвад 42 километр урт газар доогуур явдаг метро гэдэг цахилгаан тэрэг бий. Энэ нь хувьсгалын жилүүдэд барьж бүтсэн бөгөөд одоо гуравдугаар ээлжийг нь барьж байгаа болно. Энэ метроны 29 тооны станц буудлуудын үзэсгэлэн сайхныг хэлээд баршгүй юм. Станц бүрийг боржин гантиг зэрэг үнэт чулуугаар барьсан бөгөөд ийм метро дэлхий дээр байхгүй юм. Эдгээр 29 буудалд хэрэв хэрэгтэй цаг тохиолдоход 45 сая хүн дүүрэн чөлөөтэй багтахын дээр одоо өдөр тутам 2 сая хүнийг тээвэрлэдэг байна. Энэ метрогоор явах хүн 2 минутаас илүү хүлээдэггүй бөгөөд тэрэгнүүд нь хоорондоо 2.21 минутын зайтай үргэлж ажиллаж байдаг боловч тэр их, олон тэрэгнүүд цөм дүүрэн хүнтэй явдаг нь Москвагийн хүн амын олныг гэрчилнэ. Москвад метроноос гадна бусад тээврүүдээр хангагдсан ажээ. 1800 онд Москвагийн гудамжаар хоёр хүний суудалтай хөлсний морин тэрэг дүүрэн зөрөлдөж байсан бол 1850 онд 8, 9 хүний суудалтай мөн морин тэрэгнүүд нэмэгджээ. 1891 онд Киев хотын анх трамвай байгуулагдсан боловч морин тэрэгний эзэд хөрөнгөтөн нар өөрийн ашгийг алдахгүйг хичээж саатуулсаар 1903 онд Москвад трамвайн шугамыг байгуулжээ.

	Нэгдүгээр дайны өмнө Москвад 2 сая шахам хүн амтай болж 2800 сая хүнийг тээвэрлэдэг байсан нь нэг жилд нэг хүн 15 дахин тээврийг хэрэглэдэг байжээ. Тэр үед трамвайгаас гадна хөлсний машин байгаагүй учир морин тэрэгний тоо 40000-д хүрч, жилд 70 сая хүнийг тээвэрлэж 40 сая төгрөгийн орлогыг авдаг байв.

	1946 онд Москвагийн төрөл бүрийн тээвэр 200 сая хүнийг тээвэрлэсэн нь даруй нэг хүн жилд 600 дахин тээврийг хэрэглэж байна. Өөрөөр хэлбэл өдөрт 8 сая хүнийг тээвэрлэжээ. 1950 онд Москва хотын гудамжинд 2333 трамвай, 300 автобус, 1400 троллейбус ажиллаж жилд 3 миллиард 350 сая хүнийг тээвэрлэх бөгөөд энэ нь бүх дэлхийн хүнийг 2 миллиард гэж бодвол бараг бүх дэлхийн хүмүүсийг хоёр дахин тээвэрлэх шахам юм. Москва хот 11 тооны төмөр замын уулзвар болохын дээр түүний гудамжаар хэдэн зуун мянган авто машинууд зогсолтгүй сүлжин явна.

	Москвагийн нисэх онгоцны харилцааны шугам нь 175000 километр урт бөгөөд өөрөөр хэлбэл манай дэлхийг бүслүүрээр нь 4 хагас тойрох жишээтэй хол байна. Москвагийн нисэх онгоцны буудлууд өдөр тутам 2500 хүнийг тээвэрлэдэг бөгөөд ганц 1946 онд хагас сая хүнийг тээвэрлэжээ.

	Москва хувьсгалын өмнө 46 хоттой утсаар харилцаж байсан бол одоо 300 гаруй хоттой харилцдаг болжээ. Мөн Москвагийн төв шуудан буудал нэг өдөр 1 сая захидлыг дамжуулж 125 мянган утсыг хүлээн авдаг байна. Нэг өдөрт 3 сая хүн телефоноор харилцдагийн гадна 800 мянган радио тоочиг Москвад ажилладаг гэнэ.

	 

	5. Москвагийн үйлдвэрүүд ба түүний бүтээл

	Хувьсгалын жилүүдэд Москва хот танигдашгүй хөгжжээ. Одоо Москва муж ба Москва хотод 2500 гаруй том жижиг үйлдвэрүүд ажиллаж байгаа бөгөөд үйлдвэрлэн гаргаж байгаа үйлдэхүүн нь 1913 оны хаант засгийн бүх үйлдвэрийн үйлдэхүүнээс 2 дахин илүү буюу Зөвлөлт Холбоот Улсын бүх үйлдэхүүний 1, 5-ыг ба бүс барааны 40%-ийг үйлдвэрлэн гаргаж байна. Өөрөөр хэлбэл Москвагийн үйлдвэрүүд эх орондоо жил тутам 30 миллиард рублийн үйлдэхүүнийг гарган өгч байна.

	Хувьсгалын өмнөх Москва, зүүг хүртэл гадаадаас худалдан авч байсан бол Зөвлөлт засгийн үеийн Москва янз бүрийн эдлэл, машин, нисэх онгоц, уурын зуух, мотор, цахилгаан техникийн хэрэглэл, лабораторийн нарийн нандин хэмжүүр хэрэгслүүд, хөдөө аж ахуйн машинуудыг хийдэг болжээ. Москвагийн үйлдвэрүүдийн тэргүүн суурийг металл боловсруулах үйлдвэрүүд эзэлнэ. 1941 онд боловсруулсан металлын үйлдэхүүн нь 1913 оныхоос 100 дахин нэмэгджээ. Ийнхүү хүнд үйлдвэр хөгжихийн зэрэгцээгээр хөнгөн үйлдвэрийн өсөлт нэг адил ихээр өсөв. Москвагийн бүс барааны үйлдвэр нь зөвхөн 1934 онд 600 сая метр бараа үйлдвэрлэн гаргажээ. Энэ нь дэлхийн бөмбөрцгийг 15 дахин орооход хүрэлцэх жишээтэй байна. Үйлдвэрийн ийнхүү хурдан өсөлтийг дагаж ажилчны тоо үлэмж их өсөж Москвагийн хүн амын олонхыг үйлдвэрийн ажилчид эзэлнэ.

	Москва бол улсдаа хамгийн их үйлдэхүүнийг өгч байгаа хот бөгөөд үүгээрээ Донбассын уурхайчид, Бакугийн нефть гаргагчид, Уралын ширэм хайлагчдын хөдөлмөрийг хөнгөвчилдгөөс гадна сангийн аж ахуй хамтралчдад туслалцаж Зөвлөлт Улсыг бэхжүүлж байна. Москвагийн үйлдвэрүүд Зөвлөлт орон даяар өөрийн бүтээлт ажлын туршлагыг түгээн өгч байдаг ажээ. Жишээ нь, Зөвлөлт орны бүх үйлдвэрийн 1, 3 хувь нь уурын машинаар хангагджээ. Москвагийн үйлдвэрүүд дээр юм сурч авахаар бусад олон үйлдвэрүүдийн инженер техникч зэрэг удирдах ажилчид ирдэг ба холбооны бүгд найрамдах улсуудад фабрик завод цахилгаан станцыг байгуулах зэрэгт Москвагийн үйлдвэрээс өөрийн мэргэжилтэй хүмүүсийг явуулж туслалцуулдаг байна. Москвагийн ажилчид хөдөлмөрийн бүтээлийг дээшлүүлэхэд маш их амжилтыг олжээ. 1939 онд нэг ажилчны хөдөлмөрийн бүтээл нь хувьсгалын өмнөхөөс 4 дахин нэмэгджээ. Хөдөлмөрийн энэхүү их амжилт бол хөдөлмөрийг мөлжих явдлаас чөлөөлж, шинэ техник арга туршлагуудыг хөгжүүлэн хөдөлмөрийг яруу алдар баатарлаг зүтгэлийн хэрэг болгосон Нийгэм журамт Зөвлөлт байгууллын үр дүн нь мөн юм.

	Москва эх орны дайны жилүүдэд улаан армидаа ихээхэн хэмжээний зэвсэг хэрэгслийг ханган нийлүүлж байв. Дайны ширүүн үед Москвад нисэх онгоцны үйлдвэр, мотор үйлдэх үйлдвэрүүд шинээр байгуулсан бөгөөд Москвагийн их бууны заводууд нь зөвхөн автомат буу 3 сая хагасыг үйлдвэрлэн улаан армид нийлүүлж байжээ. Дайны дараах нэг жилийн дотор Москвагийн үйлдвэрүүдийг хөдөлмөрчин олны өргөн хэрэгцээг хангахад чиглүүлж өөрчлөв. Ялалтын баяраар сэтгэлээ бадруулсан Москвагийн хүмүүс шинэ таван жилийн төлөвлөгөөг биелүүлэх хэрэгт зоригтой орцгоож хөдөлмөрийн өндөр бүтээлийг гарган ажиллацгааж байна.

	Одоо Москвагийн Авто машины завод суудлын ЗИС-10 гэдэг гоёмсог машин ба хурдан явдаг бөгөөд олон хүний багтаамжтай шинэ маягийн автобус, «Москвич» гэдэг суудлын машин мөн олон янзын ачааны машинуудыг үйлдвэрлэн гаргадаг болжээ. Одоо Москвагийн ба Зөвлөлтийн хөдөлмөрчид Октябрын 30 жилийн ойг угтаж нийгэм журамт уралдааныг өрнүүлэн төлөвлөгөөт ажлаа хугацаанаас нь өмнө биелүүлэхийн төлөө минут тутам гар хумхилгүйгээр хөдөлмөрлөж байна.

	Москва дахь «Парисын коммуна» гэдэг гутлын фабрикийн эсгүүрийн мастер Матросов үйлдвэрийнхээ бүх ажилчдыг тэргүүний ажилчдын шатанд хүргэх гэж Стахановын хөдөлмөрийн аргыг дэлгэрүүлэх тухай тодорхой төлөвлөгөө боловсруулсныг нийт орны бүх үйлдвэрүүд угтан авчээ. Гутлын фабрикийн мастер Матросов өөрийн хүлээж авсан үүргийг нэртэй сайн гүйцэтгэж 1947 оны жилийнхээ төлөвлөгөөг 4 дүгээр сарын 15-нд биелүүлсэн ба түүний бүх бригад майн нэгэнд жилийнхээ төлөвлөгөөг биелүүлжээ. Одоо тэр мастер Октябрын 30 жилийн ойн баярын өмнө 5 жилийнхээ төлөвлөгөөг биелүүлэхээр шийдвэрлэн амжилттай ажиллаж байна. Энэ фабрик 1947 оны эхний 4 сард төлөвлөгөөнөөсөө 100 мянган хос гутлыг илүү үйлдвэрлэж улсдаа тушаажээ.

	5 жилийн төлөвлөгөөний дотор хөдөлмөрчдийн өргөн хэрэгцээний зүйлийг улам элбэгжүүлэх, ялангуяа шинэ маягийн техникүүдийг улам олноор гаргахын тулд зогсолтгүй ажиллаж байна. Жишээ нь Москвагийн авто машины үйлдвэр 1950 онд ачааны машин 100 мянга, бензин бага зарцуулдаг суудлын машин ба автобуснуудыг үйлдвэрлэн гаргана. Нэхмэлийн ба хувцасны үйлдвэрүүд 1950 онд 1945 оны байдлаас гурав дахин нэмэгдэх жишээтэй ажиллах юм гэнэ. Бид энэ үзэсгэлэнг хоёр дахин үзсэн авч бүрэн танилцаж чадсангүй билээ. Учир нь 60 гаруй том танхимуудад байгуулагдсан бөгөөд самбар зургууд нь амьд хөдөлгөөнтэй мэт цөм цахилгаан техникээр ажиллаж байгаа учир үзэгчдэд тун ойлгомжтой байв. Дээр дурдсан тоо баримтууд бол энэ үзэсгэлэнгээс тэмдэглэж авсан өчүүхэн тэмдэглэл юм. Хэрвээ энэ үзэсгэлэнгийн байдлыг бүрэн бүтэн бичье гэвэл нэлээд зузаан ном болох юм.

	 

	6. Кремлийн ордон ба Лениний шарилыг үзсэн нь

	Маргааш өглөө нь 10-ны өдөр бид Кремлийн доторх орднуудыг үзэв. Кремлийн хашаанд олон сүм дуган бий. Үүнд: Оросын үе улирсан хаадын хүүрүүдийг хадгалсан ба ямар нэг түүхт үеийн дурсгалд босгосон сүмүүд байв. Түүнчлэн 40 тонн ба ганц сум нь 3 тонн хэмжээтэй хаан буу гэдэг хуучин цагийн аварга том их буу тэнд байна. Үүгээр нэг ч удаа буудаагүй ажээ. Бас хаан хонх гэдэг том хонх байв. Үүнийг эрт цагт өндөрлөг дээр дүүжилсэн нь галын аюулд шатсан учир газар унаж хэмхэрчээ. Газар унахдаа маш гүнд шигдсэн нь 100 гаруй жил тэр хэвээрээ байсныг Зөвлөлт засгийн үед сая ухаж гаргажээ. Бас СССР ба РСФСР-ийн дээд зөвлөлүүдийн хуралддаг их танхим, оросын хааны ордон Кремлийн мужуудыг үзэв. Эдгээрийн үзэмжтэй сайхан үнэтэй, ховрыг дурдах арга тун алга. Гайхалтай сайхан үзэсгэлэнтэй гоё гэдгийг аль болгон давтах вэ. Манай мангуу хаад ард түмний хөрөнгийг төдий ихээр бүрэлгэн сүйтгэж байхдаа ядаж ийм нэг ордон, ийм үнэтэй дурсгалтай зүйлийг цуглуулж байхгүй яасан тэнэг золигууд байгаа вэ дээ гэж бодогдоно. Дараа нь их Лениний шарилыг үзэв. Гадна дотногүй хар хүрэн өнгөтэй гантиг чулуугаар үйлдсэн ордон дотор зөрүүлэн тавьсан олон тугууд дээр амгалангаар 24 жил илүү нойрсож байгаа Владимир Ильич өөрийн орны энэ их ялалт хөгжилт ба хүн төрөлхтний эрх чөлөөний их хэргийг манай ард түмний жаргалант амьдрал, энэ бүгдийг бясалган бодож амран хэвтэж байгаа шиг санагдана. Их хүн бидний багш Владимир Ильичийн их хэргийг түүний үнэнч нөхөд биелүүлж байна.

	 

	7. Бид, бэлгээ Москва хотын дарга нөхөр Поповт гардуулсан нь

	10-ны орой нөхөр Попов Москва хотын зөвлөлийн байшинд гадаад олон улсын төлөөлөгчдийг хүлээн авч уулзалт хийв. Энэ хүлээн авалт дээр зарим улсын төлөөлөгчид авчирсан бэлгээ нөхөр Поповт гардуулан өгсний дотор бид бас өөрсдийн бэлгийг шилжүүлэн өгөхөд нөхөр Попов биднийг маш халуунаар талархан үзэв.

	Хундага бүрийн дараа их театрын алдарт жүжигчин Михаилов, Козлов нарын зэрэг нэрт уран чадвартнууд дуу хөгжим өргөж олныг цэнгүүлж байв. Миний зүүн гарт зэрэгцэн суусан өмнөд Америкийн нэг хүн тун зэвүүн байдалтайгаар, муухай үнэртэй бүдүүн тамхи зуугаад ямагт ярвайн сууна. Энэ ноёны сэтгэлд нөхөр Поповын хүлээн авалт яагаад ингэж таарамжгүй болсон шалтгааныг би мэдэв. Өргөсөн хундага бүр энх тайвны төлөө... гэснээс биш, нэг ч хүн Трумэний төлөө, Маршаллын төлөө гэсэнгүй. Тэр ч байтугай тэдний нэр энэ хүлээн авалт дээр ч сонсогдоогүйгээс болсон биз. Амстердам хотоос ирсэн маш бүдүүн тарган нэг голланд хундага өргөхдөө орос орон ба Москва хотын ингэж их хөгжсөн явдал манай улсын нэр төртэй холбоотой юм. Юу гэвэл оросын хаан нэгдүгээр Петр манай улсад сургууль хийж байсан юм гэж чалчив. Орос орон Москва хотын энэ их аварга хөгжил ганцхан Зөвлөлт засгийн үеийн 30 жилийн дотор бүтэж бий болсон гэдгийг энэ бүдүүн гэдэст голланд мэддэггүй бололтой. Бас Парис хотын дарга хундага өргөхдөө манай Парис хот байгуулагдаад 2000 шахам жил болсон юм. Үүгээр үзэхэд Москва манай хотын дүү нь буюу хүү нь байж болмоор юм. Гэвч өөрийн хөгжил нөлөөгөөр Парисаас илүү гарчээ гэж хэлэв. Энэ нь Москвагийн гайхамшигт хөгжлийг хөрөнгөтөн улсуудад ч болов аргагүй хүлээн зөвшөөрч байгаагийн гэрч юм. Тэгээд Парис хотын эрхэм дарга энэ танхимд цугларсан зочид та бүхнийг мөд Парис хотноо түүний 2000 жилийн ойд урих завшаан надад олдох бол уу гэж итгэж байна гэж сагсууран хэлэв. Нөхөр Попов түүнээс асуусан нь: та чухам хэдийд биднийг урьж баярлуулах бол гэсэнд Парис хотын дарга чухам төдийд гэдгийг би тааварлан мэдэхгүй байна гэж хариулав. Нөхөр Попов манай оросын зүйр үгэнд 7 дахин хэмжиж байж, нэг удаа огтол гэдэг юм гэхэд бүгдээр инээлдэж Парис хотын эрхэм даргыг ичээв. Энэ уулзалт шөнийн 2 цаг болтол үргэлжилсэн билээ.

	 

	8. Клисисовскийн нэрэмжит мэс заслын институт

	11-ний өдөр бид энэ институтийг үзэв. Байгуулагдаад 150 гаруй жил болж байгаа бөгөөд Напольеон Москваг довтлох үед дайсны гарт орж тэдний цэрэг офицерууд энэ эмнэлэгт хэвтэж байсан түүхтэй юм байна. Одоо энэ газрыг эрдэмтэн Юдин гэгч толгойлж байна. Өөрийн ажиллагааны тухай бидэнд танилцуулсан нь: Би, бүгд гурван мянга илүү хүнд мэс засал хийсний дотор ходоодны рак гэдэг хүнд өвчнийг анагаах шинэ арга ба бас үхсэн хүнээс эрүүл цус авч өвчтөн хүнийг эмчилдэг аргуудыг тус тус олсон гэж ярьж байв. Энэ институтийн дэргэд Москва хотын түргэн тусламжийн газар байдаг юм. Өвчтөн хүнийг тээвэрлэхэд зохистой болгож зориуд үйлдвэрлэсэн ЗИС-101 гэдэг машинууд хэдэн зуугаар ажилладаг байна. Энэ түргэн тусламжийн газар өртөө тусгай телефоны хороотой бөгөөд их багын хэмжээгээр манай Улаанбаатарын телефон хорооноос төдий л багагүй юм. Москва хот аварга том болох учраас бүх гудамж хороодыг бүрэн нарийн мэддэг хүн байдаггүй юм гэнэ. Хэрвээ хүнд аюул тохиолдсон тэр газрыг мэдэхгүй боогдох шалтгаан гарвал цахилгаанчилсан ажиллагаатай Москва хотын том самбар зургийн өмнө очиж хотын бүх гудамж байр байшингуудын нэрийг бичсэн картуудаас нэрийг олж аваад хэдхэн цахилгаан товч эргүүлчихэд тэр газар чухам хаа байдаг ба ямар ямар гудамжаар дамжаад очиход ойр, түргэн хүрэх зэргийг заагаад өгдөг тийм боловсон ажиллагаатай юм. Бас түүний явуулсан түргэн тусламжийн машин одоо чухам хаа ямар газар явааг мэдэхэд өөр хэдэн товчийг дармагц тэр самбар дээр уул машин энд ингээд явж байна гэдгийг заагаад өгдөг байна. Энэ мэт сэтгэл санаанд багтамгүй нарийн боловсон ажиллагаануудыг Москвагийн хаанаас ч гэсэн элбэг олж үзнэ.

	Октябрын хувьсгалаас хойш одоо хүртэл энэ түргэн тусламжийн газрын ажиллагааны тухай сонин сэтгүүлд бичигдэж байсан бүх мэдээ баримтуудыг тусгай дэвтэрт нааж хадгалсаар ирсэн нь маш зузаан болжээ. Анх энэ түргэн тусламж ажиллагаа муутай байсныг Зөвлөлтийн бүх сэтгүүлүүд шүүмжлэн, тэдний болхи ажиллагааг шоолсон зураг зэргээр дүүрэн байв. Гэтэл жил ирэх тутам сайжирсаар ирсэн бөгөөд сүүлийн үеийн хуудаснууд ямагт сайшаал магтаал, өвчтөн хүний баярлаж магтаж бичсэн илэрхийллээр дүүрчээ. Хамгийн сүүлчийн хуудас нь Москвагийн 800 жилийн ойг тохиолдуулан түргэн тусламжийн газрын ажилтнуудыг одон тэмдгээр шагнасан СССР-ийн Дээд Зөвлөлийн Тэргүүлэгчийн зарлиг байв.

	Одоо энэ түргэн тусламжийн газар ямар нэг өвчтөн хүнийг хүлээн авахдаа тусгай дэвтэр олгож тэр хүнд түргэн тусламжийн ажиллагаа ямар санагдсан, эмч доктор, сувилагч нар ямар байсан зэргийг заавал бичүүлж авдаг бөгөөд одоо энэ нь дүүрэн сайшаал болжээ. Москвагийн түргэн тусламжийн машинууд 25 жилийн турш явсан газрыг сунгавал дэлхийг 240 удаа тойрч, наранд 13 удаа хүрээд ирсэнтэй тэнцэх хол явсан байна. Москвад 4 сая гаруй хүн суудаг том хот гэхэд нэг өдөрт тохиолдох гэнэтийн аюул нь Нью-Йоркоос 5 дахин бага гэнэ. Одоо Москвад 139 больниц, 10 мянган их эмчийн газар байгаа гэхэд зөвхөн 30 мянган ор байгаа нь их эмч нэг бүрд гуравхан ор ноогдох жишээтэй байгаа юм. Энэ сонирхолтой тоог тайлбарлах нь Москвад одоо хүн өвчлөх үхэх явдал 1917 оны байдалтай зэрэгцүүлбэл 95 хувь хорогдож гэнэ. Энэ нь хүнээс үнэтэй капитал үгүй гэж нөхөр Сталины сургасан ёсоор Зөвлөлт засаг хүний үхэл өвчин хоёртой хэрхэн их хүч тавин тэмцсэний гэрч илэрхий ажээ.

	 

	9. Зөвлөлтийн соёл урлаг

	Зөвлөлтийн урлаг бол дэлхий дээр хамгийн тэргүүний урлаг юм. Яагаад гэвэл хөдөлмөрчин ард түмний эрх ашгийг хөдөлшгүй хамгаалдаг учраас болно. Ийм урлагийг ганцхан Зөвлөлт засаг Большевикуудын Нам байгуулж чаджээ. Зөвлөлтийн энэхүү гайхамшигт сайхан урлаг соёлыг доорх хэдхэн үгээр тоочиж яасан ч барахгүй. Иймд бид зөвхөн өөрсдийн үзсэн зүйлээс хэдийг дурдъя.

	Москвад улсын их театр гэж бий. Энэ театр 1824 онд архитектор Бовегийн зургаар бариулсныг 1853 онд Кавас гэдэг архитектор сэлбэж зассан ажээ. Энэ театр бол 2000 хүн багтах 6 давхар их танхим юм. Бас энд музей, үзэсгэлэн, амралтын зэрэг олон их тасалгаанууд бий. Доторх чимэглэл нь алт, торгон хилэн хоёроор бүтжээ. Энэ ордны үзэгчдийн их танхимд байгаа лааны хатгуурыг дуурайлгаж үйлдсэн цахилгаан гэрлийн олон салаа суурийн үзэсгэлэн гоё нь үлгэр оньсого шиг. Үүнийг үзсэн хүн бүр ийм сайхан юм байдаг байжээ гэхээс цаашгүй билээ. Энэ театрын хөгжим, балетын жүжиг, опер нь эрт цагаас эхлэн дэлхий дахинаа алдаршсан бөгөөд энд оросын их жүжигчин Шляпин, Совинев, Нежданов нар дуулж байсны дээр тайзны чимэглэлийг театрын нэрт зураач Головин, Коронин, Васнецов нар хийж байжээ. Одоо энэ театрт Зөвлөлт Улсын алдартай олон жүжигчид Михаилов, Лемесеев, Уланова, Козлов гэх зэрэг том том жүжигчид тоглож байна.

	 

	10. Москвагийн бага театр

	Москвагийн олон театруудын нэрийг ялгахын тул дээр цагаас эхлэн бага театр нэртэй болсон энэ их театр өөрийн түүхийг бас л 100 гаруй жилийн өмнөөс эхэлнэ. 1824 онд их театрын ойролцоо газар байгуулагдсан бөгөөд одоо хүртэл тэр хэвээрээ байна. Энэ театрыг оросын алдарт жүжигчин Щепкиний буюу жүжгийн зохиолч Островскийн байшин гэдэг байна. Оросын нэрт жүжгийн зохиолч Островскийн олон жүжгийг энэ театр эхэлж тавьж байсан нь одоо хүртэл тавигдсан хэвээр байна. Островскийгоос гадна оросын их зохиолч Гоголь, Грибоедов, Толстой, Горький нарын болон бас бус дэлхий дахины сонгодог жүжгүүдийг тоглодог байна. Энэ театруудын жүжиг үзвэрийг үзэхэд үзэгч хүний сэтгэл мэдрэлд амьд явахын сургаал, амьдралын хуулийг зааж өгдөг юм. Энд орохдоо зөвхөн инээж цэнгээд гаръя гэж боддоггүй. Хөшигний цаана байгаа бүхэл нэг амьдралыг үзэж юм сурч мэдэрч авъя гэж ордог. Тэгээд үзэгч хүн хөшиг нээгдэхийн хамт театрт сууж байгаагаа мартчихаад тайз дээр тоглож байгаа жүжгийн амьдралд орчдог ажээ. Тэгээд тэнд зовж байвал хамт зовж, баярлаж байвал хамт баярлаад, уйлж инээх хослоод сууж байдаг байна.

	Хүн хүний сэтгэл янз янз байдаг. Барагтай юманд уйлдаггүй инээдэггүй хүн байдаг, би өөрөө тиймийн нэг юм. Тэгэхэд яагаад энэ театрт ороод хөшиг нээсний дараа өөрийн эрхгүй театрын тайзны амьдралд хөтлөгдөөд тэнд болж байгаа явдлын нэгийг хайрлаж, нөгөөг занаад уйлж унжаад сууж байдаг болчхов оо гэвэл дээр дурдсан Зөвлөлтийн гайхамшигт урлаг, дэлхий дээр тэргүүн урлаг гэдгийн чадал нь байна шүү. Бид их театрт «Золушка» гэдэг балет, «Иван Сусанин», «Евгени Онегин» гэдэг оперуудыг үзсэний дараа Москвагийн урлагийн театрт «Алагчид» гэдэг жүжиг, Цэргийн театрт «Ниргэлт» гэдэг жүжгүүдийг үзсэн бөгөөд бидний сэтгэлд ямар их хүчтэй нөлөөтэй байсныг тайлбарлан хэлэх аргагүй байна. Москвад 24 их театрт 24 мянга гаруй жүжигчид ажилладаг бөгөөд 200 гаруй клубүүд ажилладаг байна. Москвагийн том театруудад нэг жилд 8 сая хүн жүжиг үздэг гэнэ. Одоо Москвад 60 гаруй музей, 20 үзэсгэлэн, 45 кинотеатр бий бөгөөд нэг өдрийн кино үзэгчдийн тоо 100 мянгаад хүрдэг байна. Хэрвээ нэг үзэсгэлэнг сайн үзье гэвэл 2, 3 өдөр хэрэглэгдэхээр их юм. Жишээ нь бидний үзсэн Третяковскийн Галерей гэдэг зургийн үзэсгэлэнгийн тухай ярья. Энэ үзэсгэлэнг анх Третяковскийн гэдэг оросын нэг худалдаачин хүн өөрийн хөрөнгөөр 2000 шахам үнэтэй ховор зургийг цуглуулан байгуулснаар эхэлжээ. Энэ үзэсгэлэн Зөвлөлт засгийн үед лут их хөгжиж 35 мянган зурагтай болжээ. Энд дэлхийд алдаршсан зураачид Андрей Рублев, Кипринский, Федотов, Верещагин, Перова, Репин, Суриков нар ба Зөвлөлтийн шилдэг зураачид Герасимов, Грабаря, Машкова гэх зэрэг зураачдын зурсан эх зургуудыг хадгалж байдаг юм байна. Энэ үзэсгэлэнд сэтгэл хөдөлгөсөн сайхан зургууд олон байсан авч хагас өдрийн дотор 35 мянган зургийг үзэхэд арайхан багталцахгүй хугацаа тул бидэнд онцлог зургуудыг түүвэрлэн үзүүлсний дотроос хаант засгийн үед дарлагдсан ард түмний эрх чөлөөг хүсэж эрмэлзэж байсан оросын тэргүүний хүмүүс, уран зураачдын зурсан үхсэн нөхрөө оршуулах гэж яваа тариачин эмгэн, хөгшин залуу хоёр хүнийг хүчээр эр эм бололцуулах заяаг холбож байгаа зэрэг зургууд тун айхавтар сэтгэл хөдөлгөв. Энэ зургуудыг үзсэн хүн тус бүрд нэг нэгэн үлгэр зохиогоод ярьчихмаар тийм ойлгомжтой хүчтэй зургууд байв. Цааш Зөвлөлтийн баатарлаг ард түмэн өөрийн эрх чөлөөний төлөө тэмцсэн тэмцэл ба эх орноо хөгжүүлэх их хэрэгт бүтээн босгосон агуу их бүтээлүүдийг энэ үзэсгэлэнгээс тодорхой мэдэж болох юм.

	Москва урлагийн ийм том төв болохоос гадна бас дэлхий дахины соёлын их төв мөн юм аа. Одоо Москвагийн дөрвөн хүний нэг нь суралцдаг бөгөөд хаант засгийн үед дээд мэргэжлийн сургууль 15 байсан бол одоо 78 болж, 120 мянган оюутан суралцаж байна. Энэ нь Английн бүх дээд сургуулийн оюутнаас 2 дахин их юм. Зөвхөн Ломоносовын нэрэмжит их сургууль хүн их юм. Зөвхөн Ломоносовын нэрэмжит их сургуульд 43 үндэстний 7 мянган оюутан суралцаж байна. Түүнчлэн Москвагийн бүх дээд сургуулиудаас жил тутам 20 мянган хүн төгсгөж гардаг бөгөөд хувьсгалаас өмнө Москвад бага дунд сургуулиудад 129 мянган хүүхэд суралцдаг байсан бол одоо 549 бага дунд сургуулиудад 566275 хүүхэд суралцаж байна. Одоо Москвад 2253 номын санд 64 сая ном хадгалж байна. Үүний дотроос хамгийн том нь Лениний номын сан болох бөгөөд түүнд 11 сая ном бий нь дэлхий дээр тэргүүн суурийг эзлэх хамгийн том номын сан юм. Урьд цагт их гэж алдаршсан Лондон, Вашингтоны номын санг одоо Лениний номын сантай зүйрлэхийн аргагүй болжээ.

	Үүгээр, бидний Москвад цөөн хонохдоо үзэж сонирхсон зүйлүүд дуусах бөгөөд энэ бүхий тоо баримтууд бол бүх Зөвлөлт Улсын бус ганцхан Москвагийн хөгжлийн зөвхөн нэг хэсэг тоо баримт болохыг дурдъя. Москвагийн хөгжлийг дээрх цөөн баримтаар дүгнээд үзвэл дутагдалтай, үүн дээр оршин суугч ард иргэний соёлжсон ахуй байдал боловсролыг нэмэх хэрэгтэй. Москвагийн хүмүүс маш эелдэг зантай, найрсгийн дээр хотын доторх ямар ч тээвэр олон нийтийн газар эмэгтэйчүүд хөгшид босоо зогсоод, залуучууд сууж байдаггүй бөгөөд хэн урьдаар тохиолдсон залуу хүн тэдэнд суудлаа өгдөг нь ёс болон заншсан ажээ. Бас хэчнээн олон хүн нэг дор цугларавч бие биесийг түлхэх шахах осол гардаггүйн гадна ямар нэг газар орж гарахад Москвагийн хүмүүс ямагт дэргэдэх хүнээ хүндэтгэнэ. 4 сая гаруй хүнтэй энэ хотод арга ядарсан хүн ба ширүүн үг ууртай царай нэг ч тохиолдохгүй нь нийгэм журамт орны ард иргэний ахуй байдлын хангалуун зан суртлын сайхныг гэрчилж байгаа мөн... Ер Москвагийн олон сайхан юмыг бүрэн үзэж танилцъя гэвэл хэдэн хоног биш хэдэн арван сар хэрэглэгдэх юм. Бидний үзэж сонирхохыг хүссэн зүйл бараг хэвээрээ үлдсэн бөгөөд хэзээ дахин золгохыг мөрөөдөн ах ирсэнтэйгээ адил Москвагийн тухай хүсэл эрмэлзэл үлдэв. Бид Москва хотноо 14 хоног зочлон байгаад 9 дүгээр сарын 21-нд төмөр замаар буцсан билээ.

	 

	1948 он


БАЯРЫН НУЛИМС

	Эндээс маш хол, урт зам, уудам тал, их элсэн далай, олон бэрх давааны цаана эргэн тойрон сүрлэг их уулсаар хүрээлэгдсэн газар, Хятад улсын Же-хэ буюу Чэндэ гэдэг нэгэн хот байдаг юм.

	Тэнд 1945 оны 9 дүгээр сарын гурваны өдөр билээ. Зүдүүрт алс замыг байлдан туулж ирсэн, аяншиж борлосон царайтай Монгол цэргүүд хоёр уулын хооронд дахь өргөн хөндийн багтаж ядталаа дүүрэн цугларсан байлаа. Энэ бол хурандаа нөхөр Доржийн командалсан нэгтгэл юм. Анги ангиараа цэргийн чанд жагсаалд жавхлантай жигдэрчээ. Олон буу зэвсэг нь арсайн сарсайн улам их сүртэй харагдана. Ямар шалтгаанаас ингэж бүх нэгтгэлээрээ яаран цугларсан нь хараахан мэдэгдээгүй байв. Хөгжимд ардын цэргийн маршийн уянгат аялгуу наадах сонсогдож, сэтгэлийг хөдөлгөн, тэртээ хол хоцорсон эх орон, хайрт хүмүүсийг минь аргагүй санагдуулж байлаа. Гэтэл олон цэргийн чихэнд маршал Чойбалсан ирнэ гэдэг гуравхан үг сонсогдов. Энэ гуравхан үг цөөдсөнгүй, эдгээр олны сэтгэлийг хэрхэн хөдөлгөснийг үгээр тоочиж баршгүй баяр баясгалан болов. Хүн бүрийн царайд баярын инээд тодорч, дэмий л бие биесээ харцгаан чухам ирэх тэр хүсэлт минутыг тэсгэлгүй хүлээсэн нь ил харагдана. Энэ өдрүүд миний сэтгэлд сайхан дурсгал болж үүрд үлдсэн юм.

	Дэлхийн хоёрдугаар дайны сүүлчийн голомтыг унтраах их хэрэгт монгол ардын ялгуусан армийн цэрэг эрийн, тоонд багталцаж Өвөр-Монголын ба Хятадын ард түмнийг Японы эзэрхийлэн түрэмгийлэгчдийн гар савраас үүрд чөлөөлөх сайхан хэрэгт оролцож яваад одоо маршал Чойбалсантайгаа нүүр учран уулзана гэдэг хэчнээн сайхан хэрэг вэ.

	1945 оны 8 дагаар сарын 10-аас эхлэн манай цэрэг Зөвлөлтийн баатар армийн ангиудын хамт байлдаанд оров.

	Эхлээд Япончуудаас манай хил хязгаар руу довтлохоор бэлтгэн суулгасан цэргүүдийг бид бут цохив. Япончууд бидэнтэй тулалдахаасаа хулчийж, үхтлээ айжээ. Тэд аль хүчин зузаан газар тийшээ ухаан малгайгүй сандран зугтацгааж байлаа.

	Үнэхээр ийм их хүчин Зөвлөлт-Монголын баатрууд, Хасан нуур, Халх голын сургамжийг дахин өгөх гэж байхад тэдний айж сандрах нь аргагүй биз...

	Энэ байлдаан, Монгол улсын говь нутаг Замын-Үүдээс эхлэн Номхон далайн Камчаткийн хойг хүртэл өргөн фронт дээр эхэлснийг бид мэднэ. Чухам хэчнээн хүн оролцсоныг би одоо болтол олж сонсоогүй, зөвхөн бид Монгол цэрэг 80 мянга явсныг хожим мэдсэн юм.

	Өвөр Монголын өргөн тал нутагт шөнө нь тэнгэрийн од шиг, олон цахилгаан гэрэл гэрэлтэн, өдөр нь уудам талыг бүрхэн тэнгэрт тулам их тоос татуулж байснаар өөрийн хүчний ихийн хэмжээг төсөөлөн мэдэж байв. Бид урагш ахих тутамдаа Өвөр Монголын ба Хятадын ард түмнийг харийн боолчлолоос үүрд чөлөөлөн тэдний талархал хайрыг хүлээсээр явав.

	Цэцэг барьсан хүүхэд, эмэгтэйчүүд, улаан дарцгаар дуудан далласан олон хүн, одоо болтол миний нүдэнд харагддаг юм. Манайхан маш бэрх бөгөөд гайхамшигт замыг туулан, энэ хотноо иржээ. Одоо нэгэнт дайн дуусаж, Япон бууж өгөөд энэ өдрийг Японыг бүрэн ялсны баярын өдөр болгож шийдээд байсан өдөр билээ. Гэвч самуурайнхаа ёс дэглэмийг баримталж дэлхийг ноёрхон сууна гэдэг итгэлдээ согтуурсан хэсэг нь эсэргүүцлээ зогсоохгүй тулалдсаар байсан юм.

	Гэнэт дарга нарын командлах дуу цуурайтаж өмнө зүгээс хэдэн суудлын машин айсуй харагдлаа. Хүн бүр энэ лав маршал ирлээ гэдгийг тааварлан байв. Тэдгээр машинууд, яг бидний дэргэд ирлээ. Түргэн хугацаанд яаран бэлтгэсэн авч, тохилог зассан бяцхан индэр дээр Маршал Чойбалсан гарч ирлээ... Маршал Чойбалсан баруун гараараа малгайгаа авч даллан, 

	一 За, сайн байна уу? Би та нарт баярыг хүргэе гэж яриагаа эхлэв! 

	Хүн бүрийн хамаг халуун цус нь нүүртээ хурсан мэт улайж байв.

	Маршал Чойбалсан бидний ололт, амжилтыг маш тодорхой дүгнэн хэлж цаашдын зорилтыг зааж өгөв...

	 

	1952 он


ӨРТӨӨНИЙ ГАДАА

	Зуны нэг өглөө Өвөрхангай аймгийн авто өртөөнөөс шуудан гарах гэж байв. Бид тус тусын боодол, богцон дээр сууцгаан, Чойжил өвгөний ярьж байгаа сонирхон яриаг сонсож байв. Өвгөн үрчлээ суусан нүүртээ баярын цогийг бадруулан урьд одоогийн элдэв сонин юм ярьж байлаа.

	— Би урьд хүний хошуу нутагт очиж манжийн өртөө хийж байсан юм. Тэгээд тэндээ айл гэр болж суусан учир ах дүү төрөл төрөгсдөөсөө холдчихоод тэдэнтэйгээ уулзаж бараг чаддаггүй байлаа. Харин улсын авто өртөө байгуулагдсанаас хойш жил бүр ирж очиж байдаг боллоо. Одоо манайханд хол газар гэж байдаггүй болжээ. Машин хэрэглээд ирэхлээр ч чухам үлгэрийн морь гэгчийг унасан том шиг болж байна шүү гэж өвгөний ярихад нээрээ ч овоо сайхан болж гэж бодоцгоогоод, өвгөнийг цааш нь өөр юу ярих нь вэ гэж чагнаж суув.

	Чойжил өвгөний сэтгэлд ямар нэгэн инээдэмтэй юм санагдсан бололтой хүн бүхнийг инээмсэглэн хараад, 

	— Та нар машиныг түгшдэг гэж дуулсан уу гэхэд бүгд гайхан, 

	— Юу? Юу гэнэ ээ? Машин хаанаас түгшдэг юм бэ? гэж бараг зэрэг шахуу хэлэв.

	— Машин бас мал шиг түгшдэг юм шүү гэхэд, 

	— За харин өвгөн гуай ч нэг бүдүүн худал хэлэх нь дээ. Яаж эвдэрхий нь түгшлээ гэдэг юм бэ? гэж манай нөхөд асууцгаав.

	— Машин түгшээд байхыг нүдээрээ үзсэн хүн урьд манай нутагт байсан юм. Нэрийг нь Дорж гэдэг юм сан. Түүний гал үлээх, газар гишгэх хоёроос бусдыг нь худал гэж хэлэлцдэг юм... гэхэд, 

	— За тэгэлгүй яах вэ. Хаанаас тийм юм байдаг юм бэ? гэцгээв. Өвгөн үгээ үргэлжлүүлж, 

	— Ардын засаг дөнгөж тогтоод, манай нутгаар жилдээ ганц нэг машин явдаг болж түүнийг үзсэн харсан хүн их гайхдаг байлаа. Мань Дорж Түндэв, Жамба гэдэг бас л сүрхий худалч хоёр найзтайгаа Нарийны голыг уруудаад явж байж гэнэ. Гэтэл хэдэн хүн машинаа түгшээчхээд мэл гайхаж, цэл хөхрөөд зогсоцгоож байна гэнэ ээ. Машиныг нь харвал хоёр бөөр нь хонхолзоод, хоёр нүд нь бүлтэлзээд яг л түгшсэн адуу шиг харагдаж гэнэ... гэхэд бид тэсэлгүй инээд алдчихав.

	— За тэгээд гэж... тэр худалчийн цаашаа юу гэж ярьсныг нь сонсох гэж бид улам сонирхоцгоов.

	— Тэр улс, Доржийг харахтайгаа зэрэг энэ лав аргалж чадах учиртай хүн гэж таньсан юм шиг машинаа заагаад:-Үүнийг одоо яах вэ? Танд арга чарга юу байна гээд л гуйгаад байдаг гэнэ. Тэгэхээр нь мань эр гайхаж, гайхаж

	— Үүнийг яадаг юм бэ мэдэхгүй, түгшсэн морийг л бол ханадаг юм даа гэж хэлсэнд цаадуул нь:

	— Хамаагүй, та л мэддэг чаддагийгаа хийж үз гээд салахгүй болохоор нь Дорж, угаасаа хүнд их тусч нөхөрсөг хүн байж, удаан ч гуйлгасангүй, Түндэвээрээ чихдүүлж, Жамбаараа бариулж байгаад ханах гэсэн чинь хануурын хутга байсангүй, аргаа барахдаа тэр улсын авч явсан нэг сэлмээр эгмийг нь ханачихсан чинь баахан хүрэн хар цус асгаж байгаад сэхээд ирлээ гэнэ шүү... гэхэд бид элгээ хөштөл инээв.

	— Тэгээд тэр хүмүүс, Доржид баярлаж байна гэдэг жигтэйхэн гэнэ. Тэр дороо танил тал болоод их ч шан өгч гэнэ. Машин ч бүр зүгээр болоод Нарийны голыг өгсөөд нарийн өвс зулгааж идсээр явчихсан гэнэ дээ гэхэд бид дахин инээлдэв.

	— Ёстой нэг, хүн үнэмшихийн аргагүй худалч байна даа гэж нэг нөхрийн хэлэхэд Чойжил өвгөн:

	— Харин тийм ээ. Тэгсэн хэр нь энэ үгийг чинь үнэмшиж явсан толгой би биеэрээ байхгүй юу. Юм мэдэхгүй харанхуй бүдүүлэг байна гэдэг тийм л юм. Одоо хэн түүнийг үнэмших вэ? 8 настай балчир, 80 настай зөнөг ч гэсэн машиныг мэдэх нь байтугай эдлээд явах болсон юм чинь дээ гэв. Гэтэл шуудан маань гарах болоод жолооч нь гэж ахимагхан насны хүн, бидний хөгжилтэй яриан дээр орж ирэв.

	— За хө Гаваа! Чиний машин түгшдэг үү гэж асууцгаахад тэдний яриаг там тум сонсож байсан жолооч инээмсэглэн, кармагаас папирос гаргаж зуух завсраа:

	— Би 22 жил тэрэг барьж байна. Сүүлийн тэргээр 100000 км, явлаа. Тэгэхэд миний тэрэг нэг ч удаа түгшсэнгүй гэхэд бүгд инээлдлээ.

	 

	1952 он

	 

	
ШИНЭ ҮЕИЙН «БАЙЦААГЧ ТҮШМЭЛҮҮД»

	(Шог найруулал)

	 

	Худалдааны Яамны харьяа нийтийн хоолны трест, бүх ажилчдынхаа зөвлөгөөнийг 1953 оны 12 дугаар сарын 23-нд маш яаралтай хийлгэжээ.

	Энэ хурлаар «Алтай», «Туул» ресторан авсан үүргээ биелүүлэхгүй байна. Ард олныг боловсон зөв үйлчлэхгүй байна. Алдар хүнд нь бүр буураад, архичин согтуучуудын орон боллоо. Олиггүй ажилтай ийм газрууд ажлынхаа төлөвлөгөөг яаж биелүүлэх вэ, одоо он дуусах гэж байхад «Алтай» ресторан 136 мянган төгрөгөөр жилийн төлөвлөгөөг тасалдуулах гэж байна гэх зэрэг олон шүүмжлэл гарч гэнэ.

	Маргааш нь 24-ний өдөр трестийн дарга, оны эцэст сандруу хуралдсан хурал шигээ шүүмжлэлийн мөрөөр арга хэмжээ авах гэж бас л сандарчээ.

	Яаруу сандруу зохиосон ажил ямар өөдтэй болох вэ дээ. Хэн энэ ажлыг хийж чадах вэ? гэдгийг ч эргэцүүлэн бодсонгүй төлөвлөгөөний хэлтсийн дарга Дамдинсүрэн, мөн хэлтсийн төлөвлөгч Баасанжав, тоо бүртгэгч Содном нарыг дуудаж ирүүлээд тус тусад нь нэг нэг хоолны газрыг даалган өгч:

	— Одоо он дуусах шахлаа. Аж байдлыг нь сайжруул, алдар хүндийг нь дээшлүүл, авсан төлөвлөгөөг нь биелүүл гэж товчхон бөгөөд тодорхой үүрэг өгөөд явуулжээ.

	Зөвлөгөөний дараа нийтийн хоолны трестийн даргын авсан арга хэмжээ иймэрхүү байлаа.

	Гэтэл өнөө гурав хариуцсан газрууд дээрээ ямар «арга хэмжээ» авсныг одоо би ярья.

	Тэр гурвын замд эхлээд «Алтай» ресторан дайралджээ. Удирдах дээд газрын нөхөд ирлээ гээд рестораныхан ч уриалагхан угтжээ. Дарга эрхлэгч нарыг нь сураглавал байхгүй байж гэнэ. Мань гурав юу ч болсон, үзэж шалгах ажлаа эхэлье гээд зочлох тасалгаанд ортол үймээн шуугиан гэдэг нь жигтэйхэн их, ямар нэгэн зах зээлийн газрыг санагдуулав. Тамхины утаа гэдэг өвлийн өдрийн өглөөний будан мэт бүрхэж, уудам их тасалгааны цаад тал нь харагдахгүй шахам байжээ. Энд үнэхээр тайван сууж, сайхан хоол идээд бие сэтгэлээ амраая гэж ирэгсэд ховор, ганцхан цадигаа алдсан архичдын цаг нөхцөөх орон болсон нь ил байв.

	Доторх хэрэглэл хэдий тохитой сайн боловч эдэлж хэрэглэсэн нь даанч болхи, хоолны ширээнүүдийн бүтээлэг халтар, сандлуудын нь цагаан даавуу бүр уранхай тасархай, ноос үе нь ноорч байгаа хонины дүрсийг санагдуулж байв.

	— Ээ дээ мөн ч тусгүй байна даа гэж Дамдинсүрэн санаа алдан хэлэхэд:

	— Үйлчлэгч хүүхнүүдийг нь хараач, үстэй дээл дээрээ зүүсэн цагаан даавуу нь бас л ширээнийхээ бүтээлэг шиг халтар байдаг байна шүү гэж Баасанжав хэлэв.

	— За яах вэ дарга нарыг нь хүлээх үү, эсхүл явах уу гэж нэг л хачин дуугаар Содном хэлээд шүлсээ залгиж байв.

	— Үгүй хоолыг нь идэж үзье. Бас эд нар ард олныг ямар шүү үйлчилдгийг үзье гэж хэлэв. Тэгээд тэр гурав нэг ширээнд суужээ.

	— Та бүхэн юу захих сан бол гээд үйлчлэгч эмэгтэй хүрээд ирж гэнэ.

	— Хоолны нэрсийн жагсаалт! чинь хаа байна гэж Дамдинсүрэн ширүүхэн асуухад, 

	— Энэ байна гээд сайхан хавтас авчирч өгөв. Гэтэл харамсалтай нь нэрсийн жагсаалтад байсан олон янзын хоолноос ердөө хоёрхон янзын хоол, нэрлэвэл ногоотой шөл, будаатай хуурга хоёр байжээ.

	— Яагаад та нар хоолныхоо нэр төрлийг олшруулдаггүй юм бэ? гэж Баасанжав ууртай асуухад, үүнийг энэ үйлчлэгч хүүхэнтэй яриад яах вэ гэсэн байдалтай Дамдинсүрэн Баасанжавт дохио өгөөд, 

	— За тэр хоёр янзынхаа хоолноос бид гуравт тус нэгийг аваад ир гэв.

	— Өөр юм хэрэггүй юу гэж үйлчлэгчийн асуухад

	— Яах вэ нөхөд өө гэж Дамдинсүрэн гэнэт нүдээ сэргээн асуув. Баасанжав, би ч хоолныхоо хойно 100 граммыг тогтмол, хэрэглэдэг юм шүү гэж хэлэв.

	Содном, миний гэдэс нэг л биш, өвдөх гээд ч байх шиг байна гэж хэлээд нөгөө хоёрыгоо харав.

	— Тэгвэл коньяк юм уу хатуухан архи жаахан ууж орхи, би ч бас 100 грамм ууя, эд ер нь архиндаа ус хольдог ч байж болох юм түүнийг бас шалгах хэрэгтэй гэв.

	Үйлчлэгч эмэгтэй, архи авчирч өгөөд, хоолыг нь авч ирж өгдөггүй хүлээлгээд л байж, хүлээгээд л байжээ. Гэтэл энэ завсар удирдах газрын нөхдөд тусгайлан сайн хоол хийх гэж тогооны байшинд сүйд болж байжээ. Мань гурав архиа хэдийнээ уучхаад байж гэнэ.

	Үйлчлэгч эмэгтэйг дуудаж, 

	— Та яагаад бидний захисан хоолыг авчирч өгөхгүй байна гэж ширүүхэн асуухад, 

	— Та бүхэнд тусгайлан захиалж, нийтэд өгдгөөсөө арай өөр, сайн хоол бэлтгэж байна гэж учрыг нь сайн олоогүй үйлчлэгч эелдэг ааш гарган хэлэв. Тэр гурав хүлээгээд л байж, хүлээгээд байжээ. Мөд ирэх шинжгүй гэнэ.

	— Дахиад нэг зууг дарах уу даа гэж Дамдинсүрэн эрээгүй зан гарган хэлэхэд:

	— Миний гэдэс гайгүй болж байна шүү. Нээрээ сайн юм байна. Тэгье гэж Содном зөвшөөрч гэнэ.

	— Олон таван үгэнд дургүй Баасанжав сэтгэл ханамжтай инээн, зөвхөн толгой дохин зөвшөөрчээ.

	Энэ үеэр халсан ходоод нь улам хүчтэй шаардаж байсан хоол нь иржээ. Гэтэл шинэ хийсэн гэхийн аргагүй хүйтэн мөртөө шингэн шөл байжээ. Баасанжав бас л хүйтэн шингэн шөл байна. Юуг нь тусгайлан бэлтгэсэн юм бол доо гэж шүүмжилж гэнэ. Дамдинсүрэн энэ тухай доод ажилчидтай яриад яах вэ, дарга нартай нь л сайн ярья гэж хариулжээ.

	Хоёрдугаар хоолоо идэх үед бас нэг зуун граммаар даруулж гэнэ. Гуравдугаар хоолны оронд пиво ч юм уу, өөр нэг зүйлээр орлуулсан байжээ.

	— Дахиад нэг балгах уу? гэж нэг нь хэлж, 

	— Тэгье хөө гэж гэнэ.

	— Юунаас буцах вэ гэж бас нэг нь хэлжээ.

	Тэгээд тэр гурав иймэрхүү янзаар ажлаа эхэлж бие биеийгээ дайлсаар, эргэж шалгаж ажлаа орхисон ч гэсэн орлого санхүүгийн нь төлөвлөгөөнд нэмэр хандиваа нэлээд оруулж хэчнээн ч архи пивоны шил хоосолж «арга хэмжээ» авсан юм бэ бүү мэд. Цаг ч орой болж, дотор нь халж, толгой нь ч эргэн, ааш зан нь аятайхан болжээ.

	Эргэж байгаа толгой, эрээлжилж байгаа нүдэнд нь, кассын эрхлэгч эмэгтэй ч аятайхан харагдаад л, үйлчлэгч эмэгтэй ч хөөрхөн харагдаад л сэтгэлийг нь бүр зовоожээ. Тэгэхээр нь эрхэм эмэгтэй Д..д гээд Содном нь дурлалын захидал бичиж эхэлжээ.

	Эрхэм эмэгтэй С... Д гээд Баасанжав ч бас хожимдсонгүй захидал бичжээ. Хэлтсийн дарга арайхан шилж амжаагүй байжээ. Өгсөн захидлуудыг нь өнөөх эмэгтэйчүүд хүлээж авахгүй болохоор мань гурвын сайхан ааш нь эвдэрч, уур омог нь хөдөлж, уушги нь сагсайж эхлээд, 

	— Та нар, муу сайн хүүхнүүд, таньж байна уу биднийг гээд хэн нь ч юм бэ өндөр дуугаар загнаад гарчээ.

	— Эрхэм дарга нар аа энд битгий хашхираарай гээд сэтгэл зовсон үйлчлэгч эмэгтэй гуйв.

	— Уухай чи бас биднийг сургах уу гээд мань гурав улам агсарчээ.

	Олон нийтийн газрын хэв ёсыг удирдах газрын хариуцлагатан нар эвдээд, байхаар нь журам сахиулагч хүн албан үүргийнхээ ёсоор тэдэнд учирлан гуйхад, «байцаагч түшмэлүүд» бас л агсан тавьж эхлээд сүүлдээ зодоон цохионд шилжиж, рестораны байшинд байтугай, гудамжинд багтамгүй хэрэг болгожээ.

	Нийтийн хоолны трестийн даргын авсан арга хэмжээ иймэрхүү болов. Одоо албан хариуцлага алдсан дээрх гурав дээр арга хэмжээ авах гэж сандарч байгаа гэнэ. Харин нөгөө «Алтай», «Туул» хоёр рестораны ажлыг сайжруулах талаар авах арга хэмжээ нь юу болсон бэ гэж асуумаар байна аа!

	 

	1954 он


ТҮҮХТ НУТАГ ДЭЭР

	(Замын тэмдэглэл)

	 

	Зуны өглөө, тал нутаг хэчнээн сайхан байдаг билээ. Дөрвөн зүг найман зовхис нүд алдам, цэлгэр талд, ногоон хөх униар хөшиглөн татаж, алс тэр униарын дунд тэнгэрийн хаяа тулж байгаа юм шиг харагдана.

	Мандаж байгаа нар ч маш том болчихсон юм шиг агаад ойрхон дэргэдээс гарч байна. Тал нутгийн дууч болсон янз бүрийн шувуухайнууд, бүхнээс эртлэн босоод чимээгүй нам гүмийг өөрчлөн баясгалант дуугаар жиргэн донгодож байх нь үзэж ханашгүй үзэсгэлэнтэй сонсож баршгүй уянгатай ажээ. Та хэзээ нэг цагт Монголын дорнод тал нутагт очвол өглөө эртлэн босоод түүний гоо сайхныг заавал сонирхон үзээрэй. Чухам үгээр эвлүүлэн хэлж, үзгээр тоочин бичихийн эрхгүй тийм сайхан сэтгэгдэл төрөөд, таны сэтгэл хачин тэнэгэр болж амьсгалахад хүртэл уудам зохистой санагдана даа. Ингэх нь аргагүй. Яагаад гэвэл таны нүдэнд үзэгдэж байгаа тал нутгийн гоо үзэмжээс гадна энэ нутаг бол тус улсын хөгжил мандлын түүхтэй, зөвлөлт монголын ард түмний бат найрамдлын түүхтэй салшгүй холбоотой учир хүний сэтгэлийг тэгж татдаг юм. Энд их жанжин Сүхбаатарын гавьяа байгуулж байсныг, бас манай хил хамгаалагчид дайсны элдэв өдөөн хатгагчидтай яаж эрэлхэг зоригтой тэмцэлдэж байсныг, 1939 онд зөвлөлт, монголын баатарлаг хөвүүд, японы эзэрхэг түрэмгийчүүдийн довтолгоог бут цохин устгаж нэр төрөө мандуулан байсан Халх гол, Буйр нуурын орчмын хэргүүдийг дахин дахин бодоод үзээрэй.

	Тэгвэл та шүлэг зохиол бичье гэж оролддоггүй ч сэтгэлдээ бодогдож байгаа энэ түүхт явдал, нүдэндээ үзэгдэж байгаа нутаг усны үзэсгэлэнтэй байдлыг харьцуулан бодохоор аргагүй л танд сэтгэлийнхээ энэ хөдөлгөөнийг гарган бичихийг оролдъё гэсэн урам зориг аяндаа төрнө. Тэгээд та минь, тэр сэтгэлээ гарган, бичээрэй.

	Би 1954 оны 5 дугаар сарын 23-ны цэлмэг сайхан өглөө эртлэн босоод тал нутгийн үзэсгэлэнг сонирхон явсаар Буйр нуурын хөвөөн дээр ирэв. Шөнөжин урамдсан усны үхэр, одоо ч гэсэн уянгатай урт дуугаар урамдаж л байна. Энэ нь үхэр биш бух шиг урамддаг жижигхэн шувууны дуу юм гэнэ билээ. Энэ олон шувуухайнуудын чухам аль нь ингэж яруу сайхан урамддаг юм бол? гэж бодож явсаар нуурын эрэг дээр ирлээ. Өчигдөр баруун хойноос үлээж байсан сэрүүн салхинд ямар нэг уур омогтой эр, өдий төдий мянган цагаан тэмээг хар эрчээр нь хөөн элдэж байгаа юм шиг сүр бараа ихтэй цагаан давалгааг зай чөлөөгүй шидлэн хаялж, эргийнхээ торгон элсийг балбан уурлаж байсан их нуур, одоо тайтгараад долгио ч үгүй, давалгаа ч үгүй нам тайван болж, ихэмсэг хөх тэнгэрийн сайхан өнгийг өөртөө тусган авч, цэнхэр хөх өнгөөр, амарлингуй мэлтэлзэн харагдана.

	Эргийн дагуу өчигдрийн долгионы ор мөр болж үлдсэн торгон элсний атираанууд дээр хөх шар цөцгийнүүд хөөрхөн мөрөө үлдээн гүйлдэж, өглөөний тогтуун сайханд зугаалж байна.

	Бас Буйр нуурын догшин давалгаанд гадуурлагдан хаягдсан тана цагаан өнгөтэй хясаа гэдэг амьтны яс энд тэндгүй хэвтэж, ер бусын том алтан сувд элсэнд шигдэн байгаа шиг үзэгдэнэ. Нар Дээр хөөрөх тутам холын бараа улам тод болж байв.

	Тал нутгийн дунд цэлэлзсэн их нуурын дээгүүр хөвж байгаа манан сарнин шингэрч, нуурын дээгүүр элэн халин нисэх цахлай шувуу олшрон, өнгө үзэсгэлэн нь улам ч жавхлантай болно.

	Тал тийш харахад, суу хүлээн авах тасгийн ойролцоо буусан олон цагаан гэр харагдаж байв. Түүний төв дунд том шар байшин шилэн цонхнуудаа өглөөний наранд гялалзуулан байх нь соньхон харагдана. Энэ байшин бол Зөвлөлт Холбоот Улстай соёлоор харилцах Монголын нийгэмлэгийн ухуулах автобус юм. Энд ажиллахаар ирээд байгаа хэрэг ажээ. Айлуудын мал нь төрөл бүрээр зүг бүр тийш бэлчиж байгаа нь ажилсаг малчид өглөөнийхөө ажлыг аль хэдийн дууссан бололтой. Би эргээс холдож явсаар Буйр нуурт цутгасан Халх голын цутгалангийн хавь газар хүрч ирлээ. Тэгээд урьд цагт орон барилга, байсан бололтой нэгэн газрыг ажиглан зогсож байтал нутгийн нэгэн хүн айсуй харагдана.

	 

	II. Шинэ танил

	Айсуй яваа хүн өндөр хээр мориндоо казах эмээл тохож унаад суналзсан урт уурга барьжээ. Хөх өнгийн дээл нь наранд нэлээд гандсан тэр хүн миний дэргэд ирээд мориноосоо буув. Бид хоёр мэнд амраа мэдэлцэн нутаг усаа асуулцаж танилцав. Энэ хүн 30 гаруй настай болов уу? гэмээр тааварлагдана. Сахлаа зулгаадаг учраас цэмбийсэн цэвэрхэн эрүү, уруул нь улаавтар өнгөтэй болжээ. Том гэгчийн сэргэлэн хар нүд нь тунгалаг агаад хашир догь эрийн харцтай юм. Нүүр дэх үрчлээнүүд нь төдий л гүн биш ажээ. Бид хоёр ярилцсаар нэлээд танилцав. Халх гол нутгийн олон сайхнуудын нэг Өнөрсайхан гэдэг хүн байна. Өнөрсайхан гуай 50 шахсан хүн болохыг би хожим мэдэв. Тэгээд энэ орон байшингийн суурийн учрыг асуухад:

	— Тийм ээ, энд урьд харуул байсан юм. Тэгэхэд би энэ харуулд бага даргын алба хааж байлаа. 1935 онд Японы эзэрхэг түрэмгийчүүд тус улсад халдан довтлох өө сэв эрж хилийн будилаан дэгдээн манай нутаг Халхын сүмийг эзлэн авахад тэнд байсан харуул ухран ирж байрлаж байсан юм гээд хаана нь цэргийн байр, хаана нь агтын байшин байсныг болоод хилийн харуулууд хаа хаа зогсож байсныг надад зааж өгөв. Эндээс Халх голын бургасан шугуй, голын хоёр талаар үргэлжилсэн нь байгалийн байдлыг улам ч сайхан болгожээ. Алс тэртээ Буйр нуурын зүүн хойд өнцгийн цаана олон тооны орон барилга харагдаж байгааг зааж

	— Тэр Асар сүм харагдаж байна. Тэнд Японы эзэрхэг түрэмгийчүүд цэрэг зэвсгийн үлэмж хүчийг хуралдуулаад манай улсын дархан хил хязгаарт занал учруулж байсан газар юм. Тэгээд бид хоёр энх тайван, одоо дэлхий дахинд юу юу болж байгааг болоод манай агуу их хөрш Зөвлөлт Холбоот Улсад ямар ямар их бүтээл хөдөлмөр өрнөж байгааг ярилцав. Өнөрсайхан гуай бол шинэ хуучин бичиг сайн мэддэг, ном их уншсан, мэдлэг ихтэй хүн байв.

	— Та манай нутгаар урьд явж байсан уу гэж надаас асуув.

	— Би 16 жилийн өмнө Тамсаг Булагт цэргийн холбоонд алба хааж байсан. Тэгээд нэг удаа Буйр нуурт ирж үзсэн юм гэж хариулав.

	Их сонин байгаа биз. 16 жилийн өмнөхтэй яасан ч адилгүй байгаа байхдаа. Тэгэхэд нутгийн ардууд хилээс дотогш гүн тийшээ нүүгээд энэ хавиар ганцхан харуул, цэрэг, цэргийн баазууд л байсан юм. Одоо энд тиймгүй, оронд нь улсын аж ахуй, загасны үйлдвэр, бага дунд сургуулиуд, ардын үйлдвэрлэлийн нэгдлүүд байгуулагдаж байгаа ба байгуулагдах гэж байна. Харж байна уу? Тэр их сэгийг гэхэд би заасан зүгт нь харвал нисэх онгоц, танк, хуягт машин зэрэг янз бүрийн зэвсгийн хэмхэрхий хэвтэж байгаа харагдана.

	— Энэ бол 1939 онд японы эзэрхэг түрэмгийчүүд манай нутагт довтолж ирээд зөвлөлт, монголын баатарлаг цэрэгт бут цохигдсоны үлдэгдэл нь шүү дээ. Ээ дүү минь, энх тайван цаг гэдэг хэчнээн сайхан бэ! Энх цаг ирснээс хойш манай орон хэчнээн түргэн хөгжиж байна вэ! Та үзэж байгаа биз дээ, энэ их гуу суваг, тэр их төмөр бетон бэхлэлтүүдийг! Бид улс орноо хамгаалж, Зөвлөлт Холбоот Улсын ах дүүгийн тусламжаар олон жилийн дотор хэчнээн их хөрөнгө хөдөлмөр зарцуулж энэ их ажлыг гүйцэтгэв. Хэдийгээр тэр үедээ манай улсын амин чухал ажил байгаад, улс орноо батлан хамгаалах явдалд зайлшгүй ач тустай байсан боловч одоо хэнд ч хэрэггүй юм болоод байна.

	Монгол хилийн дагуу байгуулсан энэ их бэхлэлтүүдийн оронд энх тайвны үйлст зориулсан ажил бүтээсэн бол Буйр нуурын усыг Монголын тал нутаг руу хэдэн мянган километр ч урсган аваачиж чадахаар тийм их хүч хөдөлмөр орсон байхдаа гэж бодохоос дайн ч империалистуудын гай хэчнээн их нь мэдэгддэг юм гэж ярилаа. Би ч бас Өнөрсайхан гуайн зөв юм гэж бодлоо.

	 

	III. Хот айлын дэргэд

	Бид хоёрыг буцаж ирэхэд, Зөвлөлт улстай соёлоор харилцах монголын нийгэмлэгийн ухуулах автобусныхан ажлаа эхэлчихсэн байв Зөвлөлт улсын хөгжлийн тухай янз бүрийн самбаруудыг машинаа тойруулан дэлгээд, радиогоор Улаанбаатараас явуулж байгаа Ардчилсан Герман, монгол жүжигчдийн нэгдсэн концертыг нэвтрүүлж байлаа.

	Их талын дунд их дуутай өндөр хоолой хангинан зүг бүрээс хүмүүс цугларан ирж байв. Удалгүй 9 цаг болж ухуулах автобус өөрийн радио нэвтрүүлгийг эхэлж БНМАУ-ын Их Хурлын сонгууль монгол-зөвлөлтийн найрамдлын сарын ажиллагаанд зориулж Зөвлөлт Улсын соёл, үйлдвэр, хөдөө аж ахуйн хөгжилтүүдээс, мөн өөрийн улсын хөгжилтөөс лекц, яриа, уран зохиол, дуу хөгжмийн нэвтрүүлгийг үргэлжлүүлэн явуулсаар үдийн үед радиогоор явуулах ажлаа завсарлаж өөр ажилд оров.

	Цугларагсад тойрон сууцгааж, эрдэм шинжилгээний лекц сонсов. Том хар нүдтэй, нимгэн цагаан царайтай саарал өнгийн костюм өмсөж энгэртээ Зөвлөлт Холбоот Улсын Ломоносовын нэрэмжит Их сургууль төгссөний тэмдэг зүүсэн нэгэн эмэгтэйг үзүүлэн таниулах материалыг дэлгэн тавьж, өөрийн сайн бэлтгэсэн лекцийг уншиж гарла. Үг нь оновчтой, олон түмэнд ойлгомжтой, энгийн хар үгээр, гадаадын ганц ч үг үл оруулан ярих нь усны ундраа мэт үргэлжилнэ Энэ эмэгтэй одон гаригийн учир, манай дэлхийн тогтоц, өдөр судрын тухай гэх мэт зүйлийг шинжлэх ухаан хэрхэн тайлбарладаг, шашин хэрхэн тайлбарладаг, шинжлэх ухааны энэ тайлбарын үнэн нь юу юугаар батлагддаг, шашны тайлбарын худал буруу нь юу юугаар илэрдгийг маш тодорхой ярив. Дараа нь химийн зарим нэгэн урвалыг ашиглаж бөө удган, чойжингууд ард түм- ийг яаж мэхэлдэг байсныг үзүүлэв. Сонсогчдын анхаарал лекторын ярьж үзүүлж байгаа сонин зүйлүүдэд бүрэн чиглэсэн байлаа. Гэтэл тэдний дунд завилан сууж байгаа халзан толгойтой үрчлээ болсон нүүртэй 50 орчим насны хүн, төдий л анхаарсан янзгүй байдал үзүүлж хажуугийн хүнээ байн байн үймүүлэн элдвийг ярихыг оролдоход цаад хүн нь уцаарлан дургүйцэж байв.

	Лектор эмэгтэй, шашин бурхан гэдэг бол ингэж мэхэлдэг, тэгж хуурдаг, тийм учраас хэрэггүй хоосон чанарын юм гэж огт ярьсангүй, зөвхөн ертөнцийн элдэв үзэгдэл явдлыг шинжлэх ухаан хэрхэн үзэж зөв тайлбарладаг, шашныг лам нар хэрхэн үзэж яаж тайлбарладгийг харьцуулан ярьсаар лекцээ дуусгав.

	Сонсогчид тус тусын ойлгоогүй зүйлийг асуун лавлаж мэдэж байлаа Халзан толгойтой өвгөн бас асууж гарав.

	Манай дэлхий бөөрөнхий л гэнэ. Нэг талд нь өдөр болж байхад нөгөө талд нь шөнө болж байдаг л гэнэ, Бас манай дэлхий эргэлдэж л байдаг гэнэ, Би хар ухаанаараа бодоход гээд лектор эмэгтэйг мохоохыг оролдон олон асуулт тавьж гарлаа. Гэвч энэ асуултуудаар зорьсондоо хүрч чадсангүйд, бас химийн урвалуудын тухай асууж гарав, 

	— Таны үзүүлж байгаа энэ урвал гэдгүүдийг чинь хэн хэзээ хэдийд нээсэн юм бэ? Лам нар нээсэн хэрэг үү, лам нарын үед ийм юм байсан гэдгийг хэн батлах вэ гэх зэрэг асуултуудыг үргэлжлүүлэн тавив, Гэтэл дуугүй сууж байсан Өнөрсайхан: 

	— Та өөрийнхөө итгэдэг ёсоор итгэж, тэр итгэлээ үнэмших хүн байвал итгүүлж л бай л даа, Бүхний мэдэх хамгийн жирийн зүйл газар дэлхийн бөөрөнхийг, тэнхлэгээ эргэдгийг, шашны сургаал номнол ёсоор худлаа гэж маргах хүн танаас өөр ховор байхаа. Та ер, нь дэлхий бөөрөнхий, тэнхлэгээ эргэдэг гэдгийг олон баримтаар гаргаж хэлээд байхад итгэсэн ч гэсэн өөрөө итгэх дургүй байх шиг байна гэж хэлээд халзан толгойтыг үгээр мадлав.

	Тэгээд лекц ч тарлаа. Цугларагсад шатар даам наадах нь наадаж, бөмбөг тоглох нь тоглож, эгшигт хайрцаг сонсох нь сонсож, ном хэвлэл сонирхох нь сонирхож байв.

	Өнөрсайхан гуай над ярьсан нь:

	— Саятны тэр халзан толгойт чинь лам шүү санаатай хүн юм. Одоо хар болсон дүр үзүүлж яваа боловч ард олны хоцрогдсон хэсгийн дотор өдөр судар үзэхээс эхлээд мэрэг төлөг тавих зэргээр сэм ашиг олдог хүн юм. Саяны эмэгтэйн ярьсан зүйлүүд өөрийг нь ажлыг сайн цохисон тул тэгж маргаж мохоох санаатай байгаа юм гэж ярилаа.

	 

	IV. Сонин яриа

	Өнөрсайхан гуай бид хоёр үдийн халуунд нуурын эрэг дээр сэрүүцэн сууж баахан ярилцав, Танилцах тутам яриа сайтай ямар ч яльгүй зүйлийг их сонирхолтой болгон ярьдаг, тун эелдэнхэн зантай дур булаамаар хүн болохыгоо улам улам таниулж байв

	— Энэ автобус бас сайхан машин аа! ёстой л байшин юм даа, Манай их хань Зөвлөлт улсын үйлдвэрүүд их хөгжиж, шинэ шинэ сайхан бүтээлүүдийг их гаргаж байна даа мөд манай малчид, нэг нэг ийм машинтай болчхоод нүүж явах болно байх даа гээд инээмсэглэж

	— Дүү минь би чамд нэг сонин юм яръя. Би өөрөө чагнасан юм шүү, Одоогийн багачуудад ярих юм бол бараг үнэмшмээргүй хэрэг гээд дуугүй болов. Би ч ямар сонин зүйл ярих бол гэж бодоод түүний цэмцийсэн цэвэрхэн уруул амыг сонирхон ширтэв, 

	Хэсэг дуугүй сууснаа бодосхийж:

	— Ардын засгийн анхны жилүүдэд билээ, Би 15-16-тай л байсан байх. Нэг өдөр хонь хариулж явлаа, 

	Хавар цаг юм сан, салхи ихтэй, хонь сайн тогтож өгөхгүй байсан шиг санагдана.

	Үдээс хойш хонь ашгүй тогтоод, би ч хониныхоо захад амран сууж байтал, хаа дуугараад байгаа нь ч мэдэгдэхгүй нэг хүнгэнэсэн юмны чимээ тасралтгүй гараад л байх юм, Ийш тийшээ хэчнээн ажиглавч олж харсан юм ердөө байдаггүй, Гайхаш тасраад, ямар юм чухам ингэж хүнгэнээд байдаг билээ гэж бодлоо. Та манай тал нутгийг мэднэ шүү дээ, хаашаа ч харсан цэлгэр тал мөртөө холын барааг далдалж чадах олон намхан гүвээтэй гэдгийг! Тэгээд ийш тийш эргэж харж байтал гэнэтхэн баруун хойноос нэг хачин жигтэйхэн юмны дүрс тодроод гарлаа. Ажиглавал тийм ч том юм биш мөртөө явдлыг нь түргэн гэдэг нь! Яах ийхийн аргагүй ийш тийшээ мурилзан гүйх нь хурдан гэдэг нь! Ойртох тутам дуу нь сүртэй болж, тоос нь тэнгэрт хадаад, шууд намайг чиглээд айсуй. Айж зүрх дэлбэрчих шахлаа. Ямар гэгч чөтгөр шуламс нь намайг чиглэн ирэх нь энэ билээ гээд би ч хонио хаяад ум хумгүй зугтааж гарлаа гэж яриад инээв.

	— Та ойлгож байгаа биз дээ. Тэр сүртэй амьтан юу байсныг! Тэгээд тэр машин намайг гүйцэж ирээд урьд минь зогслоо. Хартал дээрээс нь нэг торгон дээлтэй гоё хүн:

	— Битгий ай хүүхээ! гэж хэлээд буугаад ирлээ, Тэгээд надаас Тамсаг булаг орох зам асуугаад цааш нь ард түмний аж амьдрал ямар байна? Тэгээд бас миний хувийн байдал энэ тэрийг хүүхэд гэж гололгүй асууж билээ, Хожим сонсвол Чойбалсан жанжин, хязгаар орноо эргэж явсан хэрэг гэдэг, Хэрвээ тэр үед энэ автобусыг үзсэн бол яах байсан бол! гээд учиргүй инээж намайг харав. Би Өнөрсайхан гуайн ярианд бүхнийгээ мартчихаад байжээ

	Энэ сайхан машиныг Зөвлөлт Улсын гадаадтай соёлоор харилцах манай нийгэмлэгт бэлэглэсэн юм, Танай аймагт хоёр дахь удаагаа ирж байгаа нь энэ шүү дээ гэхэд, мөн ч сайхан бэлэг байна даа гэж Өнөрсайхан гуай гайхан хэлээд, өнөөх яриагаа үргэлжлүүлж:

	— Би Маршал Чойбалсантай хоёр удаа уулзсан юм. Дараа нь Халх голын байлдааны үед фронт дээр уулзаж билээ гэж ярив.

	 

	V. Тал нутгийн үдэш

	Орой нь ухуулах автобус ажлаа үргэлжлүүлэн өөрийн ба Улаанбаатарын нэвтрүүлгийг явуулав. Манай радио хэдэн километр хол сонсогддог учир гэртээ амарч суугаа, ажлаа хийж байгаа малчид алдалгүй сонсож чаддаг юм. Малчин ард оройныхоо ажлын дараа кино үзэхээр цугларан ирж байв.

	Нар арайхан шингээгүй байсан учир элдвийн тоглоомуудаар тоглож, хөгжилтэй дуу сонстоно. Бид нуурын эргээр зугаацахаар явлаа. Тал нутагт өглөө орой хоёр алсын зэрэглээ татарч маш холыг харж болдог юм билээ. 

	Алс тэртээ нуурын, эрэг дээр, Зөвлөлт улсын тусламжтайгаар байгуулагдан ажиллаж байгаа «Монгол загас» гэж алдаршсан манай загасны үйлдвэрийн олон барилга сүндэрлэн харагдана. Удалгүй нар шингэж эхлэв. Та бүхэн Буйр нуурын эрэг дээрээс наран ямар сайхан үзэсгэлэн жавхлантай шингэдгийг сонирхон үзээрэй. Их ус харсан хүн уйддаггүй гэдэг үнэн шүү, Оройн тогтуун сайханд нуурын ус болор шилийн өнгөөр гялалзаад, түүний дээгүүр мэдэгдэхийн төдий гүйж байгаа мяралзаа торгон эдийн намираа шиг харагдана, Тоо томшгүй олон алтан хараацай хурдан гавшгай нисэлт дундаа усанд шүргэн гүйж ундалж байх нь харагдана. Оройн цаг олон шувуудын жиргэх, донгодох бургас зэгсний шуугих, бух шувууны урамдах, хонь, үхрийн майлах, урамдах, малчдын исгэрэх дуулал энэ бүхэн нийлээд хэчнээн сайхан хөгжим болдгийг та сонсоорой. Тэгээд үзүүр хязгааргүй мэт их нуурын цаана наран яахан шингэхийг үзээрэй. Асар том гал бөмбөг аажмаар нуурын усанд шингэн орж байгаа шиг харагдаад, усан дотор урт туяа татуулан байгаа нь ямар сайхан үзэсгэлэн төгөлдөр юм бэ! Нар жаргаснаас хойш нэлээд удаан гэрэлтэй цагаан гэгээ үргэлжилсний хойно сая бүрэнхий болж кино эхэлж билээ.

	 

	* * *

	 

	Монгол-зөвлөлтийн олон аавын хүүхдүүдийн алдар гавьяа нэр төрийн хэргийг цуурайтуулан, дэлхий дахинд нэрээ дурсгасан түүхт нутаг Халх гол, Буйр нуурын эрэг дээр өнгөрүүлсэн хоёр хоногийн явдал үүгээр дуусжээ.

	 

	 

	1954

	 

	
АЖИЛЧНЫ БАЙШИНД

	(Найруулал)

	 

	Бороо орох шинжтэй болов. Хүчтэй салхи элс шороог хуйлруулан цонхны цаана шөнө болчихсон юм шиг харанхуй байв.

	Галсан бид хоёр Гадаа юу болж байгаа хайхралгүй тохилог сайхан байшинд тайван сууж ярилцсан билээ. 

	— Би 1949 оны 8-р сард энэ үйлдвэрийг анх байгуулахад ирсэн юм. Манай эцэг Шүхэр гэдэг хүн байсан. Хэзээний ядуу хоосон хүн. Би бага насандаа арай л зарцын ажил хийж яваагүй; хөдөөгийн хар бор ажлыг бүгдийг нь хийж явлаа. Тэгээд цэргийн албанд дайчлагдаж хязгаарын цэрэгт хэдэн жил алба хаагаад, дараа нь халагдаж энд ирсэн юм, Би үйлдвэрийн жирийн нэг ажилчин хүн дээ. Тойрмын давс авдаг юм, чанаж боловсруулдаг юм. Аль нь ч хийж чаддаг болсон юм. Нормоо ч биелүүлээд байдаг. Цалин хөлс ч хангалттай, сардаа 300-аас доошгүй авах юм. Манай говь газар энэ бага юм биш шүү. Тэгээд нэгэнт энэ үйлдвэрийн үндсэн ажилчин болчихсон хойно эндээ суурьших нь зүйтэй шүү дээ. Суурин газар гэрээс байшин нь тохитой санагдаад ер нь нэг байшинтай болъё гэж бодоод, үйлдвэртээ учраа гарган хэлж байшингийн ноён нуруу хийх мод нэлээд банз худалдаж авлаа. Тэр үед намайг зарим нэг хүн, харганын ноос цуглуулж эсгий хийгээд гэр барих гэж байна гэж даажигнаж л байсан юм. Нэгэнт зорьсондоо хүрэх зориг бэлэн байлаа, Тэгээд ажлын цагийн гадуур амьтан ах дүүгийн тусламжаар орой болгон ажилласаар сар гаруйн дотор 600 мянган тоосго цохиод түүнийгээ хатаагаад авлаа, 9-р сар ч гарлаа, Миний амралтын чөлөөг өгөв, Тэгээд л амралтынхаа хугацаанд энэ байшинг барьсан юм. Өргөнөөрөө 3 метр, уртаараа 8 метр, таван цонхтой, гурван өрөө юм шүү дээ. Байшин ер нь сайхан юм. Салхи, шороо, бороо цас юу ч болж байсан мэдэхгүй, өвлийн ямар ч хүйтэнд бид өглөө дан хувцастай босдог, Дулаан сайхан нь таатай юм гэж ярьж байхад үнэхээр түүний ярьж байгааг батлах гэсэн шиг гадаа ширүүн бороо шижигнэн шаагьж байлаа.

	— Ингэж байшинтай болоход урьд модны ажил хийж байсан минь их ашигтай болсон шүү. Манай давсны үйлдвэр 1949 онд нээгдэж, биднийг ирж байхад нэг ч байшин байхгүй. 10 гаруй хүн, 7, 8 гэр л байсан юм. Одоо та харахгүй юу дээ. Хэд хэдэн сайхан байшинтай, хэчнээн олон ажилчинтай болоод байна вэ?

	Манай энд хүний бага эмчийн салбар, хоршоо худалдаа цөм бий. Говь газартаа догь суурин шүү. Манай үйлдвэр жилдээ чанаж боловсруулсан давс 302 тонн, түүхий давс 700 тонныг гаргах төлөвлөгөөтэй. Тэр төлөвлөгөөгөө биелүүлээд л байдаг юм. Манай зарим ажилчид энэ жил байшин барих гэж мод материал цуглуулж л байна. Мөд ингээд манайхтай зэрэгцэн олон байшин босож ажилчны сайхан тосгон бий болно доо. Үйлдвэр маань өдрөөс өдөрт өргөжин хөгжиж байна. Энэ жил бид, давс авдаг газар, үйлдвэр хоёрын хооронд нарийн төмөр замтай болно, Цахилгаан гэрэл гээд л олон сайхан юмнуудтай болох нь зайлшгүй хэрэг. Би «Эх орон» гэдэг радио хүлээн авагч олж авах санаатай байгаа даа гэж ярьж байтал гэнэт бүрээний бүдэг дуу сонсогдов.

	— За, биднийг цугла гэж дохио өгч байна. Энэ бүрээ манай үйлдвэрийн яндан юм гээд нөхөр Галсан инээмсэглэн гарав.

	Гадаа гарахад бороо арилаад үүлний чөлөөгөөр нар гэрэлтэн тусаж заг модон дотор нойтон чийг үнэртэж амьсгалахад таатай байлаа.

	Сул элсэн хөрс зузаан чийг авсан тул хөлийн уланд хатуурсан хангар мэт байв.

	Байшингаас холгүй загийн ой дотор хэд хэдэн байшин сүндэрлэж түүний хажуу дахь манхны бяцхан зайд эгнүүлэн барьсан олон цагаан гэр харагдлаа.

	Энэ бол Өмнөговь аймгийн Ноён сумын нутаг дахь Гурван гол гэдэг газрын давсны үйлдвэрийн төв юм, Манай говь нутагт, Зөвлөлтийн ард түмний тусламжаар өрнүүн хөгжиж байгаа социалист үйлдвэрүүдийн нэр болсон шинэ залуу үйлдвэрийн ажилчин Галсантай ингэж танилцсан билээ.

	 

	1955 он

	 

	
ГОВИЙН ХҮҮХНҮҮД

	(Найруулал)

	 

	Нэг. Арван хуруу тэгш Догоо

	Хавар цаг говь нутагт элбэг болдог хавсарга тавьж байлаа, Тэнгэр цэлмэг боловч, нар гэрэл гэгээ муутай бүдэг өнгөөр ёлтойж, алсын бараа тэртээ хол сүүмэлзэн утаа униар дунд байгаа шиг санагдана. Хавсарга үе үе хүчтэй болж, элс шороо дэгдээн бүгдийг хийсгэн үлээх гээд хүч нь хүрэхгүйдээ хорсон бухимдаж, эцэст нь аргаа бараад тайтгаран улиглан үглэж байгаа шиг янз бүрийн дуугаар шуугин исгэрч байв.

	Ийм нэгэн зэвэргэн өдөр Өмнөговь аймгийн Баяндалай сумын гар үйлдвэрийн байшинд ороход тохь муутай тэнгэрийн байдал тэр дороо мартагдав. Орсон өрөө тасалгаа бүгд хөрөө, харуулын дуу, алх дөшний цохилт, оёдлын машины чимээ нижигнэж, гадна байшингийн дээвэр цонхыг балбан салхилж байгаа байгалийн тэр их чимээг даран нам цохиж, ганцхан ажил бүтээл хоёр л өрнөж байлаа.

	Энэ үйлдвэрийнхэн говь нутгийн ард олны амьдралд чухал хэрэгцээтэй гэрийн мод, худгийн онгоц, бусад модон хогшил хэрэгсэл, зуух яндан, гутал хувцас зэрэг олон төрлийн юм хийдгээс гадна говийн өнгөт сайхан чулуугаар бичгийн гоёмсог хэрэгсэл, мөн буйлс модны үндсээр уран сийлбэр хийдэг урчууд ажилладаг байна.

	Энд арван хуруу тэгш гэж алдаршсан ажилчин эмэгтэй Догоотой танилцах завшаан тохиолдлоо. Авхаалж байдал нь сэргэлэн ажилчин тэр эмэгтэй:

	— Гар үйлдвэрийн артель бол миний гэр орон болсон юм. Би найман настай байхдаа эцэг, эхээсээ өнчрөөд нутгийнхаа Мухарцагааных гэдэг айлд үрчлэгдсэн болж, 18 нас хүртлээ зарцлагдаж өнчин өрөөсний зовлонг эдэлж явлаа гэж яриагаа эхлэв. Догоогийн нүд нь амьдралын элдэв байдлыг эргэцүүлэн, юм их боддогоос ийм болсон болов уу гэмээр маш ухаалаг бөгөөд тунгалаг юм. Тэгээд над өөд нүдээ эгцлэн хараад арчаагүй нялх бага насандаа бусдад тэгж доромжлогдож явснаа санаж, гунигт байдлаар урт санаа алдаад цааш нь ярьсан нь:

	— 1946 оны намар юм сан. Хонь хариулж яваад сайхан бэлчээрт хоргодож, яах вэ дээ хэдийгээр өөрийн гэх өнчин ишиг ч энэ сүрэгт байхгүй ч гэсэн орой саалгасан хонь ямаа өдрийн халуунд сайхан идээшлээгүй гэж бодоод жаахан саатаж цагаасаа хожимдосхий гээд ирсэн чинь, өргөж авсан эцэг Мухарцагаан хилэгнэж: 

	— Яагаад ингэж хонь орой хотлуулав. Энэ нэг хоолны сав, амьд мануухайгаас би ер нь салж үхэх болов уу гэж учир дүрсгүй загнан зандарч, урдаас минь нүүр нүдгүй шороо цацан авирлав. Тэгэхэд би:

	— За яах вэ. Би зайлаад өгье гээд яваад өгсөн юм. Урьд нь ч намайг зоддог л байсан даа, цус нөжийг минь гоожтол жанчсан удаа би. Тэгээд л би артельд ирээд ажилласан юм. Одоо 9 жил болж байна гэж яриад өөрийн өнгөрүүлсэн гунигт амьдралын сүүлч болсон тэр өдрийн явдлыг сэтгэлдээ үзэх мэт дуугүй болов.

	— Та ямар, ямар ажил хийдэг вэ гэж намайг асуухад, говь нутгийн ярианы аялгуунд их байдаг «ваа» гэж урт аялгуу дуугаргаад:

	— Би юу базаах вэ, энд ирээд чулуугаар бичгийн хэрэглэл хийх ажилд дагалднаар ажилласан. Хэдэн сар сураад өдөрт нэгийг хийчихдэг болсон гээд амьдралд нь гэгээн зам нээгдэж ажилчин жагсаалд ороод, түүнээс хойш юу юу бүтээснийгээ ярихдаа сэтгэл нь хөгжсөн бололтой:

	— Чулуугаар юм хийх хатуу шиг л ажил байна билээ. Гэвч тийм их хэцүү юм биш ээ. Ганцхан хөдөлмөрт санаачилгатай байж, эв аргыг нь ажиглаж олох хэрэгтэй байдаг юм билээ. Манай үйлдвэр алсалсан говь нутагт байдаг болохоор зарим тасаг материалаар дутагдах явдал ч гардаг. Мөн заримдаа үйлдвэрийн бүх ажилчид нэг төрлийн ажил дээр хүч тавих цаг ч бишгүйдээ тохиолддог юм, 

	Тэгэхээр би оёдолчин болж, цэргийн маягийн өмд цамц оёх, савхин гутал хийх хэрэгтэй үе ч тохиолдож байлаа. Мод дархлах ажилд ч оролцохгүй бол болохгүй хэрэг ч мэн дайралдаж байсан. Би худгийн онгоц, усны хавчиг, цөцгийн тос хийх торх, авдар, сандал, аль алиныг нь хийж сурсан. Торх хийх ажил яггүй хэцүү билээ шүү. Одоо хүйтэн төмрийн ажил хийж байна. Санасныг бодвол тийм ч хэцүү ажил биш бололтой. Элдвийн хурал цуглаан, нөхдөдөө сургаж заах зэргээс саатах шалтгаан гарахгүй бол өдөртөө нэг зуух яндан хийчихдэг болоод байна. Миний хийсэн ажил ер нь гологдож үзээгүй юм даа. Артельд ирснээс хойш амьдрал сайн, үйлс бүтэмжтэй, аз хийморьтой л байна. Бичиг сайн мэддэг болсон. Ер нь амьдрал маань ажлынхаа хирээр л байна. Сардаа 1200 төгрөг хүргэж ч цалин авч явлаа. Манайхны ажилчид бараг цөм л миний адил ажилладаг юм даа. Энэ өвөл Гар Үйлдвэрийн Хоршооллын Төв Холбооны дарга Дэмчиг гуай, аймгийн холбооны дарга нөхөр Жамцтай хамт ирээд намайг хотод очуулж төвийн олон үйлдвэрийн ажиллагааны байдалтай танилцуулна гэж урамтай үгээр шагнасан. Энэ зун хот орно доо. Тэгэхдээ наадмын үеэр л хэдхэн хоног яваад ирэх юм сан гэж бодож байна. Тэгэхгүй бол болохгүй, эндхийн ажил хоцорчихно. Манай үйлдвэрийнхэн бас барилга барьдаг юм шүү дээ. Ноднин жил бид Булган сумын бага сургуулийн барилгыг барьсан. Энэ жил Ноён суманд байгуулагдах, хүний их эмчийн салбарын барилгыг барих юм. Би барилгын ажилд мэргэжих санаатай. Ноднин сургуулийн барилга барих ажилд оролцсон. Тэгэхдээ төмөр модны нь ажлыг хийлцсэн. Энэ жил шавар шохойны нь ажилд оролцоно. Барилгын ажил сайхан шүү гэж ярилаа.

	— Та нар сургуулийн барилгыг юугаар яаж барьсан бэ гэж асуухад, 

	— Тоосгоор. Тэгэхдээ болсон тоосгоор шүү. Түүхий тоосгоор бол ямар боловсон барилга барих билээ дээ. Манай артелийнхан тоосго цохих, шатаахыг бүгдийг нь чаддаг юм гэж хэлэхдээ үнэхээр гэр орон нь болчихсон элэгсэг дотно үйлдвэр, нэг гэр бүлийн ах дүү шиг болчихсон нөхдийнхөө ажилд бахархаж урам нь сэргэж, зориг нь бадраад, шаравтар царай дахь цагаан шүдээ яралзуулан инээж байлаа.

	Арван хуруу тэгшхэн гэж алдаршсан Догоо хүүхэнд энэ нэр зохицсон байгаа биз дээ. Нэг мэргэжлийг эрхэлсэн бөгөөд ажилдаа гарамгай алдарт эмэгтэйчүүд манайд олон байдаг боловч төрөл бүрийн мэргэжлийг ингэж эзэмшсэн, юм бүхэн дээр, сайн ажилладаг хүн ховор юм. Манай хөдөө нутагт ч байтугай улсын сангийн аж ахуй, үйлдвэр, фабрикуудын алин дээр ч олон мэргэжил эзэмшсэн туршлага их хэрэгтэй нь гарцаагүй. Үүнийг дэмжих хэрэгтэй юм. Арван хуруу нь алт болсон энэ хүүхэнд удирдах байгууллагууд нь ганцхан сайхан үгээр төдийгөөр үзүүлэх дэмжлэгээ хязгаарласан нь харамсалтай санагдлаа.

	Биднийг яриагаа дуусаж байхад ажил тарах, болоод байв. Гадна догшин салхи нүдсэн хэвээрээ, элсээр шуурсаар аж.

	Байгалийн энэ их хүч, хэнд ч хэрэггүй ажлаа зогсоо зайгүй хийгээд юу бүтээсэн бэ? Харин цовоо хүүхэн Догоо өнөөдөр ард түмнийхээ төлөө хөдөлмөрлөж, цэвэрхэн бөх хийцтэй зуух яндан хоёрыг бүтээлээ. Хэрэв хээрийн хэрцгий салхи чамайг хазаарлаж аваад нийтэд тустай хөдөлмөрт ашиглах юм бол Догоогийн бүтээлийг дахин хэд нэмэгдүүлж болох юм биш үү! Ирээдүй цаг бидэнд хамаарагдаж байгаа болохоор тэгнэ дээ, хэзээд тэгнэ гэж Догоогийн бүтээлч ажиллагаанд сэтгэл минь хөөрсөн над бодогдож байлаа.

	 

	Хоёр. Нэгдлийн малчин Долгор

	Олон мянган жилийн нар, бороо, салхинд уг дүрсээ алдталаа элэгдэж янз бүрийн хэлбэрийг олсон говь газрын хад уулс сүр үзэсгэлэн төгөлдөр байшин барилгын дүрсийн санагдуулах ажээ. Олон зантай хүнийг хаврын тэнгэр шиг гэж зүйрлэдэг үг дэмий хоосон биш юм. Алсын бараа тод харагдсан тунгалаг өглөө болж уулсын орой дээгүүр нар хөгжилтэй гэрэлтэж байхад өчүүхэн чимээнээс сочин сэрэмжилсэн дархан цаазат янгирууд энд тэнд харагдав.

	Арвин их хэмжээний газраар ханалан үргэлжилсэн энэ хадан уулсын хойд бэл рүү уруудаж орсон саарины хажуу дэнж дээр нэг худаг байдаг ажээ. Худгийн урт онгоцыг тойрон олон тэмээ шавааралдаж нэг хүүхэн тэр худгаас зай чөлөөгүй ховоо татаж байв. Нэг үрчлээ суугаагүй залуухан хүрэн царайд нь ядарсан төлөв огтхон ч алга. Онгоцонд хэчнээн дахин ус юүлэвч тэр дороо барагдаж хоосон хэвээрээ байгаа юм шиг харагдана. Тэр эмэгтэй Тост сумын «Соёл» нэгдлийн тэргүүний малчин Долгор гэдэг хүүхэн санжээ. Нөхөр Долгор санаачилж энэ худгийг тун саяхан гаргасан юм гэнэ. Одоо нэгдлийн 50 шахам тэмээ, үржлийн 100 гаруй хонь маллаж байна.

	Тэр худгаас холгүй бас нэг худаг харагдаж байлаа. Түүний учрыг асуувал:

	— Тэр худгийн ус нь даанч хол. Тэгээд энэ худгийг бид гаргасан юм. Дутагдал нь гэвэл саарь дээр л юм даа. Та бүхэн манай говь нутгийг дандаа ингэж усаар ховор хомс байдаг юм гэж битгий бодоорой. Хур бороо ихтэй энэ саариар чинь томхон гол мөрний дайтай ус урсаж байдаг. Нутгийн бид, хуурай саарийг хүний юмаар хүүдгэнэдэг гол гэж нэрлэдэг дээ. Бид мал төллөхөөс өмнө хялбар худагтай болъё гэж шийдээд л үүнийг ухсан юм. Ус нь элбэг «ойрхон» хоёр алд хэртэй л дор юм. Ажилд их дөхөм боллоо. Нэг тэмээг ханатал нь услахад ийм ховоогоор (гэж барьж байгаа ховоогоо үзүүлээд) 20-30, заримдаа илүү ч ус татах хэрэг гардаг юм даа. Манай говьчуудад ус ховортой цагт худаг дээр өнжих өдөр олон тохиолдоно шүү гээд Долгор зай завгүй ажиллах завсраа хааяа хааяа хөлрөөгүй мөртөө хөлсөө арчих мэт болж ханцуйгаараа магнайгаа арчин зогсож амсхийнгүүт өөрийнхөө амьдралын тухай үргэлжлэн ярьсан нь:

	— 1952 онд нэгдэлд анх орсон доо. Хамтын хөдөлмөр их бүтээлтэй байна. Манай нэгдлийн мал сүрэг жилээс жилд өсөж, гишүүдийн амьдрал өдөр ирэх бүр л сайжирч байна. Би нэгдэлдээ нэг их ажил хийж базаагаагүй хүн шүү дээ. Өнгөрсөн өвөл манай энд ховор болдог ширүүн өвөл болсон доо. Гэвч би нэгдлийн мал хувийнхаа өмчийн хэдэн малаас ч гэсэн нэгийг ч хорогдуулалгүй, төлөө гүйцэд сайн авсан, одоо эрүүл энх бойжиж байна. Тэмээний эр ноос авч гүйцсэн, одоо хөөвөр ноолуураа авч байна. Ойрдоо баахан шуурга ихтэй байгаад ажилд их саад болчихлоо. Хүний амьдралд золгүй явдал бас тохиолдчих юм даа гээд хэлсэн үгийнхээ яг үнэнд итгэсэн мэт урамгүй болоод над өөд харахад нь:

	— Таны амьдралд ямар золгүй явдал хэзээ яагаад тохиолдчихов? гэж анхандаа санамсаргүй сонирхон асуучихсанаа түүнийг удаан дуугүй байхад нь хэрэг ч үгүй ингэж шууд асуучхав уу даа гэж зовж байтал энэ жил намайг нэгдлийн сайчуудын зөвлөгөөний анхдугаар их хуралд төлөөлөгчөөр сонгосон юм. Гэтэл ар гэрт минь гачигдал тохиолдоод явъя, сайхан нийслэл Улаанбаатараа үзье. Тэр хуралд хүмүүстэй нүүр учиръя гэж хэчнээн бодсон боловч чадсангүй дээ гэж гомдолтой ярилаа.

	— Нээрэн ч золгүй явдал тохиолдож дээ гэж түүний харамсан гасалж байгаа явдлыг нь ч би үнэн сэтгэлээсээ зөвшөөрөн хэлээд чухам ямар золгүй явдал тохиолдож тийм сайхан завшааныг алдсаныг лавлан асуувал тэр хүүхэн хүүхэд гаргасан юм гэнэ.

	— Энэ ч тийм их гаслалтай хэрэг огт биш байна шүү гэхэд

	— Гайгүй дээ нэгдлийнхээ ажилд сайн ажиллаад бүтээлтэй шиг хөдөлмөрлөөд байвал улсынхаа нийслэл Улаанбаатарт очих завшаан, цаашдаа улаан Москвад ч очиж үзэх аз тохиолдлыг хэн мэдэх вэ? Цаг эрт, нас залуу байна. Ганцхан сайхан ажиллаад л бүтээл гаргах л хэрэгтэй юм гэж урьдах байдлаасаа их өөр болж хөгжөөнтэй ярив. Тэр залуугийн ирээдүйдээ дүүрэн бат итгэлтэй ийм сайхан эрмэлзэлтэй байгаа нь надад тун зөв санагдлаа. Долгор үнэхээр цэл залуу юм. Одоо 22-хон настай, бага сургуулийн 4 дүгээр ангийг онц сайн төгссөн, мэдлэг боловсролтой малчин хүн юм. Зөвхөн мал дээрээ л ажиллаад байдаггүй тус хоёрдугаар багийн эмэгтэйчүүд нэгдэлчдийн дунд зохиогддог сонин уншлага ухуулгын зэрэг олон нийтийн ажилд идэвхтэй оролцдог, өөрийн мэдлэг хүмүүжлийг дээшлүүлэхийн төлөө ном хэвлэл сайн ашиглаж уншдаг хүн байлаа. Зөвлөлтийн хөдөө аж ахуйн тэргүүний туршлага, өөрийн орны уудам их нутгийн хангай говийн малчдын ажил дээрээ олж байгаа үнэтэй ололтыг тухай бүр судлан үзэж говийн онцлог байдалд тохируулан авч дэлгэрүүлэхийг чармайдгийн дээр нутгийнхаа малчдад таниулан ярьдаг билээ.

	Нар нэлээд дээр хөөрсөн боловч өглөө хэвээрээ байлаа, Биднийг хэдэн үг солилцож байх завсар Долгор хэчнээн ховоо ус татаж гаргасныг хэн мэдэх вэ? Цангасан тэмээ одоо л ууж ханаж байгаа бололтой дохиур мэт урт хүзүүгээ дээр гэгч өргөцгөөн ихэмсэг байдлаар толгойгоо хаялан сэгсэрч сэтэрхий уруулаараа ус гоожуулан тургилдана. Зарим нь онгоцонд дахин хошуугаа дүрж, дуртай дургүй хэд балгаж тамшаагаад толгойгоо сэгсчин өргөж уруулаа дарвагануулан, саваагүй зан гаргаж байгаа мэт тургиж байлаа. Долгорын царайд ядарсан шинж огт алга.

	Сайн ууж ханаасай гээд онгоцоо усаар дахин дүүргэж байв. Ундалж ханасан тэмээнүүд бэлчээр тийшээ хөдөлж эхлэв. Ганцхан ууж ханаад ч зогсдоггүй, хэдэн арван өдрийнхөө усыг цүдгэр том гэдсэндээ тээж явдаг, элсэн далайн хөлөг онгоц болсон ийм лут аваргуудыг энэ жижигхэн биетэй, чадал тамираар юу базаах вэ гэж харагдмаар туранхайвтар хүүхэн, хэчнээн олон ховоо ус татаж хангасныг хэн мэдэх вэ? Үзээгүй үзээгүй бол үнэмшмээргүй мэт хэрэг биз. Гэвч энэ нь манай говь нутгийн хөгшин залуу эмэгтэйчүүдийн хэний ч гэсэн өдөр бүр хийдэг ойрын ажлын нэг нь юм.

	 

	Гурав. Соёлч малчин Цэнджав

	Ялаагүй зун, голиогүй намар гэгч болж байлаа. Алсын уулаар хөх униар цэнхэртэн татаж, өргөн талаар зэрэглээ мяралзсан, зуны өдрөөс огт ялгагдмааргүй сайхан өдрийг Булган сумын 4 дүгээр багийн малчин эмэгтэй Цэнджавынд өнгөрүүлсэн юм. Биднийг, төлөвхөн байдалтай дүгрэгхэн царай нь баясгалантай инээмсэглэсэн нэг хүүхэн угтаж уулзсан билээ. Энэ бол Цэнджав өөрөө байжээ. Энэ айлын дотоод байдал нь хөдөөгийн жирийн нэг малчных гэхэд үнэмшигдмээргүй санагдав. Гэрийн баруун талд байгаа орыг тод судалтай ногоон бүтээлгээр янзлан бүтээгээд, гол дунд нь цэвэрхэн цагаан дэрнүүдээ гурвалжлан босгож тавьсан нь шинэ цасанд хучигдсан ихэр уул шиг харагдана. Орны толгойд татсан хэц утсан дээр «Үнэн», «Говийн мэдээ» сониныг дугаар дараалуулан тохжээ. Түүнээс дээш хоймор байгаа шар эрээн авдар дээр бас нэг жижигхэн хайрцаг давхарлан дээр нь шилэн гуунд олон гэрэл зургийг тавьсан байна. Тэр авдраас зүүн тийшлэх тутам энэ гэрийг хөдөөгийн айл болов уу гэмээр таавар төрүүлэх зүйлүүд байна. Зүүн хоймор нь байгаа намхан хүрэн авдар дээр, шинэ марлиар бүтээсэн саалийн модон хувин, түүнээс доош юу байгаа нь мэдэгдэхгүй битүү хөшиг татсан байлаа. Биднийг дөнгөж ирээд цай ууж амжаагүй байтал гадна хонь, ямаа майлалдан, үдийн хонь ирэхэд өнөөх битүү хөшгийн цаанаас хурга ишиг майлалдан шуугьж гэр дүүрэн чимээ болохоор сая учрыг нь мэдсэн билээ.

	Гэрийн доторх эд хогшлын эмх замбараа, цэвэр нямбайг, өөлөх газар алга. Ирсэн зочин биднийг цайлж дайлах гэж байсан Цэнджав, аргагүй ажил гарсанд уучлал гуйгаад ажилдаа гарав. Гэрийн зүүн талыг нэлэнхийд нь эзэлсэн хөшгийг нээхэд яралзсан олон хурга, ишиг хөгнөөсөө тэмүүлэн бужигнаж Цэнджав хөшгийн цаанаас цагаан халат гаргаж өмсөөд гараа сайтар угааж хэд хэдэн хурга ишиг гаргаж тавиад хойноос нь гарлаа. Төлийн энэ байрыг маш боловсон засжээ. Хоёр эгнээ хөгнөж болохоор хос хөгнө татаад урдуур нь модоор сөөм хиртэй өндөр хашлага барьж дотор нь хуурай хөх аргал асгасан байлаа. Хөгнийн дээд униар бас хэц татаж түүнээс нь төл эх барьж авах хоёр ээлж хэрэглэлийн хамт хэд хэдэн дэвтэр өлгөсөн байв. Тэр дэвтрүүдийг сөхөөд үзэхээр Цэнджавын ажиллагааны байдлыг жил жилээр үзүүлээд өгөв. Эхний дэвтэр дээр «Мал нийлүүлэгчийн бүртгэл» гэсэн байна. Тэр дэвтэрт өөрийнхөө малын хээл олсон байдлыг тодорхой бичжээ. Хэдэн оны хэдэн сарын хэдний өдөр ямар зүсмийн ингэ, гүү хэний ямар азарга буурт орсныг хүртэл сайн мэдэж бүртгэсэн байлаа. Бас нэг дэвтрийг «төлийн бүртгэл» гэж гарчигласан нь үүнд: төл гарсан он, сар, өдөр, төллөсөн хонь, ямаа, эх барьж авсан эсэх, хорогдол ишиг, ботго, хурга гэх зэрэг асуудалтай байв. Хүснэгтийн хамгийн эцсийн «төлийн хорогдол» гэсэн шугамын дагуу олон цэг тавьсан нь хорогдолгүй гэсэн ажээ. Түүний дээдэх хүснэгтийн асуудалд цөмийг нь эх барьж авсан гэж тэмдэглэсэн байв. Бусад дэвтэр нь сонин уншлага ухуулгын тэмдэглэл, ариун цэврийн дэвтэр гэх зэргээр гарчиглажээ. Гаднах ажлаа амжуулахын хамт биднийг ч хүндэтгэн дайлж гүйцэж байгаа нь их самбаатай байлаа. Энэ эзэгтэйн гэрийн доторх ажиллагааны байдал иймэрхүү юм. Одоо гадна байгаа мал дээр нь очоод үзье.

	Цэнджав 1951 онд хүнтэй сууж гэр бүл тусгаарлахад бүх мал нь ердөө л 20 тэмээ байжээ. Тэгээд нөхөртэйгөө хоёулаа тэр жилээ ажил хийж хөдөлмөрийнхөө орлогоор хургатай хонь тавыг худалдаж авсан байна. Түүнээс хойш тэр хоёр, нэг ч мал сувайруулсангүй, нэг ч малаа үхүүлсэнгүй жил дараалан өсгөсөөр энэ жил 194 малтай болжээ.

	Эднийх малаа ингэж үргэлж өсгөхийн зэрэгцээ ашиг шимийг нь нэмэгдүүлэх, үүлдэр угсааг сайжруулахын төлөө их санаа тавьдаг бөгөөд ойрын жилүүдэд малын цус төрлийг холдуулахын тулд хээлтүүлэгчийг холоос авдаг болсноос гадна одоо байгаа малынхаа ашиг шимийг дээд хэмжээгээр авдаг байна. Өнгөрсөн жил урсад 28 кило тэмээний ноос илүү тушаасан, бас ямааныхаа ноолуурыг гүйцэд сайн авсан учир төлөвлөгөө давуулан биелүүлээд үлдэгдлийг нь хонины ноосонд нөхөн тушааж үлдсэн ноосоороо эсгий хийжээ.

	Айл аймагтаа тусч, ах дүү олондоо найртай, ариун цагаан хөдөлмөрч энэ бүсгүйн тухай сум багаараа сайшаан магтдаг байна. Ингэж магтагдах нь чаргагүй. Цэнджав одоо дөнгөж 26 хүрч яваа, бага сургуулийн боловсролтой хүн юм. Биеэ боловсруулахын төлөө үргэлж чармайн ажилладаг учир, өдрөөс өдөрт мэдлэгийн хүрээ нэмэгдэж ажил нь ч сайжирсаар байдаг ажээ. Ном их уншсанаас тэр дээ, мэргэн цэцэн үгтэй, ярианд сайн, хүнд санасан бодсоныгоо оновчтой хэдхэн үгээр ойлгуулж чаддаг онцгой чадалтай хүн байв. Цэнджавын хэлсэн ярьсан үг нь олон дотор их үнэ хүндтэй байдаг. Түүний гаргасан санал бодлогыг зөрчиж няцаах хүн бараг гардаггүй гэнэ. Бүх байдлаар олондоо үлгэр жишээ болсон энэ сүрхий хүүхэн зөвхөн аж ахуй дээрээ л ажиллаад хувиа хичээгээд байдаггүй өөрийнхөө арга ажиллагааны туршлагыг бусдадаа аль болохоор хэлж өгөхийг оролддог байна. Тэгээд Цэнджавыг олон нийтийн ажилд идэвхтэй, авьяас билигтэй охин гэж нутгийн нь ард олон итгэн хүндэтгэж, түүнийг аймаг сумынхаа ардын хурлын депутатаар өргөмжлөн сонгожээ.

	 

	* * *

	 

	Өдрөөс өдөрт өөрчлөгдөн хүн ардын амьдрал улам өрнөн цэцэглэж байгаа, саруул уудам сайхан говь нутгаараа арван хэдхэн хоног аялж явах замд минь дайралдсан энэ гурван хүүхний ажиллагаа иймэрхүү байлаа. Говь нутгийн хүүхнүүд гойд сайн ажилтай гэдэг үнэн юм даа, үнэн юм.

	 

	1955 он

	 

	
ТРАКТОРЧДЫН ДУНД

	(Найруулал)

	 

	Арван хоёрдугаар сарын хангинам хүйтэн шөнө алс замд явж, хээрийн жаварт цохиулсан бидний дөрвөн хүн. Жаргалантын сангийн аж ахуй дээр очлоо.

	Өглөө нь ажил цугларах үед бид зорьж ирсэн ажлаа гүйцэтгэхээр сангийн аж ахуйн гарааш дээр ирэв.

	Бид сангийн аж ахуйн комбайн, тракторын бригадынхны ажиллагаатай танилцах ба зарим тэргүүний ажилчдын зургийг кино сэтгүүлд авах зэрэг ялимгүй ажилтай ирсэн билээ. Байшин нь хэдий дулаалга муутай хүйтэн боловч, пийшинд нь дүүрэн утаат гал ноцож, тэр улалзаж байгаа галын дөл шиг цог жавхлан бадарсан олон залуучууд яралзан, өнөөдрийн хийх ажлын тухай бригадынхаа даргаас шийдвэр авч ажил оволзож байгаа нь даарсан биднийг ажлынхаа илчинд татан авч дулаацууллаа.

	Энэ бол комбайн, тракторын бригадынхан юм. Тус бригадад Монгол, Орос, Казах зэрэг олон үндэстэн байдгаар нь интернационалын бригад гэж нэрлэж болмоор санагдана. Эд 27 настай хүнийг ахмад настанд тооцож, «гуай» гэж хүндэтгэдэг гэнэ.

	Түлж байгаа галаа засаж, улам улам дүрэлзүүлэн ноцоохын хамт комбайн тракторын засварын тухай ярилцаж байгаа эрэгтэйчүүдийн ярианд байн байн хутгалдан орж, заримдаа бүр булаалцалдан тэмцэлдэж байгаа, бондгор бор царайтай, гялалзсан нүд нь ажилч нямбай, чийрэг богинохон биетэй залуухан эмэгтэйг би «энэ галч эдний ярианд юунд хөндлөнгөөс оролцоод байгаа юм бол доо» гэж бодсон нь эцэстээ их эндүүрэл боллоо. 

	Энэ «Галч гуай» маань тракторч, комбайнч, өөрөө явдаг хадлангийн машины жолооч зэрэг өдий төдий мэргэжил эзэмшсэн Цэцгийн Дулмаа гэдэг сүрхий хүүхэн юм санжээ. 1945 онд 14 настай байхдаа Хэнтий аймгийн Баянмөнх сумаас тус аж ахуйд сайн дураараа ирээд анхандаа галч байгаад дараа нь дээрх мэргэжлүүдийг сурч эзэмшсэн ажээ. Одоо өвлийн улирал болоход засварын ажилд слесариар оролцдог ба хааяа анхны мэргэжлийн ажлыг ингэж хийдэг гэнэ.

	Цэцэгийн Дулмаа:

	— Монгол Ардын Хувьсгалт Намын XII их хурлын өмнө намд орлогчоор элслээ дээ. Одоо ч улам сайн ажиллаж, их бүтээл гаргах хэрэгтэй боллоо. Миний амьдрал байдал хангалуун сайхан байна. Би уг нь гэр оронгүй өнчин ядуу хүн байсан юм. Одоо нөхөртэй, хүүхэдтэй, хүүхэд минь 5 настай, аж ахуйн цэцэрлэгт явдаг юм гэж ярилаа.

	Дулмаа бид хоёр энэ хэдхэн үгийг ажлын дөл бадарсан олон хүмүүсийн яриан дундуур түргэн сольж амжсан билээ. Ажлын хуваарь дуусаж тус тусынхаа ажилд явцгаан, байшинд хүн цөөрч байтал тэдний дунд ямар нэгэн чухал ажилд зориулж яаралтай асаах гурван тракторын тухай яриа гарч, Дулмаагийн анхаарал ч бас тийшээ татагдав.

	Эдний байдал түгшүүртэй үе тохиолдож байгаа цэргийн хүмүүс түргэн жагсаалд бэлтгэж байгаа юм шиг боллоо. Тэр ажилд залуу тракторч Хишигдорж, Бат- Очир, Данаажав нар томилогджээ.

	Эд тракторынхоо бүх засварыг хийгээд хаврын тариалалтад бэлтгэн нэгэнт бэлэн болгоод байсан тул одоо гэнэтийн ийм үүрэг оногдсон нь нэлээд бэрхшээлтэй ажил байлаа.

	Хэний ч мэдээжийн хэрэг шүү дээ. Өвлийн хүйтэнд олон хоног асаагаагүй тракторыг байтугай машиныг яаралтай асаахад нэлээд төвөгшөөлтэй.

	Авсан үүргээ хугацаанд нь биелүүлэхийн төлөө яарсан тэр гурав эгнүүлэн жагсаасан трактор дээр яаран ирцгээхэд гүн цасанд хөл нь тололдож, хүйтэн жаварт нүүр нь хайрагдаж байлаа. Тэдний хойноос бас гурван залуу гүйн ирэв...

	— Та нарт сүрхий үүрэг оногдож дээ. Явах ч яах вэ ганцхан асаах л байна гэж нэг нь хэлээд:

	— Аль чи ус халааж бай. Би мод авчиръя. Миний тракторт бензин бий. Чи түүнийг авч ир. Колонк хүртэл явж хүрэх керосин бий юу (Тракторыг өвлийн хүйтэнд урдаар бензинээр асаадаг ажээ) гэх зэрэг товчхон бөгөөд ажил хэргийн чанартай цөөн үг солилцоод тус тусынхаа ажилд оров. Удалгүй тракторын доогуур гал дүрэлзэж зургаан залуу ийш тийшээ гүйлдэх нь олширч байлаа.

	Би өөрийн трактороос шатахуун авч ирэхээр яваа Доржийг дагаж эгнүүлэн жагсаасан тракторуудыг үзэв. Дорж:

	— Энэ миний трактор гэж цагаан цэнхэр өнгөтэй шинэхэн тракторыг зааж хэлээд түүнээс бензин авч байлаа. Би түүний тракторыг нарийвчлан үзэв. Шилэн цонхтой кабин дотор нь янз бүрийн сэтгүүлээс хайчлан авсан их ургац хадаж байгаа комбайн, хаврын тариаланд гарч байгаа трактор, тариа ногооны сайхан ургац, жүжигчин хүүхнүүд зэргийн өнгөт зургуудаар үзэмжтэй чимжээ.

	Би эздийг нь танихгүй боловч, бусад тракторуудыг ч гэсэн сонирхон үзэв. Кабин нь цөм Доржийнх мэт янз бүрийн сайхан зургаар чимэглэгдсэн байх нь бүхэл нэгэн үзэсгэлэн болсон байна.

	Трактороо чимсэн байдал нь тэдгээр тракторч тус бүрийн хүсэл зориг, янаг дурлалын тухай товч ойлгож болох тааврыг над өгч байв. Зарим тракторуудын цонх нь эмэгтэй хүний уран гараар хичээнгүйлэн нэхсэн сүлжмэлүүдээр байшингийн цонх мэт үзэмжтэй чимсэн нь лав түүний янаг сэтгэлтэй хүүхэн ажилд нь их амжилт хүсэж бэлэглэсэн биз гэж санагдлаа.

	Тракторууд цан хүүрэгт битүү цохигдоод өнгө муутай харагдаж байгаа боловч эзэд нь өдөр бүр ирж ажилладаг болов уу гэмээр байв. Тракторуудын дээр ширхэг ч цас байсангүй. Дэргэдэх цас нь гутлын уланд дагшран хатуурсан байлаа. Өнөө зургаан залуу бас л бужигнан хөдөлж галаа ийш тийш нь шилжүүлэн тавьцгааж байв. Намайг очиход эд бүх бэлтгэлээ хийж дуусаад манвийлыг нь эргүүлэн аль трактор гэсэж байгааг шалган үзэцгээж байлаа.

	— Трактор гэдэг машин хүчтэй сайхан боловч хүчтэйнхээ хэрээр хүнд ажиллагаатай юм шүү. Нэн ялангуяа өвөл цагт гэж надад Хишигдорж хэлэв. Би түүний хэлснийг дотроо зөвшөөрөн 

	— Та нар бие биеийнхээ ажилд ингэж тусалдаг уу гэхэд:

	— Манай бригадынхан ер нь чиний миний ажил гэж байдаггүй шүү гэж надад хэлээд, одоо энэ трактор гэссэн байх гэж нөхдөдөө хэлэв. Нээрэн гэссэн байв. Цогтой залуучууд өчүүхэн төдий ч чөлөө авхуулалгүй манвийлаа эргүүлж гарав. Хүнд бөгөөд аварга том машины царцуу моторыг гараараа эргүүлнэ гэдэг их ч чадал шаардалгүй яа вэ.

	Нар хэдий дээр хөөрсөн боловч хүйтэн жавар хайрсан хэвээрээ өглөөний манан сарниагүй байлаа. Ажлынхаа төлөө шаламгайлсан манай зургаан залуугийн нүүр нь хөлөрч, нүцгэн толгойноос нь уур савсаж, нэг нь зогсоход нөгөө нь ээлжлэн, хэн нь ч хэндээ шаардах, уцаарлах үг хэлэх байтугай нэг ч юман дээр зөрөлдсөнгүй, хоорондоо эвтэй сайхан гэдэг нь. Хажуухнаас нь харахад бахархмаар ажилласаар гурван траектороо ээлж дараалан асааж орхив.

	Хүйтэнд даарч бээрсэн юм шиг зогсож байгаа тракторуудын дундаас хүчирхэг дуугаар нижигнүүлэн дүгрэг хөх утаа дээш нь хаяж байгаа аварга машинуудыг харахад сүртэй сайхан харагдаж байлаа.

	Гурван трактор хөдлөв. Бидэнтэй хамт явсан кино зурагч тэдгээр залуучуудын галтай ажиллагааг бахархан, кино зурагтаа авлаа. Цас ихээхэн унасан хойно малынхаа өвөлжих байрууд дээр нэмэгдэл өвс хүргэж өгөхөөр сангийн аж ахуйн удирдлага баахан оройтсон арга хэмжээ авч байгаа боловч энэ үүргийг тракторчид тун баяртай хүлээн авч, гурван чиглэлд гарлаа. Трактороор өвс зөөх ажилд дөхөмтэй хялбархан юм гэвэл ямар ч том нурууг нэг мөсөн чирч авч ирдэг явдал мөн. Жаргалантын сангийн аж ахуйн комбайн тракторын бригадынхан намын 12-р их хурлын шийдвэрийг биелүүлж мал сүргээ онд мэнд оруулах, хаврын тариаланд бэлтгэл сайтай орохын тулд ажиллаж байгаа нэг өдрийн байдал иймэрхүү байлаа.

	Комбайн тракторын бригадынхан үнэхээр цогтой залуучууд юм.

	 

	
ДУРСАН САНАХАД

	1945 оны 8-р сарын эцсээр билээ. Намрын шиврээ бороо хэдэн өдөр дараалан оров. Хааяа татравч битүү манан газраар хөвж чийгтэй нойтон хэвээр байх тул холын замд зүдэрсэн цэргүүдийн хувцсыг хатаах чөлөө өгөхгүй байлаа. Шинель хүндрээд нэвтрээгүй мөртөө, нэлдээ бие жихүүцүүлсэн нэг л хачин хүйтэн чийгээр хайрна. Олон өдрийн аяллаар тал газар, элс манхныг туулсны эцэст одоо өндөр уулсыг даван, түргэн урсгалтай гол мөрнүүдийг гатлах болсон нь урагшлах замыг улам бэрхшээлтэй болгож байлаа.

	Урагшлуур ангиуд дайсныг хөөж явахдаа шавар намагт саатахгүйг хичээж тохиолдсон чигээрээ зам гарган одсон нь аль нь чухам зөв зам болохыг тааварлахад хэцүү болгосны дээр тойрон гармаар хамаг эрүүл газрыг эвджээ. Гэтэл нэг газар дайсны ар талын бараа хөсөг ундуй сундуй хэвтэж, шатаж нүүрс болсон машинууд, амаараа газар шааж онхолдсон их буунууд, их бие нь далд ортлоо шаварт шигдээд зөвхөн ам нь биднийг чиглэн ёрдойж байгаа танкнууд зэрэг тамтаг нь алдагдсаныг харахад хоёр их амьтан амь тэмцэн ноцолдсоны мөр шиг санагдаж байлаа. Энд манай танк машинууд ч шаварт саатав. Дэргэд нь орос монгол цэргүүд шавааралдан өндөр нам дуугаар хараал ерөөл тавилцах сонсогдоно. Бас нутгийн хятад хүмүүс тэдэнд туслалцаж машин танкнуудыг дуу нийлүүлэн түрж байгаа үзэгдэнэ.

	Монголын хил ба түүний ойр байсан дайсны ангиуд манай давшилтыг тогтоож чадалгүй ухрахдаа зад цохигдон үлдсэн хэсэг нь хоорондоо нийлж бөөгнөрөөд аль хүчин зузаан тийшээ ухрахдаа үе үе эсэргүүцэн тулалдаж байлаа. Гэвч тэдний эсэргүүцлээс замын бэрх нь хэцүү байсан юм. Их цэрэг сааталгүй урагшилсаар байв. Бид Монгол армийн кино групп, сонин сурвалжлагчид, Зөвлөлтийн 25-р моторжуулсан явган бригадын галт хэрэглэл ачсан авто цуваатай хоёр хоног хамт явлаа. Цувааны дарга ахмад цолтой, шар царайтай украйн аялгуугаар ярьдаг сайхан зантай залуухан хүн байж билээ. Энэ цуваанд бас тус бригадын хүн эмнэлгийн анги явж байв.

	Хэдэн өдрийн турш задгай машин дээр бороонд цохиулан нойр хоолгүй явлаа.

	Тохитой амарч халуун хоол идэх хүслэн хүн бүрд байвч тэгж амрах бололцоо огт олдохгүй байж билээ. Бид явсаар нэг давааны энгэрт ирэхэд өдий төдий машин, танк, тэрэг хөсөг саатжээ. Тариалангийн газар шиг онгилон хагалсан нойтон хөрс нь машин тэрэг нэвтэрч гарахын эрхгүй шахам болжээ. Бүгдээрээ буугаад машинуудаа нэг нэгээр нь түрэх буюу дугуй дор нь мод чулуу ивэх зэргээр арай ядан байж давааг давтал хэдий нь нар шингэв. Давааны цаана үргэлжилсэн их хөндий харагдлаа. Гэвч газар нойтон, шавар, намаг их тул шөнө явж боломгүй болов. Тэгээд үерлэн, улаанаар эргэлдэж байгаа нэг голыг, дөнгөн данган тогтож байгаа болов уу гэмээр хуучин муу модон гүүрээр гарч бяцхан яваад нэг тосгоны дэргэд бууцгаав. Машин бүрийн дэргэд хувин сав хангинан хоол ундаа хийж төхөөрч байхад төгрөг сар гэрэлтсэн, сайхан тунгалаг шөнө эхлэв. Тэртээ хол хоцорсон гүүрний тэнд хүний гууглах морь малын янцгаахаас өөр гойд юм үл сонсогдоно. Зарим машиныхан галаа ноцоож байлаа. Гэтэл биднээс холгүй эхлээд винтовоор, дараа нь пулемётын урт богино ээлжээр харилцан буудалцах сонсогдов. Цувааны дарга гал гаргахыг цаазлан бүх хүмүүсийг цуваагаа хамгаалахаар хориглох байлдаанд бэлтгүүлэв. Бид ч хаанаас юу гараад ирдэг бол гээд сэрэмжлэн хэвтэж байлаа.

	Бидний тэгж сандарсан буудалцаан удсан ч үгүй 10 минут хэртэй үргэлжлээд сүүлдээ өөр гойд юм сонсогдохгүй болсоор бүр чимээ аниргүй болов. Хаа хэн нь хэнтэйгээ юу болж буудалцсан юм бүү мэд! Лав л халуун хоол идүүлж, аятай тохитой амруулаагүй билээ.

	Үүр цайж байхад бид хөдлөх гэж байв. Гэтэл бидэн дээр монгол армийн ар талын хэдэн хүн ирээд хэлсэн нь:

	— Урьд шөнө нутгийн хэдэн тариачин бидэнд учир нь, олдохгүй гурван хүнийг хүргэж ирээд хэл нэвтрэлцэхгүй хэцүү байлаа. Тэдний дохиогоор үзэхэд энэ хүмүүс дайсны тагнуул... хорлон сүйтгэгчид... гэх шиг тэгээд бидэнд тушааж өгөхөд нэг нь шөнийн буудалцааныг далимдуулан тариалан дундуур зугтаад алга боллоо. Хөөгөөд эрээд ор сураггүй алдав. Зугтаахаар бодоход лав учиртай улс байх. Шөнө биднийг ачаа хөсгөө гүүрээр гаргах гэж ядаж байхад гэнэт дайсан довтлоод баахан сандраав. Гэм хор ч базааж хүргэж чадсангүй ганц нэг морь алаад гэнэт довтолсон шигээ алга болчихлоо. Бидний морин тэрэг дэндүү их ачаатай тул эднийг тээж явах арга алга. Та бүхэн авч яваад зохих газар нь хүргэж өгнө үү? гэж гуйв. Манай цувааны дарга

	— За яах вэ аваад ир, энүүхэнд хориод километрийн цаана нэг томоохон тосгон дайралдана. Тэнд Хятадын 8-р армийн нэг анги бий. Тэдэнд хүргээд өгье гэж хэлэв. Баригдсан хүнийг монгол цэргүүд удалгүй авч ирэв. Далбагар том сийрсэн малгайтай, хуучивтар өмд цамцтай жирийн тариачнаас ялгагдамгүй харагдана. Хоёулаа дөнгөж 20 хүрч яваа болов уу гэмээр хүмүүс байв. Айсан зовсон байдал огт үгүй, бидэнд ойртохдоо баярласан царайгаар инээж толгой дохин мэндэлж байлаа.

	Цувааны дарга, харавтар царайтай, өндөр хамартай, орос үгний аялгууг ихээхэн хазгай хэлдэг, баруун энгэртээ алдрын одон, бас хэдэн медальтай, зүүн энгэртээ хүнд хөнгөн хоёр шархтсан тэмдэгтэй яавч дундад азийнхаас, зайлахгүй нэгэн ахлагчид баригдагсдыг орос монгол нөхдийг зааж дараа нь өөрсдийгөө заагаад гараа зангидан «Жибэн даа» гэж хэлэв. Энэ нь японы эзэрхийлэн түрэмгийлэгчдийг хамтран сөнөөе гэсэн дохио гэж бид мэдэж байлаа. Тэгээд өвөр түрийгээ уудалж өдий төдий бичиг баримт мэтийг гаргаж үзүүлэв. Бидэнд хятад бичиг байтугай хэл төсөөлөх хүн нэг ч байсангүй. Гэвч тэр бичиг баримтуудыг нарийвчлан үзвэл нимгэн цаасан дээр хээрийн хүч муутай хэвлэлийн газар хэвлэсэн нь ил, ижил олон хуудас байв. Тэр хуудаснуудын зургийг ажиглавал Маркс, Энгельс, Лениний болов уу гэмээр төс танигдаж байлаа. Нөгөө ахлагч:

	— Эд яасан ч дайсны талынхан биш дээ гэж би амлая гэж байв. Монгол цэргүүд ачаа хөсөг рүүгээ явав. Бид ч цааш хөдөллөө. Удалгүй нэг тосгонд орж ирлээ. Шавар шалбааг ихтэй нарийн гудамжаар сүлжин явж байтал, үүдэн дээр нь харуул манаа болсон нэг хашаа дайралдахад нөгөө хоёр баригдагч маань машины кабиныг балбан зогсоож харуулын цэрэгт хятадаар хэдэн үг хэлэхтэй зэрэг тэд биднийг удирдан явж нэг байшинд оруулав. Өндөр туранхай биетэй цоохор царайтай 30 гаруй насны цэргийн хүн, ширвээ хар сахалтай, ахимаг насны тариачин өвгөн хоёр биднийг маш найрсгаар угтав. Өвгөн оросоор ус цас шиг ярьдаг тул бидний ирсэн хэрэг тун амархан бүтэв. Баригдсан хоёр хүн ба шөнийн зугтаасан тэр гурав бол манай ангийн улс төрийн ухуулагч нар юм. Та нарын ар талыг бусниулах гэсэн дайсны хорлон сүйтгэгчдийг илрүүлэх маш чухал даалгавраар яаралтай явж байсан юм. Уул ажлаа амжилттай гүйцэтгээд буцах замдаа тариачдад сэжиглэгдэж та нарт хүргэгдсэн байна билээ. Энэ учрыг зугтаасан тэр хүн шөнө ирж надад мэдэгдсэн. Түүний зугтаах нь бас аргагүй байсан юм. Тэр хорлон сүйтгэгчдийн зарим хэсэг нь наашаа ирсэн тул энэ тухай мэдээ бидэнд хамгаас үнэтэй байсан юм гэж цэрэг хувцастай хүн баярласан сэтгэлээсээ хэлснийг сахалт өвгөн орчуулан ярьж өгөв.

	Тэгээд бид улам танилцаж ярилцвал энэ цэргийн хүн бол дайсны ар талд ажиллаж байсан хятадын чөлөөлөгч армийн жижиг ангийн дарга нь юм байна. Дайсны залхаан цээрлүүлэх ангиудтай нэг сарын дотор 30 шахам удаа тулалдаж, тухай бүр ялж байсан гэнэ. Урьд Шанхай хотод слесарь байсан, цэргийн албанд 8 жил болж байна гэж ярив.

	Тэгээд бид энд удаан саатах аргагүй байсан тул цаашаа хөдлөх болов. Бидний салалт тун сэтгэл хөдлөм боллоо. Зөвлөлтийн нөхөд энэ баатарлаг жижиг ангийн шархтнуудад зориулж өдий төдий эм хэрэглэл бэлэглэв. Бас орос, монгол, хятад цэргүүд хоорондоо гранат, хутга, сумаа солилцоно. Зарим нь погон тэмдгээ хүртэл мултлан өгч бие биеийг тэврэлдэн салалцахгүй байж билээ.

	Хятадын ард түмний чөлөөлөгч армийн эрэлхэг цэргүүдийн нэгэн хэсэг нь болох энэ хүмүүстэй бид ингэж танилцсан юм. Бүх ялалтаа бүрэн дүүрэн байгуулсны 7 жилийн алдарт ойг тэмдэглэж байгаа энэ өдрүүдэд тэгэхэд танилцсан нөхдөө дурсан санахад нүүр царай нь хүртэл тодхон санагдаж байна.

	 

	
ЭРХЭМ ХАЙРТ ВОРОШИЛОВ

	Монголчууд бидний хуучин танил, дотно найз хайрт нөхөр Ворошилов зочлон ирэх гэж байгаа явдал хүн бүрийн сэтгэлийг хөдөлгөсөн баяртай үйл явдал болж байна.

	Алс Алтай нутгаас Улаанбаатар хотод суудаг төрөл төрөгсөдтэйгөө уулзахаар нисэх онгоцонд сууж яаруухан хэргээр ирсэн өвгөн малчин Дожоо, нөхөр Ворошилов манай оронд айлчлан ирэх гэж байгаа сайхан мэдээг сонсоод, хэдийгээр хойдох ажилдаа яарч байгаа боловч энэ эрхэм хүнийг үзээд буцахгүй бол хотод ирсний хэрэг юу байх билээ гээд нийслэлдээ хоргодон хэд хоногоор саатан сууж байна. Ийм хүн Дожоо гуайгаар зогсохгүй энд тэнд бишгүй олон дуулдаж байгааг энд тоочих хэрэг алга. 

	Улаанбаатар хотын ойр, шадар нутагладаг малчин ардууд нөхөр Ворошиловын ирэх өдрийг тэсгэлгүй хүлээж, тэр өдөр хотод байхын төлөө ажил явдлаа эмхлэн сайн морьдоо сонгон бэлтгэж ямар нэгэн баяр наадамд очих гэж байгаа юм шиг хөл хөдөлгөөн болж байна.

	Манай оронд зочлон ирсэн үй олон айлчдын дундаас нөхөр Ворошилов яагаад ингэж онцын ялгаатай ихээр хүндлэгдэж, хүн бүрийн сэтгэл санаанд баяр болон гэрэлтэж байгаа юм бэ?

	Манай ард түмэн нөхөр Ворошиловын алдар нэрийг эрх чөлөөгөө олсон анхны өдрөөс эхлэн мэддэг ярьдаг болсон бөгөөд 

	 

	Хүрэн халзан тоомсгоороо 

	Хүрээд ирдэг Ворошилов

	Хүчтэй улаан цэргийг

	Ганцаар командалсан Ворошилов

	 

	гэж манай ардын цэргүүд дуу зохион жагсаалаараа дуулдаг болсон нь нийт орон даяар тархаж, малчин ардууд морин дэл дээр дуулж давхидаг болсон бөгөөд энэ дуу ардын дуу болсон билээ.

	Намайг 13 настай байхад Японы самуурай нар манж орныг эзлэн аваад байсан юм. Тэгэхэд томчууд ярихдаа Японы эзэрхэг түрэмгийчүүдийн цэрэг урьдаар Манжийг эзлээд дараа нь Монгол орон, тэгээд бүх Азийг эзлэх зорилготой гэнэ гэж ярилцдаг байсан нь одоо надад тодорхой санагдаж байна. Тэгээд томчуул маань бидэнд Зөвлөлт Улс тусална, Зөвлөлтийн алдарт арми тусална. Их жанжин Ворошилов тусална гэж ярилцдаг байж билээ.

	Хүүхдийн балчир ухаанд жанжин Ворошилов бол үлгэрт гардаг гайхамшигт ид шидтэй баатар эр санагддаг байлаа. Гэтэл манай нутгаас Москвад Кутвийн сургуулийн жилийн курст суралцаж ирсэн танил хүн нэг зураг бэлэглэсэн юм. Тэр зураг нөхөр Ворошиловын зураг байж билээ. Хүрэн халзан тоомсог унаад хажуу тийшээ харан зогссон тийм зураг байсан юм сан. Тэр цагаас хойш би нөхөр Ворошиловыг таньдаг болсон юм.

	Нөхөр Ворошиловын тухай ард олны дотор тарсан элдэв домог яриануудыг цуглуулах юм бол маш олон бий. 1934-1935 оны үеэр манай улсын дорнод хязгаараар японы эзэрхэг түрэмгий нар довтолдог болсон үед би ч өөрөө тэр домгийг их сонирхож байсан. Нэг домгийг өгүүлэхэд:

	Зөвлөлт улсын дорно хязгаарт гурван том хүчирхэг танк байдаг гэнэ. Түүнийг хамгийн хэцүү үед байлдаанд оруулдаг. Тэгэхдээ нэгдүгээрийг нь хязгаарын цэргийн дарга өөрийн тушаалаар гаргаж болно. Хоёрдугаарыг нь ерөнхий жанжин Ворошиловын тушаалаар гаргадаг гэнэ. Тэр гуравдугаар танк гарахад ямар ч дайсан үнсэн товрог болох юм гэж ярилцдаг домог ч байж билээ.

	Цэрэгт янз бүрийн аавын хөвүүд цуглардгийг хэн бүхэн мэднэ. 1939 онд Халх голын байлдаанд оролцсон нэг нөхөр байлдаж явсан түүхээ дэгсхэн ярьж суухдаа би Ворошиловтой фронт дээр уулзсан. Надад баяр хүргэж гар барьсан гэж билээ. Тэгэхэд Ворошилов ирээгүй юм шүү гээ гэхэд ирсэн юм даа, ирсэн юм гээд улаан цайм булаацалдаж сууж билээ.

	Энэ бол олон орны хөдөлмөрчид, монголын ард түмэнд нэр нь ихэд алдаршиж хайрлагдсан Зөвлөлтийн ард түмний алдарт хүү Ворошиловтой уулзан танилцсан золтой хүн болох гэсэн уг нь сайхан санаа байгаа юм.

	Одоо энэ хүн манай улсад биеэр айлчлан ирэх гэж байгаа явдал үнэхээр бидний баяр бахдалыг өрнүүлж байна.

	Монголын ард түмний дотно хайрт, эрхэм хүндэт нөхөр Ворошиловыг манай сайхан оронд тавтай морилон байж монголын ард түмний социализм байгуулж байгаа үйлстэй улам ч зузаан танилцана гэж дүүрэн баяртай байна.

	Хайрт нөхөр Ворошилов даян дэлхийн энх тайван бат найрамдлын үйл хэргийн төлөө урт удаан наслах болтугай.

	 

	
ХАРИУ ХҮСНЭ

	Дэргэд нь уул шиг өндөр шороо, гүнээс гүн гуу шуудуутай барилгыг 120 айлын нэртэй 95 айлын сууцын байшин гэж нийслэлийнхэн бараг нь мэдэх байх аа. Тэр байшинг 1957 оны 7 дугаар сард барьж дуусжээ. Гэтэл «гай газар дороос» гэгчээр дулаалга, цэвэр бохир усны төхөөрөмжийн сувгаар хөрсний ус гарчээ.

	Түүнээс хойш тэр «гайг» арилгахаар Барилгын хэрэг эрхлэх газрын олон хүн ирж хур тунадас их байсан учир хөрсөнд гэнэт ус бий боллоо. Энэ ус, хур бороо татраад ирэхээр аяндаа зүгээр болно гэж нэг нь хэлэхэд нөгөө нь, 

	— Үгүй ээ, Энэ ус, ногоон нуурыг сэргээж байгуулснаас ийм боллоо гэдэг байлаа. Тэгээд 10 дугаар сард л ямар ч гэсэн энэ сууцын хангамж төхөөрөмжийг нь бэлэн болгоно гээд айл оруулчихсан юм. Түүнээс хойш юу болсон бэ? гэвэл 95 айлын сууц халуун усны байшингийн хавиар хааяа хэдэн ажилчин ирээд дээд мэргэжлийн инженер техникчдийнхээ заасан хэлснээр цэвэр, буртаг усны суваг, зоориноос ус татах ажлыг 10 дугаар сарын 15 хүртэл хийлээ. Уул төхөөрөмжийн асуудал зуун задгай хэвээрээ. Муу ус гүйх хоолойн сувгийг анх 60 см ухсанаа энэ ер нь буруу болжээ. Метр 10 см болгох хэрэгтэй. Хөрснөөс гарч байгаа усыг шар шороо асгаж тогтооно гээд нэг баахан ажил тарив. Тэр ажил ч дууслаа. Одоо яадаг бол гэтэл бах байдаг хэвээрээ л байна. Газар ч хөлдөөд, ажил нь ч үлгэн салган үргэлжлээд л байна. Бүтсэн юм даан ч алга. Одоо харин өнөө сувгаа дахин гүнзгийрүүлэх гэж хөлдүү газар балбаж эхэллээ.

	Нэг ажлаа далан долоо хийж байгаа энэ байгууллагын нөхөд ер нь юу бодож суудаг бол? Бас тэгж олон дахин хийж байгаа үргүй ажилд мөнгө үргүй урсаж байгаа шүү дээ.

	Энэ байшингийн 95 айлын 500 гаруй хүн, олон нялх балчир хүүхэд, хөгшин хөлөө хүн гүнзгий нүх, урвуулсан шороонд нь торж халтирч унаад болохоо байлаа. Ядаж тэр нүх сувгаа хүн явж нэвтэрч байхаар олигтойхон засчих нь яасан юм бэ? Бас тэр сууцын шал, хаалга цонхыг нь нойтон модоор хийснээс гажиж хазайсныг хэлээд яах вэ. Ядаж хаалга цонхныхоо түгжээг, зөв хийчих нь яагаа юм бол. Ингэж «нүглийн нүдийг гурилаар таглах» гэгчээр улс олон түмнийг хуураад барилгыг чанаргүй барьж байгаа явдалтай шийдвэртэй тэмцэл хийгүүштэй. Барилга бүр ийм байдаг бол тэнд байгаа хүн бүр дуугүй сууж чадахгүй байх. Тэгвэл хариу хэлэх нь лав бий.

	 

	
АВЬЯАС НЬ ДЭЛГЭРЧ АЛДАР НЬ МАНДАГ

	БНХАУ-ын Өвөр монголын өөртөө засах орны дуу бүжгийн бригадынхан тус улсад зочлон ирээд, сайхан концерт тоглож байна.

	Тоглолт «Нийгэм журам сайн» гэдэг дуугаар эхлэв... Өвөр монголын алдарт хуурч, аман зохиолч Муу охин өөрийнхөө зохиосон «Төмөр бух» холбоо шүлгийг хуурдан наадлаа.

	Сайхан хөгжмийн эгшиг, сэтгэл хөдлөм яруу найраг, уян эвлэг хоолой энэ гурвыг ганцаараа хослуулан чадаж байгаа энэ өвгөний авьяас чадварыг нийслэлийнхэн туйлын их сайшаан үзэж халуун талархлаа илтгэж байлаа.

	Нөхөр Цагаан чулуу, Оюун нарын дэглэсэн бөгөөд Минтайн хөгжим «Хундага бүжиг» гэдэг Ордос ардын эртний бүжиг уран зохиомжийн талаараа гойд сайхан болсныг үзэгч хүн бүр бахдан байв.

	Гоцлон дуулагч Одонгуа хятад орны олон үндэстний дууг маш чадварлаг дуулдаг хүн юм. Түүний дуулсан монгол ардын дуу гоц сайхан боллоо.

	Монголын «Адуучин» бүжгийг нөхөр Цагаанчулуу, Өлзийт нар тоглож үзүүлэв. Нөхөр Цагаанчулуу усан тэлмэн жороо морин дээр хазгай суугаад давхиж яваа эрэлхэг эрийг дүрслэн тоглоход, үзэгчдийн их танхимд ширүүн мөндөр шаагин асгаж байгаа юм шиг алга нижигнэн, баяр хүргэж байгааг над шиг хүн үг үсгээр эвлүүлэн бичиж яахан чадах вэ?

	Дуучин, Манхай, Янжмаа, Янжинсүрэн нар их зуу аймгийн ардын гурван дууг дуулав. «Нарийн гол» гэдэг ардын дуунд

	 

	Нарийн голын дэнж дээр

	Нэгдлийн тариа халиурах нь сайхан...

	 

	гэж дуулав.

	Дуучин Лхажав үзэгч олны анхаарлыг дуулсан дуу бүртээ татаж байв.

	Ардын дууны их чадвартан энэ хүн өөрөө багагүй алиа шогч бололтой.

	 

	«Маамын эргэлт» гэдэг дуунд

	Манан хөөрөг, манхүү тамхийг

	Манас манас татлаа хө

	Магад хайртай Ванлий чамайгаа

	Маамуу нь эргэхээр мордлоо

	Маатан болоод еэвэнтэй нийлүүлээд

	Хорин хоёрыг ганзагаллаа.

	Манхан хонхрыг дамжсаар яваад

	Магад зургааг нь гээжээ»

	 

	гэж дуулахад үзэгч олон инээдээ барьж чадахгүй байлаа.

	Хятадын ард түмний аялгуут «Шүхэрт бүжгийг» тоглосон эмэгтэйчүүд, Чулуу, Чингэлт нарын хуур шударга хоёроор тоглосон ардын дууны аялгуу, монгол ардын дууны найруулал, мөн ардын аялгуут бүжиг «Андай», «Савхан бүжиг», «Буриадын хурим», «Ордос бүжиг», «Казах бүжиг» зэргийг тоглосон, дэглэсэн, хөгжмийг зохиосон нөхдөд манай үзэгчид зүй ёсоор сэтгэл зүрхнийхээ баяр хүргэж урт удаан алга ташиж хөгжилдөн цэнгэж байлаа... 

	Өвөр монголын өөртөө засах орны дуу бүжгийн бүлгэмийн авьяас билэг төгөлдөр та бүхэнд бид чин зүрхнийхээ талархлыг дахин дахин дэвшүүлээд манай уудам сайхан орноор аятай тавтай зочлон морилоорой. Та бүхний авьяас чинь дэлгэрэг, алдар чинь мандаг гэж ерөөе!

	 

	
АЛТАЙН ОРГИЛ

	(Замын тэмдэглэл)

	 

	Нэг

	Ховд хотоос оройхон гарлаа. Хуучин шавар хэрмээ орхиод дэргэд нь шинэ шинэ тоосгон байшин барьж сайхан тохижиж байгаа Манхан сумын «Баясгалант амьдрал» нэгдлийн төвийг дайран, Ботгон гэдэг урт хавцал өгсөн явсаар харанхуй болгоод, бороонд нүдүүлэн нэлээд явтал хашир жолооч Баарай гуай гэнэт машинаа зогсоогоод

	— Нохойн дуу чагнаарай, ойр хавь айл байх л ёстой юм сан гэлээ.

	— Жаалхан явах юм биш үү. Бид хоёр Үенч сумын «Алтайн оргил» орох яаралтай ажлаар яваа улс шүү гэхэд «явахыг би төвөгшөөгөөгүй байна. Ингэж орсон бороо юу болдгийг та нар мэдэхгүй. Алтай нутгийн усан бороо, цасан шамарга аюултай шүү. Заримдаа хүн байтугай аргал угалз, янгир ямаа хүртэл осгодог юм гэж хэлээд нохой хуцаж байна. Тийшээ явъя» гээд хөдлөв. Удалгүй нэг айлд хүрлээ. Тэндээ хоноод, өглөө харвал бидний бэлд нь хоносон Мөнххайрханы нуруу тэр чигээрээ цагаан дахаа нөмөрчихсөнөөс гадна битүү хөх манан хол ойрыг халхалсан байлаа. Дах тэхийгүй кино зурагч бид хоёр чичрэн дагжиж явав. Ангирын хөтөл гэнэ. Давстын хөтөл л гэнэ. Үнэндээ хөтөл биш том том даваа л байлаа. Алтай нутгийн хөтөл гэдэг нь даваа юм билээ. Их бага улаан давааг эрхэм жолоочийн эрдэм чадлын хүчээр даваад иртэл, хэдий сэрүүн хүйтэн авч тэнгэр цэлмэж эхэллээ. Давааны ар өврөөр хол ойрын уулсын бэлээр олон мал бэлчиж яваа харагдана. Ялаа батганагүй сэрүүн бэлчээрт уулын нарийн өвс идэшлэн зусдаг энэ газрын мал тарга хүч авсан нь тун сайхныг хэлээд яана. Энэ олон мал нь аль нэгдлийнх вэ гэж асуувал «Алтайн оргил» нэгдэл зуслангаасаа нүүж намаржаандаа буусан нь энэ байжээ. Тэгээд бидний явах зам 100 км хорогдсон ажээ.

	Дөнгөж сая бууж байгаа нэгдлийн захиргааныхнаас асуувал хүсэл болсон дарга Муушар Говьд хадлан тариагаа хадаж яваа гэнэ. Хоёр хоногоос нааш ирэхгүй бололтой. Одоо яадаг билээ. «Алтайн оргил» нэгдлийн ажил байдалтай танилцаж баримтат кино зурагт авах ажил ийм бүтэл муутай эхлэх болов. Зүгээр суугаад байж болшгүй зүг гаргаад явах хэцүү боллоо. Учир нь тийшээ мориор явах хэрэгтэй ажээ. Хадлан тариалангийн энэ чухал үеийг алдаж бас болшгүй хэрэг. Тэгээд, нөхөр Муушарын хойноос явъя гэж шийдлээ. Олон, жил унаа морь унаагүйг хэлэх үү, замын бэрхийг хэлэх үү, 10 цагийн турш Үенч гол уруудан явсаар нэгдлийн өвөлжөөнд иртэл Муушар дарга байсангүй, мөд ирнэ гэнэ. Тэгээд хүлээж байтал ашгүй шөнө орой болсон хойно Муушар дарга ирж бидэнтэй уулзлаа.

	 

	Хоёр

	Муушар дарга өндөр гоолиг биетэй шаравтар царайтай сайхан эр ажээ. 1938 оноос эхлэн нам улсад ажиллаж ирэхдээ голдуу аймаг сумынхаа дэвсгэр дээр ажиллаж ирсэн хүн гэнэ. «Алтайн оргил» нэгдлийг анх санаачлан байгуулагчдын нэг нь бөгөөд тус нэгдэл гуравхан настай юм. 1955 оны 4 дүгээр сарын 10 бол төрсөн өдөр нь болох ажээ. Тэр өдөр Ташга, Дамиран, Үлэмж, Магсар, Осор, Тулгаа, Лооров нарын 23 өрхийн 45 гишүүнтэй 8205 малтай анх байгуулахад нөхөр Муушар нэгдлийн даргаар сонгогджээ.

	Нэгдэл энэ богинохон хугацаандаа Үенч сумын бүх өрх хүн ам 1958 оны тоогоор байсан малыг хамарсан том нэгдэл болбоос гадна анхны жил малаа төлөөр нь 135%, дараа жил нь мөн төлөөр нь 131% 1958 онд 125%-аар тус тус өсгөсөн бөгөөд энэ жил малаа 120-125%-аар өсгөх боломж хангаад байгаа ажээ.

	Тус нэгдэл ганцхан малаа өсгөөд зогсоогүй, түүний ашиг шимийг бүрэн дүүрэн ашиглахын төлөө чармайн ажиллаж их амжилт олж байгаа жишээг цөөхөн баримтаар дурдахад 1956 онд улсад 9800 төгрөгийн сүү ноос, 1957 онд улсад тушаах сүү ноосыг төрөл бүрд нь давуулан 6 тонн ноос 18000 литр сүү илүү тушаажээ. Энэ оны ажил нь урьдах жилүүдээс яасан ч давж гарахаар байна.

	Иймэрхүү ажлаараа тус нэгдэл анхны жил аймгийн хэмжээгээр дараах хоёр жил нь улсад түрүүлж хайр шагналыг нь хүртэж байгаа учир гишүүдийн нь аж амьдрал зориг хүсэл дүүрэн төгс байгаа боловч нэг бэрхшээл байна. Энэ нь жил бүр мал өсөөд байна. Малд хөдөлмөрийн хүчтэй хүмүүсийг хуваагаад үзэхэд мал нь даанч олон байна. Гэвч «Алтайн оргил» нэгдлийн олон гишүүд үүнийг бэрхшээл гэж үзэхгүй нөхөд бололтой.

	 

	Гурав

	«Алтайн оргил» нэгдлийн нутаг бэлчээр хэдийгээр хад бартаа ихтэй төвөгтэй нутаг боловч малд тун тохиромжтой юм. Зун нь уулын соргог сайхан бэлчээрт нарийн өвс идээшлэн, ялаа шумуулгүй сайхан таргалж тэвээрээд, намар болохоор нөөсөн бэлчээрээрээ уруудан нүүдэллэж өвөл болохоор дулаан говьдоо ирж өвөлждөг нь барагтай бол хүч таргаа алдаагүйн дээр тус нэгдлийн гишүүд хадлан бордоо авах талаар жил бүр сайн ажиллаж байгаа учир ямар ч зуд, гачгаас аймааргүй юм. Одоо 3000 тонн өвс, 10 тонн хүчит тэжээл овьёос тариа нөөцлөн хадгалсан нь бүх үхэр сүргээ хониныхоо хагас хувьтай 6 сар тэжээж үүн дээр энэ жил хадах, хураах өвс тариагаа нэмбэл үлэмж их болох нь тодорхой хэрэг. Тус нэгдэл 2000 га хадлан, 600 га тариалангийн талбайгаас жил бүр сайн ургац авсаар байна. Биднийг очиход Цагаан түнгэ гэдэг газар Хадлангийн ажил ид оволзож байлаа. Энэ жил 3502 тонн өвс хадахаар 200 хүнтэй 2 бригад гаргаад ажиллаж байна.

	Шумуул, хөх түрүү хоёр зайгүй бужигнасан шатам халуунд цагаан морь улаан болтлоо ялаанд идүүлээд байхад зориг төгөлдөр хадланчид зогсоо зайгүй ажиллан, өндөр ургасан өвсийг зогсоо чөлөөгүй налуулж байхад хойноос нь тармуурчид яван цуглуулна. Түүний хойноос олон залуучууд бухалдаж байгаа нь энэ ажлыг нэлээд сайн зохион байгуулсан нь үзтэл илэрхий байна.

	Залуучуудын энэ жавхлантай ажлыг манай кино зурагч бахархан авав. Тэгээд үдийн амралт болж байранд нь очвол энд тэнд утаа тавин хоол ундаа идэж байлаа. Байр нь 2 майхан 1 асар бас нэг гэр ажээ. Гэрт нь орж үзвэл улаан булан байв. Дотроо янз бүрийн ухуулах хуудас ханын сонин шив шинэхэн самбар зэргийг тавьсан нь эндхийн нам олон нийтийн байгууллага, цаг үеийн ажилд мөн ч сайн оролцдог нь мэдэгдэж байв.

	Бид зураг авах ажлаа дуусаад буцаж явтал ширүүн аадрын үүл Алтайн их нурууг битүү бүрхэн ирээд, Говьд нь элсэн шуурга нүүр нүдгүй балбан олон хүний өдөржин хийсэн өнөө сайхан ажил хамаг бухлуудыг нь хайр найргүй хийсгэж, нэгдлийн дарга Муушар хангайд байгаа хамаг мал сүрэгтээ сэтгэл нь зовсон мэт тэр зүг харж байхад ийм цагаар чоно нохой хэцүү болдгийг санаж танай энд чоно элбэг үү гэхэд чоно ч байхгүй л дээ бараг устсан, энэ их бороо салхинд юу болдог бол гэж зовсон сэтгэлээсээ хэлж билээ. Би нэгдлийн дарга нөхөр Муушараас та нар идэж барахгүй байж яасан их хадлан авдаг юм бэ гэж асуучихсан чинь, 

	— Өвс хаа ч хэзээ ч хэрэгтэй шүү дээ. Ноднин уржнан манай аймгийн зарим хадлан авдаггүй нэгдлүүд өвсөөр дутаад манайхаас өвс авсан гэлээ.

	— Тэгвэл худалддаг хэрэг үү, гэтэл

	— Хаанаас даа уг нь худалдаж болох юм.

	— Тэгээд яадаг хэрэг вэ? гэж асуувал

	— Аймгийн намын хороо гүйцэтгэх захиргааны тогтоолоор үнэ төлбөргүй өөрснөө хүргэсэн гэнэ.

	Тэгээд миний бодсон нь энд хар ялаан дунд өвс хадаж байхад хадлан авдаггүй тэр нэгдлийн гишүүд сэрүүн сайхан ууландаа ганц нэг шуудай өвс зулгаасан болоод сууж байгаа байхдаа. Өвөл болохоор бас л тогтоол гаргуулаад авна гэж бодож байгаа болов уу. Ийм цагт нь ирж туслахад яадаг юм бол доо гэж санаж билээ.

	Догшин хэцүү байгальтай хамтын хүчээр тулалдан мал сүргээ жил дараалан өсгөж байгаа «Алтайн оргил» нэгдлийнхэн үнэхээр хамтын хүчний давуу чанарыг нотлон үзүүлж байна. Хүн ард нь найрсаг сайхан сэтгэлтэй, алс Алтай хязгаарын «Алтайн оргил» нэгдлийн гишүүд эрхэм олон нөхдөдөө улам их амжилт хүсэж цаст таван богдоосоо өндөр амжилт олоорой гэж ерөөе. Та бүхэн ч олно, лав олно.

	 

	
ХОЁР ОРГИЛ

	(Найруулал)

	 

	Алдарт сайхан Алтайн нурууны оргил нь цаст Таван Богд гэдгийг хэн бүхэн мэддэг. Энэ оргилын зэрэгцээ шинэ нэгэн оргил бий болсныг та бүхэн мэднэ шүү дээ. Энэ оргил бол Ховд аймгийн Үенч сумын «Алтайн оргил» нэгдэл юм. Цаст Таван Богд тогтоод хэчнээн мянган жил болж байгааг газар зүйн эрдэмтэн нар багцаалан чаддаг болов уу? Харин «Алтайн оргил» нэгдэл хэдийд байгуулагдаад одоо ямар өндөрт хүрсний нь би сайн мэднэ. Тэгээд энэ нэгдлийн тухай бичмээр санагдсан юм. 1955 оны 4-р сарын 10-нд Үенчийн Хөх Үзүүр гэдэг газар намын гишүүн Муушар, Ташга, Дамиран Үлэмж, Магсар энгийн малчин ард Осор, Тулга, Лөөрөв нарын 23 хүн цуглаж анх дугаар хурлаа хийгээд «Алтайн оргил» нэгдлийг байгуулжээ. Чухам тэр өдөр бол Алтайн нөгөө оргил болох «Алтайн оргил» нэгдэл хөгжин дэвшлийнхээ суурийг тавьсан өдөр билээ.

	Нэгдэл анх байгуулагдахдаа 23 өрхийн 45 гишүүн 8205 толгой малтай байлаа. Түүнээс хойш одоо 5 насны нь ой ойртож байгаа энэ хугацаанд ямар болов? аваад үзье. 373 өрхийн 1643 гишүүнтэй 100 000 шахам толгой толгой малтай боллоо. Олон тоо дурдаж уншигч таныг залхаахаа больё. Учир нь аливаа юмны чанар тооноос үүсдэг болохоор чухамхүү тэр ажлыг нь чанарыг аваад үзье.

	Алтайн оргил нэгдэл энэ богинохон насандаа малаа жил дараалан 25-35 хувиар өсгөж, өнгөрсөн 4 жилийн дотор 32266 толгой мал төлөөр нь өсгөсөн төдийгүй хөдөө аж ахуйн нэгдлийн 2-р их хурлыг угтаж өөртөө үүрэг авахдаа бүх малаа 20, 3 хувиар өсгөнө гэсэн юм. Одоо түүнийгээ 28% буюу 15500 толгой малаар нэмэгдүүлснээ нэгдлийн дарга нөхөр Муушар хөдөө аж ахуйн нэгдлийн 2-р их хурлын индэр дээрээс хэлсэн юм. Би бас л баахан тоо баримт дурдчихлаа. Энэ ч дурдахаас аргагүй тоо юм. Учир нь энэ нэгдэл ингэж ажилласнаараа байгуулагдсаныхаа хойд жил Ховд аймгийн хэмжээн дээр дараагийн хоёр жил нь улсын хэмжээгээр дээгүүр суурь эзэлж, 1958-1959 онд тэргүүний нэгдлүүдэд олгох улсын шагналыг авсан болохоор дээрх тоог дурдалгүй өнгөрч тун болохгүйг та бүхэн мэднэ биз. Түүнээс гадна малын ашиг шимийг бүх талаар яаж дүүрэн ашиглаж байсныг ярих юм бол бас нэг их тоо гарна. Зөвхөн 1959 онд улсдаа 25 тонн ноос илүү тушаах байсныгаа 28 тонноор илүү тушаасныг л хэлэхэд боллоо.

	Ийм амжилтад хүрэхэд үүнийг хэн хийдэг юм бэ? Амжилт өөрөө яваад ирдэггүй шүү дээ. Энэ бол «Алтайн оргил» нэгдлийнхний хамт олны хүч мөн юм. Иймд тэр олны дундаас товойж байгаа хэдэн хүний нэрийг энд цухас дурдъя. Би нөхөр Муушартай өнгөрсөн намар танилцсан бөгөөд Муушар саяхан болж өнгөрсөн нэгдлийн 2-р их хуралд ирсэн юм. Тэр нөхрийн маань нэрийг Муушар гэдэг боловч үнэндээ тэр хүн Сайншар юм шүү. 1938 оноос эхлэн цэрэг, нам, улсын байгууллагад янз бүрийн ажил хийж явсан хүн. 1955 онд анх энэ нэгдлийг санаачилж байгуулалцсан тэр өдрөөс эхлэн нэгдлийн даргаар ажилласан хүн.

	«Алтайн оргил» нэгдлийг тус улсын тэргүүний нэгдлүүдийн нэг болтол хөгжүүлэхэд нөхөр Муушарын хүчин зүтгэл их оролцсон нь яриагүйн хэрэг. Гэвч нөхөр Муушар бол угийн даруу хүн болох учраас «Үүнд миний зүтгэл гавьяа гэхээр юм даан ч алга. Манай нэгдлийн гишүүд хамтын хүчний давуу талыг сайн ойлгосон юм. Тийм ч учраас бүгдийн бодол санаа нэг байдаг юм. Бүгдийн бодол санаа нэг учраас ажил нь дандаа өөдрөг учраас амьдрал нь бас чинээлэг байдаг даа» гэж ярьж билээ. Тэгээд тэргүүнийхээ хүмүүсийг нэр дурдан ярихдаа манайд үхэрчин Лөөрөв гэж нэг хүн бий дээ. Лөөрөв гуай бэлтгэлд нийлүүлэх үхэр малладаг юм. Тэр хүн анхны жил 20 шар маллаж дунджаар нэг бүрий нь 282 кило хүргэж тушаасан бол дараа жил нь 30 шарыг мөн дунджаар 292 кило, дараа нь 60 шарыг 300 кило хүргэж тушаагаад энэ жил 90 шарыг 316 килогийн хүндтэй тушаасан. Одоо 130 шар маллаж байна. Мөн хоньчин Казима хариулсан 508 эр хонио дунджаар 50 кг хүндийн жинтэй улсын бэлтгэлд тушаав.

	Мөн хоньчин Пүрэв жил дараалан хонио өсгөдөг хүн юм. Зөвхөн энэ өнгөрсөн 1959 онд 500 эм хониноос 499 хурга бойжуулж, хонь бүрээс 2080 грамм уртын ноос авав. За тэгээд л цаашаа сайн сайн ажилтай гишүүдийн нэр аль болгоныг тоочиж барах билээ. Бондоо эрхлэгчтэй сүүний тасаг энэ жил улсад 40 000 литр сүү илүү тушаасан. Тэнд Мужин, Хүнхүүж гэж хоёр мундаг саальчин бий. Бас тэмээчин Жалаа, Аюуш хоёр байна. Тэмээгээ жил дараалан 109-өөс 143 хувиар өсгөж тэмээ бүрээс 5000-5400 грамм ноос ашиглаж ирлээ. Ер нь манай гишүүд малаа зөвхөн өсгөснөөрөө биш, бас ашиг шимийг нь ашигласнаараа үнэлэгддэг юм. Жишээ нь манайд адуучин Ядмаа гэж нэг залуу бий дээ. Одоо дөнгөж 21 настай. 1956 онд нэгдлийн 500 адуу авч маллаад, түүнээс хойш төлөө сайн бойжуулан одоо 750 хүргээд, адуу бүрээс 400 г хөөвөр ашигладгийг бодол доо. Энэ жил адуу нь тарга хүч сайтай сайхан өвөлжиж байна: Энэ залуу лут залуу шүү. Ийм сайчууд манайд зөндөө олон бий. Тэр болгоныг яаж тоочиж барах вэ? гэж ярилаа. Тэгээд нөхөр Муушар хурлынхаа ажилд яаран цаашаа юм ярьж чадсангүй явчихлаа. Би дахин уулзахыг горилсоор үлдэв. Тэгээд өнгөрсөн зун Алтай нутгаар явж байсан минь санагдлаа.

	Алтайн нурууны цаад талын нутаг үнэхээр сайхан юм билээ. Хэдийгээр уул нуруу ихтэй, бэлчээр нь давчуу боловч малд тун тохиромжтой нь илхэн харагдана. Зун болоход ялаа шумуулгүй сэрүүн сайхан уулын бэлчээр өвсний соргогийг даган зусаад намар болохоор бүхэл зун нэг ч мал гишгээгүй нөөц бэлчээрээр уруудан нүүсээр өвөлд нь дулаан сайхан говьдоо нүүдэллэн очдог нь тун тохитой юм билээ. Түүнээс гадна «Алтайн оргил» нэгдэл хадлан их авдаг заншилтай юм. Байгуулагдсанаасаа хойш хадлангийн төлөвлөгөөг, жил дараалан 105-аас 108%-аар биелүүлж ирсэн юм.

	Зөвхөн энэ жил Цагаан Түнг гэдэг газар 200 хүнтэй 20 морин машинтай бригад гаргаж 3502 тонн өвс хадсан билээ. Би бас л баахан их тоо баримт дурдчихлаа.

	Нөхөр Муушартай дахин уулзаад ярилцсан яриа тун сонин юм. Үүнийг та бүхэнд сонирхуулъя.

	Би нөхөр Муушараас ингэж асуусан юм.

	— Танай нэгдлийн гишүүдийн аж амьдрал хэр дээшилж байна даа гэхэд:

	— Яриагүй сайн гээд цааш нь манай нэгдлийн ерөнхий хороонд лут том хариуцлага ноогдож байна. Юу гэвэл саяхан хувийн өмчтэй байсан малчин ардууд малаа сайн дураараа нийгэмчлээд, амьдралаа нэгдэлд даатгачихсантай адил болсныг бид их анхаардаг. Гэвч ингэж даатгачхаад зүгээр суугаад байдаг хүнийг бол бид яах вэ? Яах ч арга алга... юм шиг байдаг. Гэвч энэ бол буруу бодол. Завшаанд, тийм хүн манайд байхгүй. Манай нэгдэл гишүүнийхээ аж байдлын төлөө их анхаардаг. Гишүүд ч нэгдэлдээ их хөдөлмөрлөж, нэгдлээсээ ихийг авч аж амьдрал нь сайжирч байгааг дурдах хэрэгтэй. Пэрэнлэй Идэш нарын зэрэг нэлээд хүмүүс одоо бүрэн бүтэн гэр оронтой болоод байна. Нэгдэл байгуулагдсаны хавар сумын хоршооны салбарт 2 ширхэг оёдлын машин ирсэн. Хоёр сар гаруй хугацаанд хүн авахгүй байтал хотоос ирсэн нэг жолооч нэгийг нь аваад явсныг манай гишүүд цөм мэднэ дээ. Тэгэхэд одоо манай хоршоонд тэр мэтийн бараа, радио хүлээн авагч зэрэг зүйл дороо алга болдог болсон. Нэгдэл байгуулагдах үед оёдлын машинтай айл 10 байсан юм. Одоо 60 гаруй болсон. Радио хүлээн авагчтай айл нэг ч байсангүй бол одоо 70 шахам айлд хангинаж байна. Одоо оёдлын машин, радио хүлээн авагч олж өгөөч гэж хүсэж байгаа 100 шахам гишүүн байгааг та бод л доо. Манай гишүүдийн аж амьдрал иймэрхүү л дээшилж байна. Гайгүй дээ бид энэ зүйлээр бүгдийг нь хангачих цаг төдий л хол биш байна. Манай нэгдэл байгуулагдаад тавхан жил болох гэж байна. Энэ бяцхан хугацаанд ийм болж байгаа юм чинь дахиад таван жил болбол нэлээд өөр болох бий. Нийт олныхоо аж амьдралыг тэгш дээшлүүлж, жинхэнэ нийгэм журмын амьдралын давуу талыг хэрэг дээр улам тод баталж чадна гэж нөхөр Муушар сэтгэл бахдан ярилаа. Үнэхээр ч чадна гэсэн байдал түүний царайд илэрхий харагдана. Нээрээ ч чадна, ажлаараа шалгарсан авьяас чадалтай, арга ухаантай зохион байгуулагч энэ даргын даруу сайхан занг харах тутам хайр хүрэм байх юм. Тэр нөхөр маань нэгдлийн 2-р их хурлаас Сүхбаатарын одон энгэртээ гялалзуулан буцаж билээ.

	Алдарт Алтайн нурууны ноён оргил Цаст Таван Богд дээгүүр нэр алдраа дуурьсган байгаа «Алтайн оргил» нэгдэл улам хөгжин дэвших болтугай!

	 

	
БАЯР ХҮРГЭЕ

	Улсын тэргүүний барилгачдын анхдугаар зөвлөгөөнд зориулан гаргасан сайхан үзэсгэлэн барилгачдын соёлын ордонд нээгдсэнийг сонсоод сонирхон үзвэл, тус улсын барилгын хөгжил, түүний ирээдүйн төлөв, мөн ардын ардчилсан орнуудын барилга байгуулалт зэргийг маш тодорхой томруун үзүүлжээ. Нүд алдам сайхан энэ үзэсгэлэнг бусад олны хамт үзэж явтал барилгын тэргүүний сайчуудын зураг хөрөг бүхий нэг хүндэт самбарын дэргэд олон хүн цугларч, өөр өөрийн таних мэдэх хэн хэн байгааг шүүн эрж байв. Тэдний дотор хоёр залуухан хүн байсны нэг нь

	— Лувсанпүрэв гуай яасан амархан юм бэ. Жил хүрэхгүй хугацаанд 30 гаруй мянга явчхаж гэж хэлэхэд нөгөө нь

	— Харин ч бага биш үү гэж илт дутуу үнэлэн чамласан янзтай хэлэв.

	— Нөхөр минь ээ! Километр гэдэг чинь метр биш шүү дээ гэж хоорондоо сэмхэн маргалдах сонсогдов.

	Тэдний булаалдаж байгаа зургийн тайлбарыг үзвэл ердөө л ийм хэдхэн үг «1951 онд «ЗИС-5» машин хүлээн аваад, их засваргүй 530 гаруй мянган километр явж, улсдаа 122611 төгрөгийн цэвэр ашиг оруулаад, улмаар 600 мянгат болохын төлөө ажиллаж байгаа манай тэргүүний жолооч Лувсанпүрэв» гэсэн байлаа. Уул зургийг сайн ажиглавал ноднин таван зуун мянгат болоод байхад нь миний үзсэн хүн ажээ.

	Өнгөрсөн оны 4-р сарын 18-нд энэ хүн 500 мянган алдар цол авсан юм. Түүнээс хойш 10 сар хүрэхгүй хугацаанд 30 гаруй мянган километр явсныг бодоход өдөр бүр 100 илүү км явжээ. Үүнийг хэрхэн чамлаж болох билээ. Нэн ялангуяа барилгын жолооч шүү дээ. Барилгын жолооч нар бол бусдаасаа онц их ялгавартай юм гэж би бодож байлаа. Гэтэл нөгөө хоёр нөхөр маань шивэр авир ярилцсаар л байснаа чамлагч нь

	— Үгүй метр биш ч гэсэн дээ, өдөртөө хэдэн зуун километр явж болно шүү дээ гэв.

	— Тийм ээ зугаалж яваа юм шиг үү, эсвэл ганцхан тооны хойноос хөөцөлдөж дэмий давхиад байвал болно л доо. Гэтэл энэ хүн чинь харж байна уу энэ тоог 122611 төгрөгийн ашиг улсдаа оруулах гэж явах газар явж, зогсох газар зогсож, ажлаа бүтээнэ шүү дээ гэж миний санаанд яг таарсан үгээр хариулан тэр учир мэдэхгүй гэнэн залуугийн амыг таглаж орхилоо. Тэгээд нөхөр Лувсанпүрэвийг 500 мянгат болж байх үеийн илтгэгчийн яриа тэр дороо надаа санагдав. Илтгэгч, манай Лувсанпүрэвийн дэлхийг 2 хагас тойрсонтой тэнцэх энэ урт зам бол туйлын их бартаатай юм. Яагаад гэвэл ямагт богинын тээвэр дээр барилгын материал тоосго, чулуу, гуалин зэрэг ачиж буулгахад машин тэргэнд халгаатай зүйлүүдийг өдөртөө хэд дахин ачиж буулгана. Нөгөө талаар богинын тээвэр бол бусад холын шулуун шугамын тээврээс бас нэг зүйлээр машинд халгаатай байдаг нь олон удаа зогсоож асааж унтраадаг явдал юм ч гэх шиг ярьж байсан нь санагдлаа.

	Үнэхээр шулуун замд нэг янзын ачаа ачаад яваа машин бол хэрэв шавар ус, даваа гүвээ эс тааралдвал дан хөнгөн араагаар явсаар хүрэх газраа очоод л ачаагаа буулгана. Гэтэл хот доторх тээвэр, үргэлж удаан хүнд араагаар явахыг шаардана. Энэ бол машинд бас л сайнгүй зүйл юм. Үүгээр үзэхэд нөхөр Лувсанпүрэвийн явсан 530000 км урт зам нь нэлээд төвөгтэй зам болох нь ил байлаа. Үзэсгэлэнгээс гарахад миний сэтгэлд манай тэргүүний барилгачдын анхдугаар зөвлөгөөнд 500 мянгат жолооч нөхөр Лувсанпүрэв мэтийн л тэргүүний хүмүүс хуралдаж байгаа юм байна даа гэж бахархах сэтгэл төрж явлаа. Гадна мөн л хүмүүс Лувсанпүрэвийн машин тэр байна. Тэр байна гэлцэнэ. 10 гаруй жилийн турш асар урт замыг туулсан бөгөөд одоо үйлдвэрлэхээ байсан тэр өвгөн машин ямар янзтай өтөлсөн байдаг бол гэж бодоод очиж сонирхвол, даан ч өтөлсөн шинж алга. Нөхөр Лувсанпүрэв олдошгүй ховор 500 мянгат гэдэг сайхан алдар цолыг олсонтойгоо адил 600 мянгат гэдэг улам өндөр бүтээлийн эзний цол олох нь тийм холгүй ойрын хэрэг мөн тул нөхөр Лувсанпүрэвт баяр хүргэмээр санагдлаа.

	 

	
ШҮЛЖГЭЭ

	(Найруулал)

	 

	1938 оны сүүлчээр Тамсаг булгийн холбоонд цэргийн цахилгаан морзын түр сургууль төгссөн 3 хүн ирсний нэг нь Шүлжгээ нэртэй дөрвөд хүү байж билээ.

	Цахилгаан морзын мэргэжлийг олсон дараагаа бүрэн сайн эзэмшинэ гэдэг хол хэрэг. Ихээхэн дадлага туршлага олж байж сая уул ажлаа хагас дутуу хийж эхэлдэг юм.

	Би тэгэхэд тэнд энгийн холбоонд цахилгааны бичээчээр ажиллаж байсан юм. Түр сургууль төгсөөд ирсэн дээрх нөхөд маань тэр үедээ Баянтүмэн Тамсаг хоёрын харилцааг барьж байсан цорын ганц энэ шугам дээр туршлага хийхээс өөр аргагүй байв. Ядаж эдгээр шинэ нөхөд маань морз үсгийг тун муу, тоог бол овоо сайн цохидог байсан юм сан. Үсэг муу цохино гэдэг цахилгааны бичээч хүний адаг нь байдаг. Хэрэв хэлээр ярилцахтай жишээлж үзэх юм бол шал ээрүү буюу үг нь огт мэдэгдэхгүй хэлгүй хүнтэй адил тул цаад хүлээн авч байгаа хүнд олон талаар гологдон, аягүй бол хэрүүл тэмцээн гарч, ажил хэрэг саатахад хүрнэ.

	Ингэхээр тэд нөхөд маань үсэг сайн цохидог болон харилцаж байгаа газрынхаа бичээчтэй тэнцүү цохиж хүлээн авах, нэвтрүүлэхдээ түргэн шуурхай болохын төлөө нэлээд дадлага хэрэгтэй байгааг бүгдээрээ ойлгожээ. Үүнд бас нэг бэрхшээл байгаа нь морзын 32 үсгээр тэгж ингэж цохино гэсэн дүрэм байхгүй, хуучин бичгийн хэлээр нэвтрүүлэхэд үсэг дутагдах явдал бишгүй гардаг билээ. У үсгийг О-гоор: Ө үсгийг Ү-гээр төлөөлүүлэн жишээлбэл Улаанбаатар гэж цохиход Олаганбагатор гэх мэт бэрхшээл бий. Эдгээрийг даван туулсаар мань залуучууд түргэн хугацаанд сайжирч байсны дотроос Шүлжгээ бусдаасаа гарамгай сайн болоод бидний хариуцдаг газрууд болох Матад, Баянтүмэн, Улаанбаатарын цахилгаан морзчидын цохилтыг хүртэл андахгүй болж, энэ Дагва цохиж байна, тэр Чогдон байна гэх зэргээр таньдаг болоод бага сага зүйл дээр морз аппаратын туузыг үл хэрэглэн сонсголоороо хүлээн авч чаддаг болсон билээ.

	Морз үсэг зөвхөн цэг зураас хоёр боловч түүний нэвтрүүлэгч нарт бол бичиг үсэгтэй яг адил сайхан муухай хэлбэр хүртэл тодроод хэдэн зуун км айтай газраас ийм бичгээр харилцахад нэрээ эс хэлэвч бие биеийгээ андахгүй таньдаг болдог юм. Ийм дадлагыг манай залуу Шүлжгээ одоо олоод харьяат ангидаа сайшаагдаж хэдхэн сарын дараа ахлах түрүүч цолтой бага дарга болон дэвшээд явчихсан юм. 

	1938 оны эцэс 1939 оны эхээр Японы эзэрхэг түрэмгий нар манай улсын дорнод хязгаараар довтлон орж, тус улсын тусгаар тогтносон бүрэн эрхт байдлыг бусниулан сүйтгээд улмаар Зөвлөлт Холбоот Улсад довтлох байлдааны дэвсгэр болгох гэж галзуурсан төлөвлөгөө зохиогоод, түүнийгээ эхлэх, Халх гол хавь газраар цэрэг дайны бэлтгэлийг хангаж ид хөдөлж байсан үе байжээ.

	Шүлжгээ бид хоёр нэг байшинд морз аппарат дээр ажиллаж хэдэн сар болохдоо тун дотно танилцсан том.

	Тэр Увс аймгийн Давст сумын хүн байсан юм сан. Гэртээ олуулаа. Мал хөрөнгөөр ядуу гэж ярьдаг сан. Түүний бусдаасаа илүү эрхэмлэн ярьдаг хүн нь хамгийн отгон дүү нь бөгөөд намайг цэрэгт яван явтал өврөөс минь гараагүй юм. Одоо 6 нас хүрч, байгаа, дандаа зүүдэнд орох юм гэдэг байлаа. Миний найз Шүлжгээ бол Улаанбаатар хотод цэргийн алба хаасан 2 жилийн дотор л жаал жуулхан боловсролтой болсон болохоос биш цэрэгт ирэхийнхээ өмнө сургууль соёлд огт яваагүй, тэр ч байтугай аймгийнхаа төвийг үзээгүй байсан юм гэнэ билээ.

	Аливаад авхаалж сэргэлэн оюун билэг сайтай энэ залуу юм бүрийн учир шалтгааныг олох гэж эргэцүүлэн бодох нь лут. Өөрөө ядуу хоосон элдэв зовлон зүдүүр амсаж өссөн болохоор бусдыг ямагт өрөвдөх хайрлах сэтгэлээр түүнд оролцон туслалцана. Нэг өдөр Шүлжгээ бид хоёр хилийн цаадах байдлын тухай, мөн бэлтгэгдэж байгаа дайны тухай ярьж суутал түүний хэлсэн нь:

	— Нөхөр минь ээ, хилийн цаана байгаа тэр дайсны цэргүүд нь бас л бидэн шиг хүний үрс шүү дээ. Магадгүй биднээс дор ядуу ч айлын хүүхдүүд байж болно. Тэгэхэд одоо ингээд л дайн болох юм гэлээ гэхэд тэд бид л бие биеийгээ буудна шүү дээ. Тэгээд л ална. Уулзаж учраад ярих юм бол чи бид хоёроос өөрцгүй хань нөхөд болчих ч юм билүү. Хэн мэдэх вэ? Ийм л жирийн хүмүүс, ганцхан зүс үзээгүй, нэр үл мэдэх учраас л бие биеийгээ дайсан гэж үзэж байгаа хэрэг дээ гэхэд нь би, 

	— Хүний хувьд бол тийм л юм. Цаана нь бас юм байна шүү дээ. Жишээлбэл хүний нутгийг довтлон эзэлж булаан авахын төлөө амиа үрэн яв гэж ухуулан ятгаж байгаа үзэл суртал, тушааж байгаа засаг төр! гэхэд «тийм хэргийн төлөө амиа өгдөг» гэж удаан бодож суугаад «ер нь хэцүү хэрэг юм даа» гэж гэнэт ойлгосон байдалтай болоод «ер нь тэгээд цэргийн хүн дайсандаа хайр найргүй хатуу ширүүн байх нь зүйтэй юм» гэж билээ.

	Түүнээс хойш тун удаагүй байтал нэг шөнө нойрон дунд нэг хүн намайг сэрээсэн нь Шүлжгээ маань бүрэн зэвсгээ агсчихсан зогсож байлаа. Түүний хэлсэн ь:

	— Чамтай уулзах гэж ирлээ. Манай хорооноос нэг суман цэрэг гэнэт явахаар боллоо. Хаашаа явахыг мэдэхгүй. Манайхан одоо бараг хөдөлж байгаа. За баяртай! гэж хэллээ. Би:

	— За сайн яваарай! Очсон газраасаа захидал бичээрэй! гээд босож үдэн гаргасан юм.

	Түүнээс хойш би нөхөр Шүлжгээгээ олж харсангүй 20 гаруй жил боллоо. Хожим сургийг нь сонсвол тэд Баянцагаанд очиж хязгаарын ангиудад тусалж олон жижиг тулалдаанд орсон бөгөөд Шүлжгээ гарамгай сайн холбоочин байжээ. Тавдугаар сарын сүүлчээр байлдаан улам ширүүсэж байхад дайсны агаарын онгоцны бөмбөгдөлт дор холбоогоо барьсаар байтал яг окопт нь бөмбөг тусаж үхсэн гэнэ билээ. Үхэх ч гэж дээ ёстой хумхын тоос шиг алга болсон гэнэ билээ.

	Сайхан сэтгэлтэй, сэргэлэн авьяастай ийм нэг залуу өөрийнхөө эх орны зүүн хязгаарт ингээд тоос болон дэгдсэн юм. Гэвч түүний хүсэл эрмэлзэл хэвээрээ хэзээ ч унтаршгүй зул болон байгаа хайрт нөхрийнхөө дурсгалд энэ өчүүхэн найрууллыг зориуллаа.

